
ՔԱՌԵԱԿՆԵՐ .......................................................................................................................... 54 

ԽՄԲԱԳՐԱԿԱՆ 

ՄԵՐ ԱՌՋԵՒ ՆՈՐ ՍԱՐԴԱՐԱՊԱՏ Է 

Այս տարի 105-րդ տարեդարձն է Սարդարապատի 

հերոսամարտին, որով՝  Ցեղասպանութեան արհաւիրքէն 

միայն երեք տարի անց, հայրենազրկուած եւ արիւնաքամ 

հայ ժողովուրդի մնացորդացը ոյժ գտաւ իր մէջ ոտքի 

ելլելու ազգովին եւ միասնական հաւաքական ոյժով 

պաշտպանելու իր մի բուռ մնացած հայրենի հողը: 

Արդարեւ, 1918-ի Մայիսին, թուրքը՝ ցեղասպանելով եւ 

հայրենազրկելով արեւմտահայութիւնը, ամայացնելով 

ամբողջ Արեւմտահայաստանը իր բնիկ բնակչութենէն, 

անյագուրդ ու մոլեգնած կու գար այս անգամ ալ միւս կէսին վրայ, ամբողջացնելու համար 

իր բանթուրանական հայաջինջ ծրագիրը: Այսպէս, 1918-ի Ապրիլին, կ'իյնար Կարսը իր 

ամրակուռ բերդով, Մայիս 25-ին՝ թրքական բանակը կ'անցնէր Արփաչայը, մի քանի 

ժամուան մէջ կը տիրանար Ալեքսանդրապոլին ( Գիւմրի) ու կը շարժէր դէպի Ղարաքիլիսա: 

Այդ օրերուն էր ահա որ Հայոց Հայրապետին խորհուրդ կը տրուէր թողուլ Էջմիածինը եւ 

փոխադրուիլ Բիւրական:  

«Ո՛չ եւ ո՛չ, հազա՛ր անգամ ոչ», կը պատասխանէր Հայոց Հայրապետը, անդրդուելի 

վճռակամութեամբ: «Ես չեմ լքի մեր սուրբ նախնիներից աւանդուած Մայր Աթոռը: Ես չեմ 

հեռանայ Հայոց Առաքելական Եկեղեցու օճախից: Եթէ հայոց զինուորութիւնն ու ինքը՝ հայ 

ժողովուրդը, չեն կարողանայ թշնամու առաջխաղացումը կասեցնել, եթէ ի զօրու չեն լինի 

փրկելու մեր սրբութիւնները, ապա թող նահատակուեմ այստեղ, շեմի վրայ Մայր Աթոռի...»: 

Եւ դիմելով տաճարին շուրջ ալեկոծուող ամբոխին, Վեհափառը կը շարունակէր. «....Մի՞թէ 

մենք չպիտի կարողանանք պահպանել մեր օճախի կրակը, մեր հաւատի ջահը, մեր 

ազգային գոյի հիմքերը: Իսկ եթէ եկել է վերջը, ապա ինչո՞ւ այն չընդունենք պատուով ու 

քաջութեամբ..: ...Ինչո՞ւ դաւենք ապրելու եւ գոյատեւելու մեր ազգային կերպին: Ինչո՞ւ 

ազգովին չբարձրանանք, չկանգնենք թշնամու դէմ, որ գալիս է անդրարաքսեան իր թեթեւ 

յաջողութիւններով յղփացած եւ մեր արեան վերջին կաթիլին ծարաւի....»....( 

«Սարդարապատ» պատմավէպ, հատոր, Ա, Բագրատ Ուլուբաբեան): 

Ահաւասիկ Հայոց Հայրապետին ազգային արժանապատուութեան վսեմագոյն 

արտայայտութիւնն ու կեցուածքը, որոնք պիտի դառնային հզօրագոյն խթանը 

Սարդարապատեան հերոսական սխրագործութեան...: Այնուհետեւ, հայրենիքի 

պաշտպանութեան սուրբ գործին պիտի լծուէին Արամ Մանուկեանն ու զօրավարները, 

ամբողջ ժողովուրդը պիտի ելլէր որպէս մէկ մարդ՝ մեծով ու պզտիկով, աշխարհական ու 

հոգեւորական, շինական ու մտաւորական, կին ու տղամարդ, հարուստ ու աղքատ, հնչակ 

ու դաշնակ..., իր մասնակցութիւնը բերելու հերոսական միասնական ընդդիմադրութեան, 

որպէսզի փրկուէր մեր պատմական հայրենիքէն մնացած սրտի չափ փոքր, սրտի չափ թանկ 

հողակտորը...: Պիտի արձանագրուէր մեր նորագոյն պատմութեան մեծագոյն յաղթանակը՝ 

Սարդարապատի, Բաշ-Ապարանի եւ Ղարաքիլիսէի հերոսամարտերով, որոնք տեղի 

ունեցան Մայիս 22-էն Մայիս 28 օրերուն, հիմքը դնելով հայ ժողովուրդի պատմութեան մէկ 

նոր դարաշրջանի, վաղուց կորսուած պետական կեանքի վերածնունդի: 

Ներկայիս, նոյն Ցեղասպանական գործընթացը կը շարունակուի թուրք-ազերի ոյժերու 

համագործակցութեամբ, որուն նպատակն է հայաթափել Արցախը, յետոյ Սիւնիքը, 

Գեղարքունիքը եւ ինչո՞ւ չէ ամբողջ Հայաստանի Հանրապետութիւնը:  Այս մասին, քանիցս 

բարձրաձայներ է Ալիեւը, ամենայն լկտիութեամբ ու յոխորտանքով ի լուր աշխարհի, 

յօրինելով նոյնիսկ արեւմտեան Ատրպէյճան եզրոյթը, Հայաստանի Հանրապետութեան 

տարածքը համարելով Ատրպէյճանի պատմական հող: 

Մեր առջեւ նոր ՍԱՐԴԱՐԱՊԱՏ է, զոր չտեսնելը ինքնախաբէութիւն է որոշապէս: Թշնամին 

պատրաստ է գրոհել թէ՛ Արցախի ուղղութեամբ, թէ՛ Հայաստանի Հանրապետութեան 

ուղղութեամբ: Հայրենի պետականութիւնը պիտի ունենայ քաղաքական կամքը զօրաշարժի 

ենթարկելու մեր հաւաքական աշխարհազօրային ոյժը, քաղաք առ քաղաք, գիւղ առ գիւղ, 

աւան առ աւան, համապատասխան զօրամիաւորումներով, վերակազմակերպելու ազգային 

մեր անվտանգութեան համակարգի հիմքերը, հայրենիքի ինքնապաշտպանութիւնը 

դարձնելու առաջնահերթ գերխնդիր, օգտագործելով իր բոլոր կարելիութիւնները՝  բանակ, 

պահեստազօր, սպառազինութիւն, աշխարհազօր, ներքին կուռ 

կազմակերպուածութիւն...օգտագործելով ամբողջ ժողովուրդի ներոյժը կամ մարդոյժը, ազգ-

բանակ դարձնելով հայրենի ամբողջ ժողովուրդը ի պաշտպանութիւն հայրենեաց հողին, ի 

պաշտպանութիւն ապրելու ամէնէն տարրական իրաւունքին, որուն կը սպառնայ թուրք-

ազերի վոհմակը բացայայտօրէն ու անթաքոյց: 

Այսօր, ցեղասպանութեան եւ հայրենազրկումի վտանգն է կախուած մեր գլխուն դամոկլեան 

սուրի նման, ինչ որ օրկանական շարունակութիւնն է 1895-1923 թուականներուն 

իրականացուած ցեղասպանութեան:  Մուշի, Վանի, Սասունի, Կարսի...հայաթափումներէն 

ինչո՞վ կը տարբերին Նախիջեւանի, Հաթրուդի, Շուշիի եւ հայրենական այլ վայրերու 

հայաթափումները, որոնք կը շարունակուին օրը ցերեկով, աշխարհին ի տես: 

Կասկած չկայ որ հմուտ դիւանագիտութիւնը էական կարեւորութիւն ունի՝  ճիշդ 

դաշնակիցներ գտնելը եւ անոնց հետ փոխշահաւէտ յարաբերութիւններ մշակելն ու 

արդիւնաւորելը, ինչպէս նաեւ հայոց հարցը միջազգայնացնելը...Սակայն, այս բոլորէն 

գերիվեր ու գերազանցօրէն ճակատագրական է մեր ԻՆՔՆԱՊԱՇՏՊԱՆՈՒԹԻՒՆԸ 

հզօրացնելը ի գործ դնելով համայն հայութեան մարդոյժը՝  Հայաստան, Արցախ, Սփիւռք:  

Սարդարապատի զանգերը կը ղօղանջեն ահազանգելով իրավիճակի օրհասական վտանգը:  

Պիտի կարենա՞նք Սարդարապատեան հզօր կամքով, միասնական բռունցքաւորումով, մեր 

վերջին ուժերու գերագոյն լարումով ու կուռ կազմակերպուածութեամբ դէմ դնել թշնամիին 

ի պաշտպանութիւն մեր սուրբ հայրենիքի, մեր ապրելու իրաւունքի, մեր 

արժանապատուութեան: 

ՀԱՅՐԵՆԻՔԷՆ ՎԵՐ ՄԻԱՅՆ ԱՍՏՈՒԱԾ Է: 

ԵՐԱՆ ԳՈՒՅՈՒՄՃԵԱՆ  

ՀԱՐՑԱԶՐՈՅՑ 

«ԱԴՐԲԵՋԱՆԸ ԾԱՌԱՅՈՒՄ Է ԹՈՒՐՔԻԱՅԻ ՆՊԱՏԱԿՆԵՐԻՆ ՄԵՐ 

ՏԱՐԱԾԱՇՐՋԱՆՈՒՄ».- ՌՈՒԲԷՆ ՍԱՖՐԱՍՏԵԱՆ 

04/16/2023 

  

Թուրքագէտ, ՀՀ ԳԱԱ ակադեմիկոս Ռուբէն Սաֆրաստեանը «Դետք»-ի հետ 

զրոյցում  անդրադարձել է  Թուրքիայի արտաքին քաղաքականութեանը պանթուրքիզմի 

համատեքստում։ 

-Թուրքիայի ռազմարդիւնաբերական ոլորտի համագործակցութիւնն Ադրբեջանի և 

Կենտրոնական Ասիայի երկրների հետ որքանո՞վ կարող է հիմք 

հանդիսանալ «Թուրանական բանակի» ստեղծման համար։ 

-Թուրքիայի ըստ էութեան առաջնորդական 

դերի կատարումը Թուրքալեզու երկրների 

կազմակերպութիւնում (ԹԵԿ) նպատակ ունի ստեղծելու 

միացեալ զինուած ուժեր, և այդ գործընթացը մեծապէս 

առաջ է գնում Թուրքիայի շնորհիւ։ 

Վերջին տարիների ընթացքում բաւական մեծ 

զարգացում են ապրել թուրքական 

ռազմարդիւնաբերական համալիրը և զէնքի տարբեր տեսակների մատակարարումները 

թուրքալեզու երկրներին։ Այստեղ մեծ դեր է խաղում այն հանգամանքը, որ Թուրքիան 

կարողացաւ բարձրացնել թուրքական զէնքի հեղինակութիւնն աշխարհում, և դա, կարելի է 

ասել, բաւականին յաջողուեց։ Թուրքիան այժմ զէնք է վաճառում աշխարհի շատ երկրների և 

գնալով աւելացնում է իր զէնքի վաճառքի ծաւալները։ 

Խօսելով թուրք-ադրբեջանական զօրավարժութիւնների մասին՝ ընդգծենք, որ դրանք աւելի 

երկար պատմութիւն ունեն, գնալով աւելի ինտենսիվ և լայնածաւալ են դառնում, բայց հիմա 

արդէն Թուրքիան զօրավարժութիւններ է անցկացնում, որոնց մասնակցում են 

նաև Կենտրոնական Ասիայի որոշ երկրներ, որոնք Թուրքալեզու երկրների 

կազմակերպութեան մաս են կազմում, այսինքն՝ սա էլ երկրորդ ճանապարհն է,որի միջոցով 

տեղի է ունենում համագործակցութեան ընդլայնումը ռազմական բնագաւառում ԹԵԿ 

անդամների միջև։ Երրորդ ճանապարհը քննարկումներն են ռազմավարական 

մակարդակում։ Թուրքիան փորձում է նաև այս բնագաւառում հասնել որոշակի 

յաջողութիւնների,ընդհանուր առմամբ գործընթացը բաւական մեծ քայլերով առաջ է 

գնում թուրքալեզու երկրների համատեղ զինուած ուժերի ստեղծման ուղղութեամբ, 

որը, աւելի պարզեցուած ձևակերպմամբ, անուանւում է «Թուրանի բանակ»։ 

-Թուրքիայի համագործակցութիւնը պանթուրքական հանրապետութիւնների հետ 

տնտեսական, մշակութային ոլորտներում ի՞նչ ուղղութիւններով է ընթանում։ 

-Տնտեսական ուղղութեամբ Թուրքիան այստեղ առաջարկելու շատ բան չունի, որովհետև 

Կենտրոնական Ասիայում տնտեսական առումով ակնյայտօրէն գերիշխում է 

Չինաստանը։ Թէպէտ Թուրքիան էլ է փորձում տնտեսական կապեր 

զարգացնել և առանձին-առանձին բնագաւառներում յաջողել։ 

Հոգեւոր-մշակութային ոլորտում Թուրքիան յատկապէս վերջին մէկ-երկու տարիների 

ընթացքում առաւել ակտիվացրել է իր գործունէութիւնը, դրա մասին կարող ենք խօսել՝ 

հիմնուելով որոշ արդիւնքների վրայ: Որոշում է ընդունուել ԹԵԿ անդամ երկրների 

կրթական համակարգերում համատեղ դպրոցական ուսումնական ծրագրեր 

ներդնել, առաջին ծրագիրն արդէն սկսել է գործել և նախևառաջ վերաբերում է ընդհանուր 

պատմութեանն ու մշակոյթին, այդ բնագաւառում ստեղծուել են 

դասագրքեր, կազմուել ուսումնական ծրագրեր։ Այս ամէնը, իհարկէ, Թուրքիայի մեծ 

աջակցութեամբ։ Այս ծրագրերն ունեն ռազմավարական նշանակութիւն։ Թուրքիան իր 

ակտիվ, առաջնորդող դերի շնորհիւ փորձում է 

սերունդներ դաստիարակել համաթուրքականութեան ոգով։ Սակայն պէտք է 

նշենք, որ, օրինակ, Ղազախստանը, լինելով աւելի մեծ և հարուստ երկիր, որն ունի 

նաւթ, գազ և այլն, բաւականին արդիւնաւէտ համագործակցում է 

և՛Ռուսաստանի, և՛ Արեւմուտքի հետ, այնպէս որ Թուրքիայի գերիշխող դիրքն 

առանձնապէս հակուած չէ ընդունել։ Սակայն Թուրքիան փորձում է այդ համատեղ 

ծրագրերի միջոցով դաստիարակել սերունդներ, որոնք որոշ ժամանակ յետոյ 

իշխանութեան կը գան և էլիտայի մաս կը կազմեն Ղազախստանում. այդ սերունդների 

աշխարհընկալումը կը հիմնուի պանթուրքիզմի գաղափարների, այլ ոչ թէ ղազախական 

ազգայնականութեան վրայ, որը գնալով ուժեղանում է։ Թուրքիան ուշադրութիւնը սեւեռել 

է Ղազախստանի վրայ՝ շատ լաւ հասկանալով, որ այն կարեւորագոյն նշանակութիւն ունի 

իր պանթուրքիստական ծրագրերն իրականացնելու տեսանկիւնից:  

Սկզբնական շրջանում այդ ծրագիրը սկսեց իրագործել Գիւլենական շարժումը, բայց երբ 

Գիւլենը գժտուեց իշխանութեան հետ, շարժումը համարուեց 

հակապետական, և թուրքական պետական 

կառոյցները իւրացրին Ղազախստանում գիւլենականների 

ստեղծած դպրոցները, գիմնազիաներն ու այլ կրթօջախները՝ դրանք 

դարձնելով պետական և դնելով պետութեան հովանու ներքոյ: Այստեղ մենք հետեւեալ 

պատկերն ենք արձանագրելու։ Գիւլենականների ստեղծած, յետոյ թուրքական պետութեան 

կողմից հովանաւորուող գիմնազիաները, այսինքն՝դպրոցական կրթութեան  բարձր 

համակարգը, մեծ համբաւ ունեն Ղազախստանում, այսպէս 

կոչուած վերնախաւի երեխաները հիմնականում այդ գիմնազիաներն են յաճախում, քանի 

որ վերջիններս մեծ արտօնութիւն են տալիս 

երեխաներին՝ հնարաւորութիւն ընձեռելով հետագայում ուսումը շարունակելու ոչ 

միայն Թուրքիայի, այլև աշխարհի լաւագոյն համալսարաններում: Այդ գիմնազիաներն 

աւարտած և արտերկրում ուսումնառած մարդիկ, վերադառնալով Ղազախստան, վերջինիս 

այսպէս կոչուած վերնախաւի մասն են կազմում. մօտ 20 տարի է՝ նշուած դպրոցները 

գործում են, հիմա դրանք աւարտած մարդիկ արդէն միջին տարիքի են և կրում են 

թուրքականութեան գաղափարը։ 

Սա Թուրքիայում յաջողուած փորձ է համարւում, բացի դրանից՝ այնտեղ փորձում են 

երեխաների մէջ սերմանել համաթուրքական գաղափարներ, այսինքն՝ սա այն փափուկ 

ուժն է, որը կայ և օգտագործում է Թուրքիան իր պանթուրքիստական ծրագրերն 

իրականացնելու համար։ 

-Էրդողանական Թուրքիայի արտաքին քաղաքականութեան համատեքստում 

պանթուրքիզմի գաղափարախօսութեան գործնական կիրառման ի՞նչ ակնյայտ 

դրսեւորումներ են նկատւում։ 

-Թուրքիայում Էրդողանի կառավարող կուսակցութեան կոալիցիոն գործընկերն 

«Ազգայնական շարժում» պանթուրքիստական կուսակցութիւնն է, որի ղեկավար Դեւլեթ 

Բահչելին մեծ հեղինակութիւն է վայելում հենց անձամբ Էրդողանի 

մօտ։ Պանթուրքիստական կուսակցութիւնը Թուրքիայում տասնեակ տարիներ գոյութիւն 

ունի, այն, ըստ էութեան,կառավարող կոալիցիոն ուժի մաս է 

կազմում,այսինքն՝ պանթյուրքիզմն այժմ դարձել է Էրդողանի և նրա կուսակցութեան 

համար արտաքին քաղաքականութեան գաղափարական հիմնաւորումներից մէկը։ 

Եթէ նախկինում արտաքին քաղաքականութեան մէջ որոշ չափով նէօ- օսմանականութիւնն 

էր գերիշխում, հիմա գնալով աւելի մեծ տեղ է յատկացւում նէօ-պանթուրքիզմին, և դա 

արդէն արտայայտւում է ամենատարբեր ձեւերով: 

1. Նախ՝ Թյուրքալեզու երկրների 

կազմակերպութեան շրջանակում, որտեղ Թուրքիան առաջնորդող դեր է խաղում, 

2. Մենք տեսնում ենք պանթուրքիստական գաղափարների  ուժեղացում ռազմական 

համագործակցութեան ոլորտում, 

3. Քաղաքական առումով Թուրքիան ձգտում է Թուրքալեզու երկրների կազմակերպութեան 

ինտեգրման մակարդակն աւելի բարձրացնել՝ նպատակ ունենալով կառոյցն անուանելու ոչ 

թէ կազմակերպութիւն, այլ միութիւն՝ որպէս օրինակ ունենալով Եւրոպական 

միութիւնը, որն ունի համատեղ արտաքին քաղաքականութիւն: 

Այդկերպ կազմակերպութիւնը կ'ունենայ համատեղ ռազմական արտաքին 

քաղաքականութիւն, որը կը վերահսկուի Թուրքիայի ղեկավարութեան կողմից։ 

Բոլոր փաստերը վկայում են այն մասին, որ Թուրքիան բաւական ինտենսիվ կերպով սկսել 

է իրականացնել պանթուրքիստական ծրագրերը: Իհարկէ դա դեռ սկիզբն է, և 

եթէ Էրդողանը մնայ իշխանութեան, այդ պանթուրքիստական քաղաքականութիւնը 

շարունակուելու է՝ անընդհատ ընդլայնուելով։ Պանթուրքիզմը կարեւոր է Թուրքիայի 

համար, որովհետև Էրդողանն այն օգտագործում է իր գերագոյն նպատակի համար, այն 

է՝ Թուրքիան համաշխարհային նշանակութեան պետութիւն դարձնել, 

իսկ պանթուրքիստական ծրագիրն առաջ տանելու դէպքում Թուրքիան, ի դէմս թուրքալեզու 

երկրների, կ'ունենայ յենարան։ 

-Ո՞րն է Թուրքիայի պանթուրքիստական նպատակների զսպող ուժը, և ի՞նչը կարող 

է այդպիսին հանդիսանալ։ 

-Պանթուրքիզմը վտանգ է առհասարակ, վտանգ է անգամ Թուրքալեզու 

երկրների կազմակերպութեան անդամների համար, որովհետև նրանք,ենթարկուելով 

Թուրքիայի այս ծրագրերն իրականացնող գործիքներին, փաստացի կորցնում են իրենց 

ինքնուրոյնութիւնը՝ դառնալով պարզապէս գործիք. դրա վառ օրինակն Ադրբեջանն է, 

որը գնալով կորցնում է իր ինքնուրոյնութիւնը և ծառայում է Թուրքիայի նպատակներին մեր 

տարածաշրջանում։ Թուրքիան Ադրբեջանի միջոցով փորձում է գերակայ դիրք ապահովել 

Հարաւային Կովկասում: 

Իսկ թուրքալեզու այլ երկրներին Թուրքիան կ'օգտագործի՝ ուժեղացելու իր 

ազդեցութիւնը Կենտրոնական Ասիայում և ընդհանուր առմամբ ամբողջ աշխարհում։ 

Պանթուրքիզմը վտանգ է ներկայացնում նաև Ռուսաստանի, Չինաստանի և Իրանի համար։ 

Ռուսաստանի համար ակնյայտ է ինչու, որովհետև բնակչութեան մի որոշակի տոկոս 

թուրքալեզու է։ Եւ պանթուրքիստների ծրագրերն ընդգրկում են նաև Ռուսաստանի 

թուրքալեզու ժողովուրդներին։ 

Թուրքիայում բազմաթիւ կազմակերպութիւններ փորձում են զարգացնել պանթուրքիզմը, 

դրա համար նրանք քարտէզներ են տպում, որոնցում մեծ հատուածներ են ընդգրկուած 

նաև Ռուսաստանի տարածքից, որտեղ ապրում են 

թուրքալեզու ժողովուրդները։ Ռուսաստանն իհարկէ դա շատ լաւ հասկանում է։ Եթէ 

հետեւենք Ռուսաստանից եկող տեղեկութիւններին, ապա ռուսական յատուկ 

ծառայութիւններն ամէն 

տարի բացայայտում և ձերբակալում են պանթուրքիստական մի քանի գաղտնի 

կազմակերպութիւն:  

1990-ական թուականների սկզբներին, երբ նոր էր փլուզուել Խորհրդային 

միութիւնը, Թուրքիան շատ ակտիվ էր այդ բնագաւառում։ Այն ժամանակ Ռուսաստանում 

իրավիճակը դեռ կայունացած չէր, և Թուրքիան բազմաթիւ այդպիսի 

կազմակերպութիւնների միջոցով փորձեց այսպէս ասած միանգամից հասնել իր 

նպատակին, այսինքն՝թուրքալեզու ժողովուրդներին դարձնել իր գործիքը, 

սակայն չստացուեց, և Ռուսաստանը վերականգնուեց. հիմա էլ, ինչպէս տենում 

ենք, յաջողութեամբ պայքարում է պանթուրքիզմի դէմ։ Ռուսաստանն իր ազդեցութիւնը 

Կենտրոնական Ասիայում զգալիօրէն կորցրել է, բայց ես համոզուած եմ, որ Ռուսաստանն 

այս նոր պայմաններում, ինչքան հնարաւոր է, դէմ է պանթուրքիզմին։ 

Չինաստանի հիւսիսում կայ թուրքալեզու փոքրամասնութիւն, որը Թուրքիայի 

պանթուրքիստական քաղաքականութեան կարեւոր հատուածներից մէկն է։ Թուրքիան 

փորձում է ույղուրներին՝ այդ թուրքալեզու ցեղին, դարձնել իր քաղաքականութեան 

գործիքը։ Չինաստանը դրա դէմ յստակ պայքարում է՝ հասկանալով, 

որ պանթուրքիզմը կարող է վտանգ ներկայացնել իր համար, բայց ներկայ փուլում, որքան 

ես կարող եմ վերլուծել և հասկանալ, Չինաստանը դա չի համարում իր համար լուրջ 

վտանգ, թէպէտ ամէն ինչ անում է պանթուրքիստական գաղափարների տարածումը 

կանխելու համար։ 

Թուրքալեզու բնակչութիւն կայ նաև Իրանում։ Թուրքիան նրանց հետ աշխատում է աւելի 

բացայայտ, որովհետև Իրանը հարեւան պետութիւն է։ Իրանում տասնեակ 

պանթուրքիստական կազմակերպութիւններ կան, որոնք, կարելի է ասել, ուղղակիօրէն 

ենթարկւում են Թուրքիային,մասնաւորապէս թուրքական հետախուզական 

ծառայութեանը, և ծառայում են պանթուրքիզմին։ Իրանը մեծ ուժերով պայքարում է դրա 

դէմ, քանի որ լուրջ վտանգ է երկրի համար։ 

Հարցազրոյցը վարեց Անուշ Մուրադեանը: 

ԿԻՊՐԱՀԱՅ 

ՀՀ  ՊԱՏԳԱՄԱՒՈՐՆԵՐԸ  ԿԻՊՐՈՍԻ  ՆԱԽԱԳԱՀԻՆ  ՀԵՏ 

 2 Մայիս 2023 

 

ԵՐԵՒԱՆ, 2 ՄԱՅԻՍԻ, ԱՐՄԵՆՊՐԵՍ։ Հայաստանի 

խորհրդարանական պատուիրակութեան անդամները 

Կիպրոս կատարած այցի ընթացքում հանդիպել են այդ 

երկրի նախագահ Նիկոս Խրիստոդուլիդիսի հետ: 

Ինչպես հաղորդում է «Արմենպրես»-ը, այս մասին 

յայտնել է Հայաստանի Ազգային ժողովի և Կիպրոսի 

ներկայացուցիչների պալատի միջև 

համագործակցութեան միջխորհրդարանական յանձնաժողովի նախագահ, ԱԺ 

«Քաղաքացիական պայմանագիր» խմբակցութեան ղեկավար, Հայկ Կոնջորեանը։ 

«Հանրապետութեան նախագահը չափազանց բարձր է գնահատել Հայաստանի և Կիպրոսի 

միջեւ եղբայրական յարաբերութիւնները:  Փոխադարձաբար ընդգծել ենք 

միջխորհրդարանական համագործակցութեան բարձր մակարդակը և քննարկել ենք դրանք 

խորացնելու նոր հեռանկարները:  Կիպրոսի Հանրապետութեան նախագահին ենք 

ներկայացրել Ադրբեջանի կողմից Լաչինի միջանցքում ապօրինի անցակէտ տեղադրելու 

հարցը:  Քննարկել ենք Ադրբեջանի հետ ընթացող խաղաղութեան գործընթացը, առկայ 

մարտահրաւէրները և դրանց լուծման ուղիները»,- «Ֆեյսբուք»-ի իր էջում գրել է 

Կոնջորեանը։ 

ԹԷՅԱՍԵՂԱՆ ՆՈՒԻՐՈՒԱԾ ՄԱՅՐԵՐՈՒ ՕՐՈՒԱՆ 

Կիրակի 14 Մայիս 2023-ին, կ.ե. ժամը 5:00-ին, ՀԲԸՄիութեան Նիկոսիոյ Մասնաժողովի 

Գործադիր վարչութեան կազմակերպութեամբ, տեղի ունեցաւ Մայրերու Օրուան նուիրուած 

Թէյասեղան, նոյն Մասնաժողովին ակումբի սրահին մէջ, ստուար բազմութեան մը 

ներկայութեամբ: 

Բացման խօսքը արտասանեց վարչական Տիկ. Ռուպինա Դանիէլեան Գույումճեանը, որ 

յատկապէս ըսաւ. «Տարիներու գեղեցիկ եւ իմաստալից աւանդութեամբ, ՀԲԸՄիութեան 

Նիկոսիոյ Մասնաճիւղը Մայիս ամսուան մէջ կը կազմակերպէ Մայրերու Օրուան 

տօնակատարումը, մեծարելու համար ՀԱՅ ՄԱՅՐԸ, որ դարերու փոթորիկներուն դիմաց 

պահած-պահպանած է ազգային մեր արժէքները՝  հայոց լեզուն, հայոց հաւատքն ու 

մշակոյթը, հայրենեաց սէրը, հայեցի մեր ինքնութիւնն ու դիմագիծը,  զանոնք փոխանցելով 

http://www.azadkhosk.com/
https://armenpress.am/arm/

սերունդէ սերունդ իր կաթին հետ միատեղ...եւ դարձած է հայութեան յարատեւման 

խորհրդանիշը», բարի գալուստ մաղթելով ներկաներուն: Ապա համառօտ կերպով 

ներկայացուց ձեռնարկին յայտագիրը, հակիրճ տողերով անդրադառնալով նաեւ օրուան 

զեկուցաբերին կենսագրութեան:  

 

 

Գեղարուեստական ճոխ եւ խնամուած յայտագիրը ընդգրկեց հայկական պարերու, 

խմբերգերու գեղեցիկ փունջ մը( խմբավար՝  Տիկ. Վիքի Գույումճեան), ինչպէս նաեւ Պարոյր 

Սեւակի «Մօր Ձեռքերը» ասմունքը, կատարողութեամբ Տիկ. Նարկիզ Պեքիարեանի:  Օրուան 

զեկուցաբերն էր Ազատ Խօսք ելեկտրոնային ամսաթերթի խմբագիր, գրող, 

հրապարակագիր  Տիկ. Երան Գույումճեանը, որ յատկապէս ըսաւ. «Հայ մայրը, սիրելիներ, 

այսօր կը գտնուի նոր մարտահրաւէրներու դիմաց...Խորապէս նիւթապաշտ, շահամոլ, 

պատմութիւն, լեզու ու մշակոյթ ջնջող եւ համահարթեցնող մեր ժամանակներուն, ուր 

ընտանիքն անգամ սկսած է այլասերիլ, աղաւաղուիլ, անգամ քայքայուիլ, որքան դժուար է 

հայ մայր ըլլալը, որքան մեծ մարտահրաւէր է հայալեզու, հայ ազգային արժէքներով սնող ու 

ապրող հայ ընտանիք ու ազգային հաւաքականութիւն կերտելն ու պահելը... 

պատասխանատուութիւն՝  որ կը ծանրանայ գերազանցօրէն հայ մօր ուսերուն:   Ի զուր չէ 

http://www.azadkhosk.com/

ըսուած՝  Մայրերու ափին մէջ պիտի փնտռել ազգերի ճակատագիրը» (Գարեգին Նժդեհ): 

Ապա ան կարեւորութեամբ ընդգծեց. «Այժմ, առաւել քան երբեք, հայ մայրը պիտի ըլլայ 

հայեցի ինքնութիւն ու ոգի, հայրենի սէր  սերմանողը՝  բազմամշակոյթ 

աշխարհիխառնիճաղանճին մէջ... ընդդէմ նահանջականութեան ու ազգային 

դասալքութեան... 

Հայ մայրը պիտի ըլլայ ազգային-բարոյական 

կողմնացոյց փարոսը՝  ներկայ աշխարհիս 

ապաբարոյացնող, ապազգայնացնող  

ճամբաներուն վրայ... 

Հայ մայրը պիտի ըլլայ Այբ Բեն Գիմի Մեսրոպեան 

խորհուրդը կրողն ու փոխանցողը 

համաշխարհայնացած, լեզու եւ ինքնութիւն ջնջող 

աշխարհիս ուղեմոլոր  բաւիղներուն...եւ  հայ 

հոգին վառ պահողը հոգեզուրկ ու տակաւ 

ռոպոթացող աշխարհիս մէջ... 

Հայ մայրը պիտի ըլլայ հայ ընտանիքին լոյսն ու 

յոյսը, սիրոյ ամուր հիմնասիւնը  տակաւ 

այլասերող, քայքայուող հայ օճախին, որ 

սրբութիւն է եղեր հայ մօր համար դար ու դարեր, 

եւ որուն ազգային շունչն ու ոգին հայ մայրն է վառ 

պահեր հազարամեակներ շարունակ մինչեւ հիմա, որպէս արթուն պահապանը անոր...  

Ու տակաւին, հայ մայրը պիտի ըլլայ արթուն խիղճը հայ կեանքին, հայ տարանջատ ու 

մասնատուած  սիրտերն ու հոգիները իրար կամարող համերաշխութեան ու սիրոյ  

ծիածանը ընդդէմ ազգն ու հայրենիքը ջլատող հատուածամոլութեան ու տարբեր 

պառակտումներու...ճգնաժամային այս օրերուն մասնաւորաբար, երբ Հայաստան-Արցախ-

Սփիւռք ոգեղէն կամուրջը, միասնականութիւնն  ու համահայկական ոգին «օդի, ջուրի, 

հացի նման» կենսական են մեր լինելութեան համար: 

Եւ այսպէս, հայ մայրէն կը սկսի հայ ընտանիքը, հայկականութիւնը, հայ մայրէն կը սկսին 

հայոց ազգն ու հայոց հայրենիքը...Հայ մայրն է ազգի շարունակականութեան եւ 

լինելութեան անփոխարինելի երաշխիքը...: 

 «ԾԱՆԻՐ ԶՔԵԶ» Ո՛Վ ՀԱՅ ՄԱՅՐ այսօր եւ ընդմիշտ...»: 

Այնուհետեւ, Տիկ Նարկիզ Պեքիարեան ապրումով արտասանեց Պարոյր Սեւակի Մօր 

Ձեռքերը» բանաստեղծութիւնը:  

Տեղի ունեցան տարբեր անակնկալներ եւ պարգեւատրումներ, որոնցմէ ետք ներկաները 

միասնաբար երգեցին «Իմ Անոյշ Մայրիկ» երգը, յաւելեալ ոգի ու ջերմութիւն փոխանցելով 

տօնական մթնոլորտին: 

http://www.azadkhosk.com/

Ձեռնարկի աւարտին, անպաշտօն կերպով խօսք առաւ Մելգոնեան Կրթական 

Հաստատութեան վաղեմի ուսուցիչ, այժմ Լոս Անճելըսաբնակ Պրն. Մինաս Գոճայեան, որ 

հիւրաբար կը գտնուէր Կիպրոս եւ կարօտով յիշեց իր հին օրերը, ակումբի աշխոյժ կեանքը, 

գնահատանքի խօսք ըսաւ օրուան ձեռնարկին եւ եզրափակեց իր կարճ խօսքը ըսելով. «Իմ 

սիրտը հոս է»: 

ՎԱՐՁՔԸ ԿԱՏԱՐ ԲՈԼՈՐԻՆ, ԽԱՂԱՂ ՈՒ ԱՆԱՄՊ ԵՐԿՆՔԻ ՏԱԿ ԱՊՐԻՆ ՄԵՐ ԲՈԼՈՐ 

ՄԱՅՐԵՐԸ: 

ԹՂԹԱԿԻՑ 

ԱՌ Ի ԳԻՏՈՒԹԻՒՆ 

ՅՕԴՈՒԱԾՆԵՐ 

ԵՐԿՈՒ ԿԱՐԵՒՈՐ ԻՐԱԴԱՐՁՈՒԹԻՒՆ 

Յակոբ Միքայէլեան 

 - 

28/04/2023 

 

«Հայկական խնդրոց յուզուած ատենները Սալեհ Փաշա 

Զէյթուն կու գայ եւ քաղաքային բժիշկի մը ձեռօք 500 

մանուկներ կը սպաննէ՝ թունաւոր պատուաստ ընել 

տալով անմեղներու վրայ (1890), իսկ հայկական 

ջարդերու ատեն զէյթունցիք կը պաշարեն զօրանոցը, 

վաթսուն ժամ կռուելէ եւ ռումբերու դիմադրելէ վերջ, կը 

յաջողին գերի բռնել 600-ի չափ զօրք իրենց 

հրամանատարով եւ ռազմամթերքով (1895): 

Վերը մէջբերուած տողերը առնուած են վերջերս Հայոց ցեղասպանութեան թանգարանի 

կողմէ հրատարակուած, թանգարանի գիտաշխատող հալեպահայ արխիւագէտ Միհրան 

Մինասեանի խմբագրութեամբ «Գառնիկ Կ. Պօտուռեանի Տարագրի յուշեր (1915-1917» 

գիրքէն: Ամբողջ գիրքը իւրայատուկ մենագրութիւն մըն է հայկական տեղահանութեանց եւ 

ջարդերու, պարտիզակցի ականատեսի մը կողմէ, որ օրը օրին, մանրամասնութեամբ եւ 

մտաւորական մարդու գրիչով կը նկարագրէ հայու գողգոթան: 

Ընդգծելէ ետք շատ մը տողեր ու էջեր՝ իրենց կարեւորութեանց համար լոյսին կը բերեմ վերի 

տողերը, ինքս զէյթունցի տարագրեալ ծնողներու զաւակ ըլլալուս եւ յիշեալ երկու 

իրադարձութիւններուն  յոյժ կարեւորութեանց համար: 

Ծանօթ է, որ «Արծուեբոյն» կոչուած Զէյթունը դարերով դիմադրեց զայն նուաճելու եկած 

օսմանեան բանակի  բազմաթիւ յարձակումներուն, որոնք բոլորն ալ ձախողեցան: Այսպիսի 

լեռնականներ ընկճելը անկարելի դարձած էր, երբ նոյնիսկ 40.000-նոց բանակով փորձած են 

գրաւել Զէյթունը, որ հազիւ 5000 մարտիկներով դէմ դրած է ու ահագին վնաս հասցնելով ետ 

շպրտած է թրքական բանակը: Ուրեմն, եթէ զէնքով չէ, ապա նենգութեամբ փորձած են 

ապագայի կռուող սերունդ ոչնչացնել ու դիմած են թունաւորումի: 

Որքան թունաւոր ուղեղ ունենալու է ազգ մը, որ այսպիսի միջոցի դիմէ… Իսկ անդին, մենք 

մեր պատմութենէն գիտենք, որ հայ բժիշկներ շատ մը թուրքեր բուժած են, քանի որ մեր 

բժիշկները մարդկային խիղճ ունեցած են, ոչ թէ ճիւաղային: 

Յաջորդ տողերուն մէջ յիշուած զօրանոցի պատմութիւնը արձանագրուած է շատ գիրքերու 

մէջ, սակայն այստեղ պզտիկ յիշեցում մը՝ Զէյթունի զօրանոցին մէջ տեղակայուած էր 1000 

հոգինոց թրքական բանակ մը, որ աւելի՝ ձեւական ներկայութիւն մըն էր, քան գործնական: 

1895-ի  Զէյթունի վերջին պատերազմի ընթացքին, երբ տղամարդիկ լեռներու վրայ 

դնթանօթներով յարձակող օսմանեան բազմահազարնոց բանակին դէմ կը կռուէին, 

http://www.azadkhosk.com/

զօրանոցի մէջի թուրք զինուորները առիթը օգտագործել կ՛ուզեն ու զօրանոցի պատուհանէն 

կրակ կը նետեն շրջակայ տուներուն վրայ: Զէյթունի բոլոր տուները փայտաշէն էին եւ եթէ 

մէկ տուն կրակ առնէր, բոլոր տուներն ալ կը հրդեհուէին: Տղամարդոց բացակայութեան, 

կիները որ կը տեսնեն զինուորներուն ըրածը, կը զինուին իրենց տնային զանազան 

միջոցներով՝ դանակներով, մանգաղներով, գերանդիներով… ու կը յարձակին զօրանոցին 

վրայ, լաւ ջարդ մը կու տան թուրք զինուորներուն եւ մնացածն ալ գերի կը բռնեն: 

«Ճիզմաներ (երկարաճիտ կօշիկներ) հագած, ղասաթուրաներով (մսավաճառի խոշոր 

դանակներ) յարձակեցանք, արիւնը մինչեւ ծունկերնիս կը հասնէր…»: Ինծի անձնապէս 

պատմած է մեծ քրոջս զէյթունցի կէսուրը՝ Զարուհի ապլան, որ վարպետ վերմակ կարող 

ըլլալուն՝ շատերու տուները կ՛այցելէր եւ անոնց վերմակները կը կարէր զանազան 

զարդաձեւերով, որոնցմէ մէկուն ընթացքին, կարի համար գործածուող «մաստասեղը» 

բոպիկ ոտքին կը մտնէ ու կը խրուի մինչեւ ներս, տնեցիք կը տեսնեն ու իրար անցած 

օգնութեան կը վազեն, իսկ Զարուհի ապլան կամացուկ մը ասեղը կը քաշէու կը հանէ ոտքէն 

եւ ահաբեկած տանտէրերուն ժպիտով կը պատմէ զօրանոցի եղելութիւնը, ըսելով թէ ասեղը 

ի՞նչ է որ պիտի ցաւցնէ, ինք զօրամոց գրաւող կիներուն մէջ եղած է: 

Լսած էի, անգամ մըն ալ պատմել տուի: Աստուածամօր դէմքով, մոխրակապտաւուն աչքերը 

մանրացնելով ժպիտին մէջ Զարուհի ապլան աւելցուց, որ զէյթունցիք, տղամարդ թէ կին, 

բոլորն ալ հերոսներ էին, ինչպէս իր ամուսինը՝ Պիտրուս էմմին, Զէյթունի խստաշունչ ձմեռ 

օրուան մը ընթացքին, ձիւնածածկ լեռնէն ձիով իջնելու ատեն, ձին կը խրի ու չի կրնար 

առաջ երթալ, Պիտրուս էմմին ճարահատ կ՛իջնէ ու ձիուն տակը մտնելով կը շալկէ ու ձիուն 

հետ կը հասնի տուն: 

Այդ հերոսները խաբուեցան օրուան Սահակ կաթողիկոսէն, որ Բարձր դրան կողմէ 

խոստում առած էր, որ զէյթունցիք անպայման ետ պիտի վերադառնան իրենց տուները, 

միայն թէ այս պատերազմի օրերուն թող աւելի ապահով վայրեր երթան: Չհաւատացին 

Զէյթունի իշխանները, սակայն չկրցան նաեւ չենթարկուիլ Կաթողիկոսի վստահեցնող կոչին 

ու… փակուեցաւ Արծուեբոյնի վերջին էջը: 

«Ողբամ մեռելոց, բեկանեմ շանթեր, կոչեմ ապրողաց»: 

ՅԱԿՈԲ ՄԻՔԱՅԷԼԵԱՆ 

ԱԶԳ 

ԱՐԵՒՄՏԱՀԱՅԵՐԷՆԸ ՀԱՅԱՍՏԱՆԻ ՄԷՋ 

Լիւսի Տէօքմէճեան  

Երևան, 20 Ապրիլ 2023,  ԳԵՂԱՐԴ  

2013 թուականէն մինչեւ 2020, երբ զանազան առիթներով որպէս «հիւր» կամ զբօսաշրջիկ 

կ’այցելէի Հայաստան, երբեք ջանք չէի թափեր արեւելահայերէնո՛վ հաղորդակցելու 

հայաստանաբնակ հայրենակիցներուս հետ: Կը մտածէի, թէ քանի որ արեւմտահայերէնը 

հայոց լեզուի լիարժէք մէկ ճիւղն է, ես պէտք չունիմ լեզուս փոխելու, հետեւաբար ինչպէս որ 

ես արեւելահայերէնը կը հասկնամ, պէտք է որ արեւմտահայերէնն ալ հասկնալի ըլլայ, 

այնքան ատեն որ օտար բառեր չեմ խառներ խօսակցութեանս մէջ: 

2020 թուականի Սեպտեմբերին հայրենադարձուելէ ետք 

շարունակեցի պահել նոյն մտածելակերպը… մինչեւ որ 

ընդունուեցայ աշխատանքի: Հոն սկսաւ լեզուի խնդիրը, 

լեզուի երկու ճիւղերուն իսկական բախումը: 

Առաջին հերթին լուրջ զարմանք ապրեցայ, երբ 

գործընկերներս «նոր պաշտօնեային» հանդէպ նախապաշարուած էին որպէս «հայերէն 

չգիտցող»ի: Ապա, երբ ինծի ծանօթացան, ի հարկէ փոխեցին իրենց գնահատականը… եւ 

լեզուական կարգավիճակս փոխուեցաւ. դարձայ «մաքուր հայերէն չխօսող»: 

Լեզուական հարցը հայրենադարձին ամէնօրեայ խնդիրներէն մէկն է Հայաստանի մէջ: 

Քանի՜-քանի՜ անգամ խօսակիցիս շփոթած նայուածքին կ’ուղեկցէր անոր առաջին 

արձագանգը՝ «ի՞նչ» կամ «ի՞նչ է» արտայայտութիւնը, ու ես գրեթէ միշտ ստիպուած կ’ըլլայի 

նուազագոյնը երկու անգամ կրկնել ըսածս: Արդարեւ, հրամայական դարձաւ 

արեւելահայերէն խօսիլը «պաշտօնապէս որդեգրելը»: Այդուհանդերձ, շատ յաճախ կը 

պատահի, որ, հազիւ երկու բառ խօսած, ինծի հարցնեն՝ «Սիրիայի՞ց էք» կամ «սիրիահա՞յ 

էք», նկատելով արեւելահայերէնին «խոտոր» կամ «օտար» առոգանութիւնս: Վերջին 

տարիներուն մեծ թիւով սուրիահայերու Հայաստան տեղափոխութեան պատճառով, 

«սիրիահայ» մակդիրը դարձած է հին ժամանակուայ «ախպար» բառին հոմանիշը, 

հայրենադարձ սփիւռքահայոց նոր պիտակը: 

Պէտք է խոստովանիմ, որ արեւելահայերէնի եւ արեւմտահայերէնի լեզուամտածողութեան 

տարբերութիւնը պատճառ կը հանդիսանար, որ խօսելու ատեն որոշ չափով կաշկանդուիմ, 

մտովի յղկեմ ըսելիքս եւ իւրաքանչիւր նախադասութիւն մաղէ անցընեմ՝ զայն 

չարտայայտած, որպէսզի, ակամայ, լեզուական թիւրիմացութեան դէմ-յանդիման չգտնուիմ: 

Որոշ ժամանակ ետք գործընկերներս քիչ թէ շատ վարժուեցան խօսելաձեւիս՝ 

առոգանութեանս ու «անկատար» արեւելահայերէնիս: Սակայն աշխատանքի բերումով երբ 

ուրիշներու հետ պիտի հաղորդակցէի, լեզուի խնդիրը գերլարուածութիւն կը յառաջացնէր 

մէջս, որովհետեւ անոնք անմիջապէս պիտի նկատէին հայրենադարձ սփիւռքահայիս 

լեզուամտածողութեան ակնբախ տարբերութիւնը արեւելահայու լեզուամտածողութենէն: 

Այս լարման չափը թէեւ զգալիօրէն պակսած է այսօր, բայց չէ վերացած Երեւան 

հաստատուելէս աւելի քան 2,5 տարի ետք. անոր անհետացումը վստահած եմ ժամանակին: 

Կայ նաեւ փոխկապակցուած այլ հանգամանք մը: Չնայած վաղուց անդրադարձած էի այս 

երեւոյթին, բայց արեւելահայերէնին հետ մօտէն շփում ունենալէս ետք անհերքելի 

իրողութիւնը ջուրի երես ելաւ իր ամբողջ ծաւալով. մենք՝ սփիւռքահայ սովորական 

մարդիկս (խօսքը հայագէտներու, խմբագիրներու, գրողներու, հայերէնի ուսուցիչներու 

մասին չէ), մեծապէս կը թերանանք մեր ոսկեղինիկի հարուստ բառապաշարի ամբողջական 

http://www.azadkhosk.com/

կիրառման մէջ: Այսինքն՝ քիչ կը կիրարկենք հոմանիշներն ու իմաստային առումով իրարու 

նման բառերը: Բերեմ ամենապարզ օրինակը. երբ կը փափաքինք երկրորդ անձին 

արձագանգը իմանալ որոշ հարցի մը շուրջ, սովորաբար չենք ըսեր «ի՞նչ կը թելադրես», 

«ի՞նչ խորհուրդ կու տաս», «ի՞նչ կը յանձնարարես», այլ լաւագոյն պարագային կ’ըսենք «ի՞նչ 

է կարծիքդ» կամ աւելի պարզ ու անորոշ՝ «ի՞նչ կ’ըսես»: Մէկ խօսքով, կամովին կը 

հրաժարինք մեր լեզուի հսկայական հարստութենէն օգտուելէ, միեւնոյն ժամանակ 

աղքատացնելով նոյն լեզուն: 

Կայ եւս մէկ տհաճ եւ տխուր իրողութիւն մը՝ մեր առօրեայ խօսակցութեան մէջ կա՛մ 

գիտակցաբար հրաժարած ենք, կա՛մ ալ վարժութիւն չենք դարձուցած բազմաթիւ բառերու 

հայերէններուն օգտագործումը՝ նախապատուութիւնը տալով օտար բառերուն: Այս դառն 

իրականութիւնը ակներեւ դարձաւ հայաստանաբնակ դառնալէս ետք: 

Սակայն ցաւալին այն է, որ մաքուր հայերէն չխօսիլը միայն Սփիւռքին չի վերաբերիր: 

Հայաստանի մէջ օտար, մեծ մասամբ ռուսերէն, բառերու յաճախ անտեղի կիրառման 

երեւոյթը անհասկնալի է ինծի համար: Սփիւռքի մէջ գուցէ մէկը «փորձէ ինչ-որ չափով 

արդարացնել» օտար բառերու գործածութիւնը, պատճառաբանելով օտար հողի վրայ մեր 

գոյութիւնը եւ օտարներու հետ ամէնօրեայ շփումը: Բայց հայրենի երկինքին տակ ու 

հայրենի հողին վրայ ապրող հայուն կողմէ աղաւաղուած հայերէնի գործածութիւնը որեւէ 

արդարացում չունի եւ չի՛ կրնար ունենալ: Յետոյ ի՞նչ, որ երկար տարիներ երկիրը գտնուած 

է ռուսական/սովետական տիրապետութեան տակ: 30-ին դեռ քանի՞ տարի պէտք է 

գումարել ձերբազատիլ կարենալու ռուսերէն բառեր անհարկի գործածելու վատ 

սովորութենէն: Պէ՞տք է յիշեցնել, որ հայրենաբնակ հայուն ազգային, պետական ու 

պաշտօնական ՄԻԱԿ լեզուն հայերէնն է: 

Ես օրինակներ պիտի չբերեմ երկրի բարձրագոյն մակարդակի մարդոց գործածած օտար 

բառերու ցանկէն, բայց հասարակ մարդոց շրջապատէն հետեւեալ օրինակը կ’ուզեմ 

ներկայացնել: Լիբանանի մէջ սովորական հայախօս սփիւռքահայը դժուար թէ առօրեայ 

ամենագործածական ու ամենատարրական բառերը փոխարինէր արաբերէնով. չեմ լսած 

մէկը որ իր հայերէն նախադասութեան մէջ, օրինակ՝ գաւաթ, պայուսակ, խոհանոց, 

սառնարան, գուլպայ, հովանոց բառերը կամ գոյներուն անունները փոխարինէ 

արաբերէնով, մինչդեռ Հայաստանի մէջ սովորական է շատ տեղացիներու խօսակցականին 

մէջ լսել վերոնշեալներուն ռուսերէնը: Կայ նաեւ աւելի վատը. լայնատարած գործածումը 

կարգ մը պտուղներու եւ բանջարեղէնի թրքերէն անուններուն: 

Այս մէկը յաւելեալ պատճառ էր, որ ես անհանգիստ զգամ իմ շփումներուս մէջ, միշտ 

մտավախութիւն ունենալով չհասկնալ դիմացինիս ըսածը: Հոս կը յառաջանան տարօրինակ 

հարցադրումներ. հայախօս սփիւռքահայը իր հայրենիքին մէջ հայերէնը հասկնալու եւ 

հասկցնելու դժուարութեա՞ն պիտի հանդիպի, խօսելու ժամանակ պիտի մտածէ՝ 

արեւելահայերէ՞ն խօսի ու լաւ չհասկցուի, թէ՞ արեւմտահայերէն խօսի ու դարձեալ լաւ 

չհասկցուի: Եւ տակաւին՝ իր հայրենաբնակ ազգակիցին օտար բառերով խեղդուած 

մայրենին չհասկնայ: Ի՜նչ անհեթեթութիւն: 

http://www.azadkhosk.com/

Ժամանակ մը ետք լուծումը գտայ: Օտարախառն արեւելահայերէն խօսակիցիս ԱՄԷՆ 

անգամ կը հարցնեմ՝ «իսկ այդ բառերուն հայերէնը ի՞նչ է» (թէկուզ որ զիս այպանեն՝ «դեռ 

չսովորեցի՞ր»), եւ, միւս կողմէ, իմ խօսելէս առաջ նախապէս կը զգուշացնեմ լսակիցս. «Ես 

Պէյրութից եմ, եթէ իմ խօսակցութեան մէջ ինչ որ բան անհասկանալի լինի ձեզ, ասէք 

խնդրեմ՝ կը կրկնեմ»: 

*** 

Այս բոլոր ժխտական երեւոյթներուն կողքին, Հայաստանի մէջ կա՛ն արեւմտահայերէնի 

հանդէպ սէր ունեցող տեղացի ազգակիցներ: Տամ երկու օրինակ: Բժիշկի մը 

արեւմտահայերէնով կը ներկայացնէի այցելութեանս պատճառը: Ընդամէնը երկու բառ 

արտաբերած, ան ընդհատեց զիս. «Էդ ո՜նց եմ սիրում ձեր լեզուն»: Երկրորդ դրուագը. քրոջս 

հետ խաչմերուկի մը լուսացոյցին մօտ կը սպասէինք կանաչ լոյսին՝ զրուցելով իրարու հետ: 

Յանկարծ տղամարդու ձայն մը լսեցի ճիշդ ականջիս տակ՝ «Ի՜նչ գեղեցիկ է…»: Այդ 

ակնթարթին ակամայ թուեցաւ, թէ հաճոյախօսութիւն մը պիտի լսեմ իմ կամ քրոջս 

հասցէին. բայց ի զարմանս ինծի, ան շարունակեց. «Ի՜նչ գեղեցիկ է արեւմտահայերէնը, ի՜նչ 

անուշ է լսւում: Էստեղ հանգիստ զգացէք ձեր տանը պէս»: 

Գոհունակ ժպիտ մը գծուեցաւ դէմքիս: 

ԻՆՉՈ՞Ւ ՆԵՄԵՍԻՍԻ ՅՈՒՇԱՐՁԱՆԸ ԴԱՐՁԱՒ ՎԻՃԱՅԱՐՈՅՑ ՀԱՐՑ 

 

Թո՜ղ Պատմութիւնը Խօսի: 

 

Նեմեսիսի յուշարձանը եկաւ աշխարհին յիշեցնելու, թէ 

մարդկային պատմութեան մէջ կայ չփակուած էջ մը՝ 20-

րդ դարասկզբին կատարուած առաջին 

Ցեղասպանութիւնը, որ կը սպասէ համաշխարհային 

ճանաչման եւ արդար լուծում կը պահանջէ: 

 

Յուշակոթող մը եկաւ ապացուցելու՝ որ հայ եւ թուրք 

ազգերը պատմութեան  ընթացքին կ՜ընթանային մէկը 

միւսէն հակոտնեայ ճանապարհներով:  Հայը որդեգրած 

էր մարդասիրութեան եւ երախտագիտութեան ազգաշէն 

ուղին: Մինչ թուրք քաղաքականութեան հիմքը եղած էր 

ցեղապաշտութիւնն ու բռնատիրութիւնը, հուրով ու 

սուրով ժողովուրդներ ստրկացնելու, հողատարածքներ նուաճելու քաղաքականութիւնը: 

Եւ այդպիսով անոնք կրցան տիրանալ Հայոց պատմական հայրենիքին, բրտօրէն 

տեղահանելով ու բնաջնջելով  մէկուկէս միլիոն հայեր: 

 

Այսօր հայ ժողովուրդին դէմ գործադրուած մեծ Ոճիրին եղելութիւնը վկայող յուշարձանը, 

պատեհ առիթ մը ստեղծեց թուրք քաղաքական գործիչներուն, սպառնալիքներ հնչեցնելու  

շարունակելու իրենց վաղեմի ծրագիրները: 

Այլ կերպ չեն կրնար մտածել ցեղապաշտ ղեկավարները, որոնք հերոսացուցած են 

Ցեղասպանութեան  յանցագործները, անոնց անունով յուշրձաններ ու դպրոցներ 

անուանելով: Եւ մինչեւ այսօր Թուրքիոյ պետական շրջանակները ոչ միայն չեն 

դատապարտեր իրենց նախորդներուն ոճրային արարքները, այլ կը փորձեն արդարացնել 

անոնց գործելակերպը: 

 

Ահա թէ ինչու անոնք Նեմեսիսի արձանին մէջ ուրիշ բան չկրցան տեսնել, միայն 

«ահաբեկչութիւն» ու սադրանք, թուրք քաղաքական գործիչներու նկատմամբ: 

Որքանո՞վ համոզիչ եւ արդարացի է նման մեղադրանք մը, երբ սադրանքն ու ուխտադրուժ 

վերաբերմունքը դարերու ընթացքին միշտ եղած է թուրք քաղաքականութեան հիմնական 

ուղեգիծը:  

 

Այդպիսով ռազմատենչ բռնակալներ կրցած են վրէժխնդրութիւն եւ ատելութիւն 

յառաջացնել ժողովուրդներուն մէջ: Այդ մասին կը խօսին ոչ միայն բռնատիրութեան 

անցնող դարաշրջանները, այլ նոյնիսկ մեր օրերուն տեղի ունեցող իրադարձութիւնները: 

 

Յիշենք Արցախի 44- օրեայ պատերազմին Թուրքիոյ անթաքոյց ցեղասպան աջակցութիւնը 

Ատրպէյճանին, ահաբեկիչներու բարբարոսական բռնարարքներով, գործադրելու նոր 

Ցեղասպանութեան մը ծրագիրը: 

 

Միթէ՞ թուրք բռնակալներուն հայատեացութեան մոլուցքը չէ, որ ի յայտ կու գար Պաքուի 

Ռազմական Այգիին մէջ ցուցադրուած քստմնեցուցիչ տեսարանն ու պատանդ պահուած 

ռազմագերիներուն նկատմամբ դաժան վերաբերմունքը, հասնելով մինչեւՊաքուի 

շքերթը՝փառաւորելու, ոգեկոչելու Երիտթուրքերու ռազմական նախարար Էնվէրի հոգին: 

Ի՞նչ կրցաւ ըսել միջազգային օրէնսդրութիւնը, թուրքիոյ անցեալի եւ այսօրուայ 

քաղաքական պատասխանատուութեան մասին, երբ միջազգային օրէնսդրութեան լուռ 

դիրքորոշումէն քաջալերուած, Թուրք ղեկավարներ կը շարունակեն իրենց որդեգրած 

ուրացման քաղաքականութիւնը, անտեսելով ժողովուրդի մը արդար իրաւունքը: 

 

Դժուար թէ Թուրք հասարակութիւնը ընկալած է Նեմեսիսի մասին ողջ ճշմարտութիւնը: 

Այս առումով, եթէ յուշարձանը տեղադրուէր աւելի յարմար ժամանակի մը ընթացքին, 

անկասկած խորհրդանշուած իրողոթիւնը առաւել հասկնալի կը դառնար: 

Մինչեւ ե՞րբ կարելի է թուրք հասարակութիւնը պահել մութին մէջ, քօղարկելով Հայոց 

Ցեղասպանութեան  պատմական եղելութիւնները: 

 

Բայց, մի՞թէ կարելի է փոխել թրքական կաղապարուած ու կարծրացած մտայնութիւնը: 

Այդ մէկը թէեւ կը թուի անկարելի, այսօրուան հանգամանքներն ու ժամանակները կրնան 

որոշ տեղաշարժ մը ստեղծել թուրք հասարակութիւնը արթնցնելու յարգելի 

ճշմարտութիւններու լոյսին: Մինչեւ այն օրը՝ երբ բռնատիրութիւնը անցնի պատմութեան, 

իր տեղը զիջելու նոր հասարակարգի մը, հոն պիտի իշխէ մարդասիրութիւնը, 

ժողովուրդներու համակեցութիւնը, ուր ղեկավարները պիտի առաջնորդուին մարդկային 

իրաւունքներու արդար սկզբունքներով: 

 

Այն ատեն թուրք Կառավարութիւնը պիտի ուզէ ճանչնալ իր անցեալի պատմութիւնը, 

ձերբազատուի անցեալի իր որդեգրած քաղաքական ուղեգիծէն: 

Վերջապէս պիտի կարենայ հասկնալ անիրաւուած ժողովուրդի մը զգացումները, հայ 

ժողովուրդին հետ պատմական ճշմարտութեան վրայ հիմնուած խաղաղ յարաբերութիւններ 

հաստատելու...: 

 

ՆՈՒԱՐԴ ՄԱՏՈՅԵԱՆ ՏԱՐԱԳՃԵԱՆ 

12/5/2023 

ԹՈՒՐՔ ՍԵՐԺԱՆԸ ՍԱՐՍԱՓԵԼԻ ՄԱՆՐԱՄԱՍՆՈՒԹԻՒՆՆԵՐ ԿԸ 

ՅԱՅՏՆԷ ՏԵՐՍԻՄԻ ԱԼԵՒԻՆԵՐՈՒ ԵՒ ՀԱՅԵՐՈՒ ԿՈՏՈՐԱԾԻՆ ՄԱՍԻՆ 

Յարութ Սասունեան 

«Քալիֆորնիա Քուրիըր» թերթի հրատարակիչ 

www.TheCaliforniaCourier.com 

Թուրք սերժան Ալի Օզ, որ մասնակցած է հազարաւոր 

ալեւի քիւրտերու եւ հայերու կոտորածին՝ Թուրքիոյ 

Տերսիմի շրջանին մէջ, 1937-1938 թուականներուն, ցնցող 

խոստովանութիւն մը ըրած է այդ սպանութիւններուն մէջ 

իր դերակատարութեան մասին։  Չափազանց 

վրդովեցուցիչ է կարդալ սպանութիւններու մասին գրուած 

այդ զարհուրելի մանրամասնութիւնները։ 

Օզի նամակին աղբիւրը Հասան Սալթըքի արխիւն է․ ան 

Kalan Music-ի հիմնադիրն է, որ ստեղծած է թրքական եւ 

հայկական երաժշտութեան արժէքաւոր 

ձայնագրութիւններ: Կեանքէն հեռացած է երկու տարի առաջ։ Սալթըք  թուրք պետական 

հարիւրաւոր փաստաթուղթեր եւ լուսանկարներ ունէր, զորս կիսուած է քանի մը 

հետազօտողներու հետ: Անոնցմէ մէկը Նեւզաթ Օնարանն է, որ շատ գրած է հայկական 

բռնագրաւուած կալուածներու մասին։ Փրոֆեսըր Թաներ Աքչամ ինծի տուաւ Օզի նամակին 

պատճէնը, զոր ան ստացած էր Օնարանէ: Աքչամ շնորհակալութիւն յայտնած է Նիլուֆերի՝ 

Սալթըքի  կնոջ, նամակը օգտագործելու թույլտուութեան համար։ 

17 Դեկտեմբեր 1946ին, սերժան Օզ նամակ մը գրած է ներքին գործերու նախարար Շուքրու 

Քայեայի եւ շնորհակալութիւն յայտնած անոր՝ աշխատանք գտնելու համար հզօր զօրավար 

Ապտուլլահ Ալփտողանի միջնորդութեամբ, որ Տերսիմի կոտորածը կազմակերպելու 

գործով Աթաթուրքի կողմէ Տերսիմի շրջան ուղարկուած նահանգապետ-զօրավարն էր։ Օզ 

Ալփտողանի թիկնապահն էր Տերսիմի մէջ։ 

Նախարար Քայեայի յղած իր նամակին մէջ Օզ ըսած է, որ իր բանակային գործընկեր Էթհեմ, 

որուն հետ եղած է Տերսիմի կոտորածին, վերջերս այցելած է իրեն։ «Ան ամբողջութեամբ 

կորսնցուցած էր խելքը։ Ցնցուելով դուրս կու գար անկողինէն եւ գոռալով կը թռչէր փողոց…: 

Ես դժուարութեամբ կը յաջողէի զայն զսպել։ Մանուկները, զորս ան սպաննած էր, 

անընդհատ  կ՛անհանգստացնէին զինք։ Ան չէր կրնար քնանալ կամ ուրիշ բան ընել։ Մեծ 

դժուարութեամբ զայն տարի Իզմիր եւ յանձնեցի իր ընտանիքին։ Վերադառնալէս ետք լուր 

ստացայ, որ ան կտրած է իր դաստակները եւ ինքնասպան եղած»։  

Սերժան Օզ նկարագրած է Տերսիմի մէջ իր կատարած յանցագործութիւններուն 

ազդեցութեան մասին։ «Այս միջադէպը խոր ազդեցութիւն ձգեց վրաս։ Այն տխուր դէպքերը, 

զորս ես ապրած էի, սկսան մէկ առ մէկ վերադառնալ մտքիս: Իմ սպաննած մանուկներուն 

աչքերը կը դոփէին գլխուս մէջ, եւ ես նոյնպէս սկսայ չքնանալ, չուտել։ Ես կ՛արթննամ 

ցնցուած, կը կորսնցնեմ ես զիս։ Այնպէս կ՛ըլլայ, որ չեմ գիտեր՝ ո՛ւր գացած, ի՛նչ ըրած եմ»։ 

Օզ գրած է, որ զինք ուղարկած են հոգեբոյժի: «Բժիշկը ինծի յանձնարարեց գրել այն, 

ինչ ըրած եմ եւ ստորագրած: Հիմա ես դեղ կը գործածեմ։ Ինծի երեք ամիս արձակուրդ 

տուին։ Բայց նախարար, մեր զօրավարը ըսաւ. «Այստեղ (Տերսիմի մէջ) կատարուածին 

մասին չխօսիք ոչ մէկ քաղաքացիի, նոյնիսկ ձեր մօր կամ հօր հետ։ Հակառակ պարագային 

բոլորդ կախաղան կը բարձրացուիք։ Ես գրած եմ այդ բաները եւ ստորագրած։ Հիմա սկսած 

եմ վախնալ, թէ ինծի բան մը կը պատահի՞։ Ես խնդրեցի բժիշկէն վերադարձնել գրածս։ 

Անկարելի է, ան չի տար»: 

Օզ ներքին գործերու նախարարին պատմած է, թէ ի՛նչ գրած է իր հոգեբոյժին. «Ես 

մասնակցած եմ Տերսիմի գործողութեան, 1937-1938 թուականներուն։ Ես իմ զօրավարի 

թիկնապահն էի։ Աւազակներու հետ շատ բախումներ եղած են։ Մեր բռնած աւազակները 

կամ յանձնուողները սպաննած ենք՝ կին, թէ մանուկ։ Բոլորին վրայ քարիւղ լեցուցած եւ 

վառած ենք։ Երբեմն զօրավարը կը հրամայէր՝ քարիւղ լեցընել անոնց վրայ կենդանի 

վիճակի մէջ եւ վառել։ Գոռալով ու ճչալով անոնք կ՛այրէին եւ մոխիր կը դառնային, անոնց 

մարմնին հոտը ամբողջութամբ այրած էր մեր քթածակերը»: 

Օզ շարունակեց իր սարսափելի յիշողութիւնները. «Զօրավարին լուր եկաւ Տերսեմեքէն 

(Տերսիմ). «Կիները եւ մանուկները թաքնուած էին գետափի զառիթափին, ի՞նչ ընել»: 

«Բոլորին սպաննեցէ՛ք եւ վառեցէ՛ք», հրամայեց զօրավարը: Երկու ժամ ետք հարիւրապետը 

ցուցմունք տուաւ։ Բայց ոչ ոք կ՛ուզէր մանուկներուն վնասել։ Անոնք ականջ չտուին 

հրամաններուն։ Զօրավարը շատ զայրացաւ։ Զինուորներու ջոկատով ճամբայ ինկանք։ 

Բոլորը կանգնած էին քար կտրած։ Ան սկսաւ հարուածել հարիւրապետին եւ 

զինուորներուն։ Հայհոյելով՝ ըսաւ. «Բոլորը հո՛ս բերէք, հոս հարթ է»: Կիներ եւ մանուկներ՝ 

գոռալով ու ճչալով, ողբալով ու հառաչելով, կը պաղատէին զօրավարին ոտքերուն քով: 

Անոնց մարմնին եւ  ոտքերուն միայն ցնցոտիներ էին։ Բոլորին ձեռքերն ու ոտքերը կապած 

էին, բերանները խցկած էին լաթերով։ «Հիմա, զինուորնե՛ր, ես ձեզի կը դիմեմ, այս 

քըզըլպաշներու (ալեւիներու) սերունդները բոլորը դաւաճաններու բիճեր են, ձեր 

ընկերները սպաննողներուն բիճերը, եւ եթէ անոնք մեծնան, կը շարունակեն սպաննել ձեր 

եղբայրները։ Զանոնք պէտք է ոչնչացնել։ Մենք արմատախիլ ըրինք հայկական սերունդը, 

մնացած են այս քիւրտերն ու քըզըլպաշները։ Եթէ կ՛ուզէք, որ ձեր զաւակները երջանիկ 

ապրին այս երկրին մէջ, սպաննեցէ՛ք առանց խղճահարութեան։ Կառավարութիւնը, մեր 

նախագահը, յանձնարարած են ջնջել, վառել, քանդել։ Ոչ ոք պիտի դատուի ըրած գործերուն 

համար, ես կը խոստանամ ձեզի», ըսաւ ան»: 

Յետոյ զօրավարը հրամայեց. «Իւրաքանչիւրդ հերթով մէկ-երկու հոգի սպաննեցէք»։ 

Խումբին մէջ լռութիւն տիրեց։ «Հարիւրապետ, սկսի՛ր, երկու հոգի բե՛ր», ըսաւ ան։ Բերին 

երկու մանուկ, ան կրակեց անոնց գլխուն։ Երկուքն ալ մեռան։ Երբ բանը հասաւ երրորդ 

զինուորին՝ Տիարպեքիրէն Սալիհին, ան մօտեցաւ մանուկներուն եւ ինկաւ անոնց առջեւ։ 

«Իմ զօրավար, չեմ կրնար, ես ալ զաւակներ ունիմ»։ «Մանուկները անմեղ են», ըսաւ ան, «այս 

թշուառները»: Զօրավարը ըսաւ՝ «դուն անիծեալ քիւրտ ես, այդ քու ցեղդ է, ասոր համար ալ 

կը ցաւիս, այդպէս չէ՞»։ Ան կրակեց զինուորին ճակատին եւ ըսաւ. «ո՛վ չկատարէ հրամանը, 

կ՛արժանանայ անոր բախտին»։ Այսպիսով, բոլորը սկսան սպաննել մէկ կամ երկու կին եւ 

մանուկներ: Ամէն մահապատիժէ ետք զօրավարը ինքն ալ մէկ-երկու կրակոց կ՛արձակէր 

անոնց գլխուն՝ համոզուելու համար, որ մահացած են։ Իւրաքանչիւրը պէտք է կատարէր իր 

պարտքը։ «Եկո՛ւր մօտս, սերժան (Օզ), քու հերթդ է»։ Մնացած էին երեք փոքր աղջիկներ։ 

«Ասոնցմո՛վ զբաղեցէք», ըսաւ ան: Մանուկները կծկուած էին գետնին, աղտոտած  էին իրենց 

ցնցոտիներուն մէջ եւ կու լային թշուառ վիճակի մէջ։ Ես նայեցայ անոնց աչքերուն մէջ եւ 

երեքն ալ  սպաննեցի։ Անոնց աչքերը խորապէս խոցեցին հոգիս։ Ես չեմ կրնար մոռնալ 

անոնց աչքերը: Այդ օրը մահապատիժի ենթարկուեցան 70-80 մանուկ եւ 30 կին։ Բոլորին 

մարմինները նետեցին Մուրատի ջուրերը։ Գետը լեցուեցաւ արիւնով։ Շատ զինուորներ 

ներում կ՛աղերսէին։ Ես շատ մարդ սպաննած ու վառած եմ, սակայն այդ փոքրերուն 

աչքերուն պէս խոցող աչքեր չեմ տեսած»։ 

Սերժան Օզ իր նամակը աւարտած է հետեւեալ տանջալից գրառմամբ. «Ես ինչպէ՞ս կրնամ 

նայիլ զաւակներուս աչքերուն»: 

Արեւելահայերէնի թարգմանեց՝ Ռուզաննա Աւագեան 

Արեւմտահայերէնի վերածեց՝ Սեդա Գրիգորեան 

ԳՈՒՐԳԷՆ ԵԱՆԻԿԵԱՆԻ ԴԱՏԱՎԱՐՈՒԹԵԱՆ ԵՒ ԲԱՆՏԱՅԻՆ 

ՅՈՒՇԵՐՈՒ ԼՈՅՍԻՆ ՏԱԿ  

ԳՈՒՐԳԷՆ ԵԱՆԻԿԵԱՆԻ «ԲԱՆՏԱՐԿԵԱԼԻ ՁԱՅՆԸ» ՀԱՏՈՐԸ  

Յարութիւն Իսկահատեան- Պէյրութ  

 

Գուրգէն Եանիկեանի անձին եւ անոր դատավարութեան 

մասին ամերիկեան բազմաթիւ թերթերու մէջ, իսկ 

ամերիկահայ թերթերէն մանաւանդ «Նոր Սերունդ» 

ամսաթերթին մէջ անցեալ դարու եօթանասունականներուն 

լոյս տեսած են զանազան տեղեկատուութիւններ եւ 

վերլուծումներ: Անոնց բոլորը առատ աղբիւրներու 

հաւաքածոյ մը կը կազմեն՝ ուսումնասիրելու Եանիկեանի 

արարքը, դատավարութիւնը եւ անոնց առընչուող հարցեր: 

Գուրգէն Եանիկեան Հայը իր կեանքը զոհած է հայկական 

դատին եւ իր ծերութեան տարիները բանտին մէջ անցուցած, 

գրի առած է իր յուշերն ու խոհերը իբրեւ բանտարկեալ եւ 

հրատարակութեան պատրաստած, որ ատենին լոյս չէ 

տեսած: Այդ վաւերական գրութիւնը՝ «Բանտարկեալի 

Ձայնը» խորագիրով խմբագրած եւ ծանօթագրած է հայրենի 

գրականագէտ Կարօ Վարդանեան, որ լոյս տեսած է 

հատորով Լիբանանի «Սփիւռք» պարբերաթերթի 

հրատարակութեամբ, Ոսկան Երեւանցի տպագրատուն-հրատարակչութիւն, Երեւան, 2022, 

272 էջ:  

Գուրգէն Եանիկեանի բանտարկուելէն ետք, առաջին անձը որ անոր տեսնելու կ՛երթայ 

փաստաբան Մինասեանն է: Նախքան այցելութիւնը նոյն օրը, փաստաբանը Եանիկեանին 

գրութիւն մը կը յղէ պահակին միջոցով, որուն մէջ կ՛ըսէ թէ ինք քանի մը հայկական 

կազմակերպութիւններու նախագահն է եւ մտերիմ բարեկամը ՀԲԸՄ-ի ցկեանս նախագահ 

Ալեք Մանուկեանին: Հանդիպման աւարտին Գուրգէն Եանիկեան անոր իրաւունք կու տայ 

իր պաշտպանութեան կազմակերպչական աշխատանքները վարելու: Քանի մը օր յետոյ 

Մինասեան Սանթա Պարպարայի յայտնի փաստաբան Լինտծին իր հետ այցելութեան կը 

բերէ բանտ ու կը ծանօթացնէ Եանիկեանի, ըսելով որ դրամի մասին չմտածէ բնաւ: 

Մինասեանն ու Լինտծին յանձն կ՛առնեն Գուրգէն Եանիկեանի պաշտպանութեան գործը:  

Նոյն ատեն Լոս Անճելըսի մէջ հայկական համայնքը Եանիկեանի պաշտպանութեան 

համար Յանձնախումբ մը կը կազմէ, որուն կը մասնակցին բոլոր հոսանքներէ հայեր: Այս 

անսպասելի արարքը շատ կ՛ուրախացնէ Եանիկեանը, որ այս երեւոյթը հայկական 

կեանքին մէջ հազուագիւտ կը նկատէ եւ իրեն համար անսպասելի ու գնահատանքի նուէր 

մը: Գուրգէն Եանիկեան երբ կը տեսնէ թէ յանձնախումբին անունին համար անդամները կը 

վիճին, կ՛ընդունի որ այդ ըլլայ «Հայ Նահատակներու Ամերիկեան Բարեկամներ» ու չուզեր 

վիճիլ անոր մասին: Յանձնախումբը կարճ ժամանակի մէջ երկու կոչեր կը հրատարակէ, 

որոնց մէջ տեղեկութիւններու վերաբերեալ սխալներ կ՛ըլլան Եանիկեանի եւ տիկնոջ 

կենսագրութիւններու վերաբերեալ: Գուրգէն Եանիկեան այդ սխալները կը մատնանշէ 

առանց ինքզինք անոնց վէճին միջամուխ ընելու:  

Գուրգէն Եանիկեան ոչ հայ բարեկամներէ լսած էր թէ փաստաբան Ֆորմանը քրէական 

գործերու մասնագէտ մըն էր ԱՄՆ-ի մէջ: Նկատի առնելով Մինասեանի եւ Լինտծիի տկար 

դիրքերը դատաւորին առջեւ, Եանիկեան կ՛առաջարկէ Յանձնախումբին որպէսզի 

հիմնական պաշտպանութիւնը Ֆորմանի յանձնեն, պահելով հանդերձ Մինասեանի եւ 

Լինտծիի օժանդակ պաշտպանութիւնը:  

Եանիկեանի պաշտպանութեան յանձնախումբը կը յօժարի եւ պայմանագիր մը կը 

ստորագրէ Ֆորմանի հետ, անոր վճարելով 10 հազար ամերիկեան տոլար կանխիկ եւ 40 

հազար ալ կը խոստանայ հետագային վճարել: Այս ուղղութեամբ Եանիկեան կ՛ըսէ. «Իմ 

պաշտպանութիւնը ապահովուած էր եւ ես հանգիստ էի» (էջ 27):  

Այս միջոցին կարգ մը վատ նկարագրի տէր հայեր կը փորձեն Եանիկեանի բանտարկեալի 

կացութիւնը շահագործել, դրամ շորթելու նպատակով: Անոնցմէ մէկն էր առեւտրոկան 

Բեսոյեանը, որ նամակով մը Եանիկեանի կ՛առաջարկէր իրեն համար հանգանակութիւն մը 

կազմակերպել փոխան Եանիկեանի հաւանութեան ստորագրութեան, պայմանաւ որ անկէ 

մէկ տարի պիտի չկարենար հրաժարիլ: Բնականաբար Եանիկեանի կողմէ կ՛անտեսուի։  

Կարճ ժամանակ ետք Յանձնախումբի անդամներէն քանի մը հոգի կը սկսին Գուրգէն 

Եանիկեանը համոզել որ հրաժարի Ֆորմանէն եւ ընդունի հայ փաստաբան Գարիի 

պաշտպանութիւնը, որ 150 հազար տոլար կը պահանջէր այս գործին համար: Եանիկեան 

կտրուկ կերպով կը պատասխանէ. «Չեմ ուզում ես այդպիսի հայ փաստաբան, ես արդէն 

ունեմ փաստաբան» (էջ 28):  

Վստահութեան գծով, Գուրգէն Եանիկեան բանտին մէջ կարգ մը հայ անհատներ եւ 

հոսանքներ աւելի լաւ ճանչնալու մեծ փորձառութիւն ձեռք կը ձգէ եւ հետեւեալը կ՛ըսէ. 

«Ընդհանրապէս ես եկել էի այն եզրակացութեան, որ շատերը ցանկութիւն ունէին իմ 

արարքը օգտագործել իրենց սեփական շահերի համար եւ ոչ միայն անհատները» (էջ 29):  

Բացի ասկէ՝ 1978-ին փաստաբան Լինտծի Գուրգէն Եանիկեանի կ՛իմացնէ որ զինք Լոս 

Անճելըս կանչելով եւ 10 հազար տոլոր խոստանալով, առաջարկած են համոզել 

Եանիկեանը ընդունելու փաստաբան Գարիի պաշտպանութիւնը: Ասոր մասին Գուրգէն 

Եանիկեան կ՛ըսէ. «Սկսեց պարզուել որ Գուրգէն Եանիկեանի պաշտպանութեան 

յանձնախումբին որոշ անդամներ պէտք է իրենց բաժինը ստանային այդ 150 հազար 

տոլարից: Ովքեր չգիտեմ: Անկասկած Յանձնաժողովի նախագահը գիտէ» (էջ 30):  

Նոյն այս հարցին կապակցութեամբ Լեւոն Երկաթեան Գուրգէն Եանիկեանի կ՛ըսէ թէ 25-էն 

աւելի իր բարեկամներէն հաւաքուած էին իր տունը ու պատուիրած իրեն որ Եանիկեանը 

համոզէր ընդունելու Գարիին պաշտպանութեան գործը Ֆորմանի փոխարէն:  

Գուրգէն Եանիկեան ժամանակի ընթացքին լաւ կ՛ըմբռնէ անցուդարձերն ու անոնց 

դրդապատճառները եւ կ՛ըսէ. «Ես այն ժամանակ ընդամէնը կասկածներ ունէի, որ այս 

ամէնի տակ որոշակի նպատակ կայ, բայց 1978-ին իմ ունկնդրութեան ժամանակ Լինտծիի 

ըսածը փաստեց, որ Պաշտպանութեան Յանձնախումբի որոշ անդամներ ակնկալիքներ 

ունէին իմ անունով հանգանակուող գումարներից» (էջ 31):  

Գուրգէն Եանիկեանի պաշտպանութեան նկատմամբ բազում ոտնձգութիւններէ ետք, ան 

Յանձնախումբին ուղղած նամակներէն մէկուն մէջ կ՛ըսէ. «Ես մի կեանք ունէի, նուիրեցի իմ 

ազգին: Քանի՞ խիղճ ունեն ձեր անդամները: Երբ իմ դատավարութիւնն աւարտի, 

Յանձնախումբը պիտի լուծարուի, որովհետեւ չեմ ուզեր որ իմ անունն օգտագործելով կթէք 

հայութիւնը: Տասնեակ տարիներ առաջ, երբ գաղթական ժողովուրդը թիթեղներով 

կացարաններ էր շինում, կազմուեց «Որբերի Օգնութեան Կոմիտէն»: Այդ որբերը այսօր 

քատիլաք են քշում, բայց հանգանակութիւնները չեն դադարել» (էջ 31):  

Գրող Լեւոն Սիւրմէլեան հրահանգելու ոճով Գուրգէն Եանիկեանի կ՛ըսէ չխառնուիլ 

Յանձնախումբի գործերուն, պատրուակելով որ ան պէտք էր անկախ մնար: Իսկ Եանիկեան 

կը լուսաբանէ ըսելով. «Իմ անունը օգտագործելով դրամ էին հաւաքում աշխարհի չորս 

կողմից եւ իմ փաստաբաններին չէին թողնում մասնակցել ժողովներին, չնայած 

պայմանաւորուել էինք որ փաստաբաններս պիտի բոլոր քննարկումներին ներկայ լինեն, 

որովհետեւ իրենց հրապարակած տեղեկութիւնները երբեմն վնասում էին 

փաստաբաններիս աշխատանքին: Մի խօսքով, այս հանգամանքը ինձ համար տհաճ 

իրավիճակ էր ստեղծել» (էջ 32):  

Այլ հարցերով ալ սակայն կարգ մը հայեր Գուրգէն Եանիկեանի մասին սխալ 

տեղեկութիւններ կը տարաձայնէին եւ կը խեղաթիւրէին անոր յայտարարութիւնները: Երբ 

խումբ մը աշակերտներ անոր այցելութիւն կու տային բանտին մէջ, աշակերտ մը 

Եանիկեանի կը հարցնէ թէ ճիշդ է որ ինք մերժած էր փաստաբան Գարին: Եանիկեան 

ժպտալով անոր կը բացատրէ իր յայտարարութեան իսկութիւնը ու տղան հետեւեալը կը 

պատասխանէ. «Ներողութիւն ինձ սխալ են բացատրել» (էջ 33):  

Գուրգէն Եանիկեան այն հայն է, որուն համար բանտային կեանքի պայմանները տուած են 

խելագարութեան պատճառներ, սակայն ան իր ազգին հանդէպ անհուն սիրոյ եւ նուիրումի 

կողքին եղած է առողջ մտքի տէր ու իմաստուն՝ մինչեւ իր վերջին շունչը, մերժելով ընդունիլ 

փաստաբաններուն տուած խորհուրդը՝ բանտէն ազատելու համար կեղծ խելագարութեան 

կարծեցեալ իրաւունք առաջարկել, նոյնիսկ իբրեւ պատրուակ: Այս առումով Եանիկեան 

իւրայատուկ կը մնայ հայկական իրականութեան մէջ։ 

ՏԵՍԱԿԷՏ 

ՀԱՄԱԶԳԱՅԻՆ  ԱՐԹՆՈՒԹԵԱՆ  ՀՐԱՄԱՅԱԿԱՆԸ 

ԳԵՂԱՐԴ  

10 Ապրիլ 2023 

Երկրորդ Համաշխարհային Պատերազմի Լենինկրատի շրջափակման կրկնօրինակը կը 

տեսնենք Հայաստանի պատմութեան մէջ։ Լենինկրատցիք սառոյցներու վրայով կրցեր էին 

անցք մը բանալ, իսկ մենք չկրցանք ասեղի ծակ մը նոյնիսկ յաջողցնել։ Ալիեւեան մեքենան 

անխափան կ՚աշխատի՝ սեղմելով շրջափակման օղակը, ամէն պատեհ առիթով թիզ առ թիզ 

յառաջանալով եւ մեթր-մեթր մտնելով ՀՀ սահմաններէն ներս։ Թուրքազերիները արդէն 

հասած են «տեղ», այս պարագային սահմանամերձ Տեղ գիւղը, որմէ ետք թշնամիներուն 

յաջորդ քայլը «սարի ետեւը» գտնուող Գորիս քաղաքն է… 

Այս յառաջխաղացումներուն մասին կը գրուէին, կը խօսուէին, կը զգուշացուէին, բայց 

շատեր անհաւատալի եւ անհաւանական կը գտնէին։ Խնդրեմ՝ մեր թշնամիները մի՞թէ 

չմօտեցան Ջերմուկի մերձակայ բարձունքներուն ու հասան Սեւ լիճ, իսկ հիմա՝ անոնք  

Խումբ մը «Ազգային Լեգէոն»ի կամաւորներէն 

Գորիս քաղաքէն թնդանօթազարկ մը հեռու են միայն։ 

Ինքնաբերաբար հարց կու տանք՝ մենք պետութիւն ունի՞նք, նուազագոյն զօրքը ունի՞նք, 

մատնաչափ մը մտահոգութիւն կ՚արտայայտե՞նք, բացի քանի մը կամաւոր ու արիասիրտ 

հայրենակիցներէ, որոնց մէջ եւ քաջասիրտ հայ կանայք… 

Խաղաղապահները կը շարունակեն անտարբեր մնալ, միջազգային դիտորդները 

պարզապէս կը դիտեն ու կը զեկուցեն։ Այսքա՛ն։ 

Ի՞նչ է Թուրքպէյճանի նպատակը։ Աչքի լոյսի պէս յստակ է՝ հայաթափել Արցախը, 

Նախիջեւանի հետ Սիւնիքի վրայով ազատ հաղորդակցութեան մէջ մտնել, ծառայութիւններ 

մատուցել Իզրայէլին՝ ռազմագիտական կարեւոր դիրքեր դնելով վերջինիս 

տրամադրութեան տակ։  Նպատակադրուած է յաջորդ տասնամեակներու ընթացքին 

շարունակել պատառ-պատառ տէր դառնալ նաեւ ՀՀ-ի այլ տարածքներու։ Վերջերս 

բացայայտուելու վրայ է նաեւ վաղուց ծրագրուած նոր հարուած մը, այն է՝ Հայաստանի 

Հանրապետութիւնը նոր ու ամեհի պարտքի տակ դնել։ Արդարեւ Ազրպէյճան կրկին անգամ 

մեզմէ քանի մը քայլ առաջ անցնելով ոչ միայն յաջողեր էր Խոջալուի զանգուածային 

մարդասպանութիւնը վերագրել «հայկական գրաւող ուժերու» եւ զայն ներկայացնել որպէս 

ցեղասպանական արարք, այժմ արդէն պատրաստ է հսկայական դատական հայց մը 

ներկայացնել Միջազգային դատարանին՝ ՀՀ-էն պահանջելով աւելի քան 250 միլիարդ 

տոլարի վնասուց հատուցում մը, քանի որ, ըստ այդ հայցի, ՀՀ-ն աւելի քան 25 տարի 

իբր  «զաւթած» ըլլալով ատրպէյճանական տարածքներ, զանոնք քար ու քանդ է ըրած, 

շահագործած է, եւ մօտ մէկ միլիոն արարած (ազերի-թաթար) անօթեւան ու խեղճ վիճակի 

մէջ թողած։ 

http://www.azadkhosk.com/

Նպատակը յստակ է՝ անընդհատ ճնշումներու տակ դնելով մեր հանրապետութիւնը՝ շատ 

բան զիջելու պարտադրանքի տակ դնել։ 

Ինչո՞ւ ոչ մէկ դիմադրութիւն ցոյց կը տրուի, ինչո՞ւ Ռուսական Դաշնութիւնը ոչինչ կ՚ընէ եւ 

բառերով կը խաղայ, բայց մատ կը թօթուէ արդէն իսկ շուարած իշխանութեան մը եւ անոր 

ղեկավարին վրայ։ Ըստ քաղաքական կարգ մը վերլուծաբաններու, ՌԴ-ի նպատակը 

ուրուագիծէ մը անդին անցնելով յստակ դիմագիծ կը զգենու արդէն՝  Սիւնիքի միջանցքը 

իրականացնել եւ Ատրպէյճանի, Նախիջեւանի ու Թուրքիայի վրայով այլընտրանք մը 

ստեղծելով հարաւէն ալ կարեւոր ելք մը ունենալ դէպի Միջերկրական ծով ու Եւրոպա։ ՌԴ-

ի եւ Ատրպէյճանի շահերը կը համընկնին այս հանգրուանին։ Միւս կողմէ՝ Արեւմուտքը 

խօսքէ ու դատապարտումներէ անդին չ՚անցնիր, մինչ անցեալին արեւմտեան ուժեր դիմած 

են ռազմական քայլերու։ Մեզի «շրթնային ծառայութիւններ» պէտք չե՛ն։ 

ՀՀ-ի իշխանութիւններու կրաւորական վիճակը ոսկի առիթ մը կու տայ մեր թշնամիներուն 

անարգել յառաջանալու իրենց ցանկացած ուղղութեամբ։ Բացի այդ, այդ նոյն 

իշխանութիւնները եւ «հինգերորդ շարասիւն» կոչուածը ընդյատակեայ աշխատանքներ կը 

տանին եւ կը փորձեն ուղեղալուացում կատարել, ըսելով թէ ՀՀ-ն ուժ չունի դիմադրելու 

«հակառակորդին» (իրենց պաշտօնական արտայայտութեամբ) եւ չի փափաքիր նոր զոհեր 

տալ։ Դեռ աւելին, անոնք տակաւին խլրդային աշխատանք տանելով կը տարածեն այն 

գաղափարը, թէ Արցախը միշտ ալ «գլխու ցաւ» եղած է ՀՀ-ի համար եւ կամ սա կամ նա 

գիւղը ատրպէյճանաբնակ եղած է 1989-էն առաջ։ 

Եզրակացնելով՝ Հայաստանի Հանրապետութեան վարչակարգը  ձախողած կառոյց մըն է, 

ուր ամէն տեսակ հատուածական պայքարներ, օտար աղբիւրներէ սնուող ԶԼՄ-ներ, 

կրօնական աղանդներ կը գործեն ազատ ու անխափան։ Ո՞ւր կ՚երթայ մեր Հայրենիքը։ 

Կա՞յ ելք անելանելի այս իրականութենէն։ ԱՅՈ՛։ Ան համազգային հոգեւոր-բարոյական 

զարթօնքն է եւ, անյապաղ, համաժողովրդական ինքնապաշտպանութեան 

պատրաստութիւնը։ 14-60 տարեկան բոլոր հայերը, հայրենաբնակ թէ սփիւռքահայ, պէտք է 

ռազմական պատրաստութիւն անցնին յանուն Հայրենիքէն մնացած այս կտոր մը հողի 

պաշտպանութեան։ Համազգային մեծագոյն ամօթ է, որ այսօր 70 հազար հայազգիներ 

ռուսական, 30 հազար ալ ուքրաինական բանակին մէջ, զիրար կը սպաննեն…։ 100 հազա՜ր 

եղբայրասպան…։ 

1982-ի ամառը Իզրայէլ  Լիբանան ներխուժեց, գրաւեց երկրին երկու երրորդը եւ 

պարտադրեց 17 Մայիս 1983-ի «Խաղաղութեան» համաձայնագիրը։ Լիբանանի ժողովուրդին 

մեծ մասը, մասնաւորաբար շիիները, կոմկուսը եւ ղովմիները մերժելով մերժեցին այդ 

համաձայնագիրը եւ ժողովրդային դիմադրական շարժումով ու անձնասպանական 

գործողութիւններով, այդ ստորացուցիչ համաձայնագիրը պատմութեան աղբանոցը 

նետեցին, գրաւման ուժերն ալ սահմանէն անդին շպրտեցին։ 

Թունուզցի բանաստեղծ Ապու Կասեմ ալ-Շապպին գրած է. 

http://www.azadkhosk.com/

Եթէ ժողովուրդն ապրիլ ուզեց՝ ճակատագի՛րն իսկ կ՛ենթարկուի անոր, 
Եւ գիշերուան խաւարը կը վերանայ եւ շղթաները կը փշրուին»: 

ԴՈՒՐՍ  ԳԱԼ  ՓԱԿ  ՕՂԱԿԷՆ 

 ԳԷՈՐԳ ԹՈՐՈՅԵԱՆ  

 2020ի Արցախեան 44օրեայ պատերազմի պարտութենէն ետք 

ստեղծուած Հայաստանի քաղաքական ապառողջ 

իրավիճակը ոչ միայն կը յամենայ, այլ նաեւ երկիրի 

քաղաքական բեւեռացումը օրըստօրէ աւելի եւ աւելի կը 

շեշտուի Նոյեմբեր 9ի փաստաթուղթին հետեւանքով: 

Քաղաքականապէս ապառողջ այս մթնոլորտին պատճառը 

միայն 2020ի պատերազմի պարտութիւնը կամ 2018ի թաւշեայ 

յեղափոխութիւնը չեն: Ներկայ իրավիճակը ծնունդ է 

անկախութենէն ետք ձեւաւորուած քաղաքական այն 

համակարգին, որ սովետական տրամաբանութեամբ հագաւ ժողովրդավարութեան 

պատմուճան: 

Դժբախտաբար, անկախութեան առաջին օրէն իշխանութիւնները միշտ ձգտեցան 

չէզոքացնել շինիչ ընդդիմութիւն յառաջացնելու բոլոր փորձերը: Փոխարէնը, անոնք 

ստեղծեցին շինծու ընդդիմութիւն, որ իրենց դրածոն էր, ժողովուրդը ապակողմնորոշելու եւ 

արտաքին աշխարհին ժողովրդավար ներկայանալու համար: Այս ծիրին մէջ պէտք է 

հասկնալ փոքրիկ Հայաստանի մէջ գոյութիւնը 100է աւելի կուսակցութիւններու, որոնք 

յանկարծ յարութիւն կ՛առնեն ընտրութիւններէ առաջ եւ ընթացքին եւ ապա կը մտնեն 

մահաքունի մէջ, մինչեւ յաջորդ ընտրութիւններ: Այս կուսակցութիւնները վերջին 30 

տարիներուն ծնունդ առած են իշխանութիւններու հովանաւորութեամբ, թէ՛ նիւթական, թէ՛ 

քարոզչական եւ թէ այլ առումներով: 

2018ի թաւշեայ յեղափոխութենէն ետք պահ մը ստեղծուեցաւ այն տպաւորութիւնը, թէ 

Հայաստանի քաղաքական դաշտը պիտի կարգաւորուի ժողովրդավարօրէն եւ 

ընդդիմութեան շինիչ դերակատարութիւնը զսպող օղակ պիտի հանդիսանայ 

իշխանութիւններուն, որպէսզի երկիրը իր ամբողջական կարողականութեամբ սկսի գործել, 

ձեւաւորելով քաղաքական այն միջավայրը, ուր երկիրի զարգացումը եւ ժողովուրդին 

բարօրութիւնը պիտի ըլլան առաջնահերթութիւն, քաղաքական բոլոր կուսակցութիւններուն 

համար: 

http://www.azadkhosk.com/

2020ի պատերազմի պարտութիւնը շրջեց այս էջը: Իսկ անոր աւարտէն եւ անոր 

հետեւանքով երկիրին մէջ տեղի ունեցած խորհրդարանական արտակարգ ընտրութիւնները 

նոր շրջագիծ մը ստեղծեցին, որուն մէջ բանտարկուած կը մնայ բովանդակ հայութիւնը: Այդ 

ընտրութիւններուն, իշխող ուժին կողքին խորհրդարան անցան վերջին քսան տարիներուն 

երկիրը ղեկավարած քաղաքական ուժերը եւ կուսակցութիւնները: 

Եթէ մինչ այդ, իշխող վարչախումբը հրապարակ եկած էր նոր բառամթերքով (նախկիններ, 

թալանչիներ եւայլն), ապա 44օրեայ պատերազմէն ետք, ներկայ խորհրդարանական 

ընդդիմութիւնը նոյնպէս սկսաւ գործածել իրեն յատուկ բառամթերք (հողատու, դաւաճան, 

թուրք եւայլն): Այս զոյգ բառամթերքը այնքան զարգացաւ որ ոչ միայն դուրս եկաւ 

քաղաքական դէմքերու խօսոյթէն, այլեւ դարձաւ ժողովրդային սեփականութիւնը. մինչեւ 

անգամ կղերականները սկսան խօսիլ այս ոճով եւ հայ հասարակութիւնը բաժնուեցաւ 

երկու մասի, ծայրայեղօրէն բեւեռացած, այլամերժ, անհանդուրժող: 

Ըստ էութեան, թէ՛ իշխանութիւններուն եւ թէ խորհրդարանական ընդդիմութեան շահերէն 

կը բխի այս մթնոլորտը: Իշխանութիւնները իրենց ամէն տեսակի ձախողութիւնները կը 

բարդեն «նախկիններ»ուն վրայ, իսկ խորհրդարանական ընդդիմութիւնը, իր գոյութիւնը 

պահելու եւ իշխանութեան վերադառնալու իր մոլուցքէն տարուած, պատերազմի 

պարտութիւնը եւ անոր հետեւանքով քաղաքական բոլոր գործընթացները, որոնք տեղի 

կ՛ունենան Հայաստանի շուրջ, գործող վարչախումբին յանցանքը կը նկատէ: Թէ՛ 

իշխանութիւնները եւ թէ խորհրդարանական ընդդիմութիւնը, վերահսկելով 

քարոզչամեքենայի ջախջախիչ մեծամասնութեան, յաջողեցան իրենց այս նպատակներուն 

մէջ: Այս երկու թեզերը բարոյալքած են հայութիւնը, զայն դարձնելով անկամ, անզօրութեան 

զգացումէ տառապող, անյոյս հաւաքականութիւն: Անուղղակիօրէն համաձայնեցուած այս 

»խաղ«ին մէջ, կը փորձուի զարգացնել նաեւ այն միտքը, որ խորհրդարանական 

ընդդիմութիւնը երկիրին մէջ գործող միակ ընդդիմութիւնն է: Բնականաբար այս թեզը կը 

ծառայէ երկու կողմերուն, որպէսզի իշխանական լծակները պահեն իրենց ձեռքերուն մէջ:  

Դժբախտաբար պէտք է ընդգծել, որ նոյնիսկ որոշ ընդդիմադիրներ, որոնք ներկայացուած 

չեն խորհրդարանին մէջ, ներքաշուած են նոյն այս «խաղ»ին մէջ, գիտակցաբար կամ 

անգիտակցաբար: Սակայն, պարզ է, թէ այս մթնոլորտը չի բխիր Հայաստանի եւ հայութեան 

շահերէն: Ո՞վ կանգնած է այս բոլորին ետին: Այս հարցումը պէտք իւրաքանչիւր հայ անհատ 

հարցնէ ինքն իրեն: 

Եթէ խորհրդարանական ընդդիմութիւնը սպառած կը համարուի, իշխանութիւններն ալ 

աւելի նախանձելի վիճակի մէջ չեն: 2018էն ետք, Փաշինեանի իշխանութեան գլխաւոր 

խաղաթուղթերը՝ կաշառակերութեան եւ փտածութեան դէմ պայքարը ինչպէս նաեւ խօսքի 

եւ տնտեսական ազատութիւնները, օր ըստ օրէ կը նահանջեն:  

Անհրաժեշտ է ամէն գնով դուրս գալ այս փակ օղակէն: 

Այս համոզումը սկսած է տեղ գտնել հայ հասարակութեան մասնաւորաբար գիտակից 

խաւին մօտ: 

Գլխաւոր հարցումը. ինչպէ՞ս: 

Ֆրանսայի ազատագրութեան հերոսը՝ Շարլ տը Կօլ, երբ 1940ին մերժեց գործակցիլ 

Ֆրանսան գրաւած Գերմանիոյ նացիական իշխանութիւններուն հետ, Անգլիա 

ապաստանեցաւ եւ հոնկէ կազմակերպեց Ֆրանսայի ազատագրումը: Իր ձայնասփռած 

ճառերուն մէջ, ան ոչ մէկ անգամ դաւաճան չէ որակած Վիշիի կառավարութիւնը, որ ոչ 

միայն բացէ ի բաց կը գործակցէր նացիներուն հետ, այլ նաեւ անոնց կամակատարն էր: Ան 

նաեւ չէ քննադատած Ֆրանսայի նախապատերազմական ղեկավարութիւնը, պատերազմին 

լաւապէս չպատրաստուելու յանցանքով: Ան քիչ խօսած է եւ միմիայն ոգեւորած է իր՝ իմա 

ֆրանսացի ժողովուրդը, որ անպայմանօրէն պիտի յաղթէ գերմանացիներուն եւ թօթափէ 

ստրկութիւնը: Ան միայն հաւատք ներշնչած է: Ֆրանսացի այս սպան սկիզբը մօտաւորապէս 

200 համախոհներ ունէր, իսկ երբ 1944-45ին, դաշնակիցներու օգնութեամբ ազատագրեց 

Ֆրանսան, անոր կամաւոր կռուողներուն թիւը կը հաշուէր շուրջ 400,000 ֆրանսացի: 

Տը Կօլի օրինակը աւելի քան ուսանելի է մեզի՝ հայերուս համար: Փակ օղակէն դուրս գալու 

առաջին պայմանն է անտեսել ներկայ իրավիճակը եւ յուսադրել, հաւատք ներշնչել 

ժողովուրդին եւ զայն ոգեւորել ապագայի տեսլականով: Այլապէս, որեւէ այլ ձեւի մօտեցում, 

ներկայիս կատարուող «խաղ»ին մասնակցութիւն կը դառնայ եւ ի սկզբանէ պիտի վիժի: 

Այլ խօսքով, նոր կազմաւորուելիք քաղաքական ուժին միակ օրակարգը պիտի ըլլայ 

Հայաստանի պետութիւնը:  

Հայաստանի, հաւանաբար նաեւ Սփիւռքի մէջ, կան միաւորներ եւ անհատներ, որոնք ի 

վիճակի են այս իմաստով կացութիւն ստեղծել: Կը մնայ կազմակերպուիլ, յստակ 

մարտավարութիւն ճշդել եւ ժողովուրդին կողքին կանգնելով լծուիլ Հայաստանի եւ 

հայութեան շահերուն ծառայելու աշխատանքին: 

17/4/2023 

ԿՐՕՆՔԸ ԵՒ ՔԱՂԱՔԱԿԱՆՈՒԹԻՒՆԸ 

Յակոբ Միքայէլեան 

 - 

05/05/2023 

Կրօնը ի՞նչ դեր ունի քաղաքականութեան մէջ, կամ, արդեօ՞ք անհրաժեշտ է երկրի մը 

համար կրօնական թեքում կամ դաւանանք ունենալն ու պահելը, նոյնիսկ երկրի 

սահմանադրութեամբ: 

Երկիրներ կան, ուր կրօնք եւ պետութիւն անջատ իշխանութիւններ են, իսկ կան նաեւ 

երկիրներ,  որոնք ուղղակիօրէն նուիրագործած են իրենց դաւանանքը, ինչպէս իսլամական 

կարգ մը երկիրներ՝ «Իրանի Իսլամական Հանրապետութիւն»… ուր նախագահն իսկ 

կրօնաւոր է, կամ եւրոպական կարգ մը երկիրներու պարագային, ինչպէս ժամանակին 

Կիպրոսի նախագահը արքեպիսկոպոս մըն էր (Մակարիոս), կամ երկիրներ, որոնք 

Քրիստոնեայ կոչումով կուսակցութիւններ ունին, կամ արդէն  քրիստոնէութիւնը հռչակած 

են իրենց դրօշներուն վրայի խաչով, կամ խաչերով, ինչպէս Վրաստանը: 

Երկիրներ ալ կան, յանուն տեմոքրասիի, որոնք «լայիք» 

են,  կրօնական իւրայատուկ  թեքում մը ունին, սակայն 

իրենց քաղաքականութեան մէջ չեն ներառներ կրօնքը, 

կամ դաւանանքը:  ինչպէս ներկայիս Միացեալ 

Թագաւորութիւնը՝ Անգլիոյ վարչապետը իսլամ է, 

Սկովտիա եւ այլ վայրեր իսլամ քաղաքապետեր ունին, 

նաեւ այլ իսլամ քաղաքացիներ, որոնք բարձրաստիճան 

դիրքերու վրայ են: Երեւի որեւէ կրօնի հետեւող անձ, 

քանի օրինաւոր քաղաքացի է, կրնայ մասնակցիլ ընտրութեանց եւ իշխանութեան գլուխ գալ 

(բայց, անշուշտ արքունական ընտանիքը ոչ ընտրութեան ենթակայ է, ոչ ալ կը 

փոխարինուի): Մտահոգուողներ կ՛ըսեն՝ եթէ Միացեալ Թագաւորութիւնը  այսպէս 

անտարբեր շարունակէ, օր մը իսլամները կրնան տիրել ամբողջ երկրին ու պետութեան: 

Լիպիայի խողխողեալ նախագահ Կատտաֆին ըսած էր ժամանակին, թէ օրին մէկը 

իսլամները առանց պատերազմի պիտի տիրեն Եւրոպայի, յետագային նոյնը կրկնեց 

Էրտողանը: Ճիշդ կրնայ ըլլալ, երեք պատճառներով՝ նախ իսլամին բազմազաւակութիւնը, 

երկրորդ անոնց անդադար գաղթը դէպի եւրոպական երկիրներ, եւ երրորդ՝ իրենց գաղթած 

երկիրներուն իշխանութեանց անտարբերութիւնն ու անհոգութիւնը: 

Լիբանանը իւրայատուկ վիճակ ունի, քանի բազմադաւան ժողովուրդ ունի, որ համերաշխ 

ապրելու համար գտած է կառավարման ձեւ մը (որ ցարդ կը շարունակուի, սակայն, չես 

գիտեր մինչեւ երբ). իշխանութեան երեք գլուխները բաժնուած են երեք դաւանանքներու 

միջեւ, նախագահը՝ մարոնիթ քրիստոնեայ, Խորհրդարանի նախագահը՝ շիի իսլամ, իսկ 

վարչապետը՝ սուննի իսլամ: 

Կրօնը ժողովուրդը միաւորող ազդակ չէ՞, ազդա՛կ է, ինչքան ալ գաղափարախօսութիւնը 

դեր կատարէ, նոյնքան եւ, գուցէ աւելի, կրօնը դեր կը կատարէ, մասնաւորաբար 

աւանդապաշտ երկիրներու մէջ: Շատեր կը կարծեն, թէ կրօնամոլութիւնը յետամնաց 

երկիրներու  յատուկ է, սակայն ի՞նչ կը կարծէք Իսրայէլի պարագային, միաւորող ազդա՞կ է, 

թէ՞ ոչ: Հապա՞ Թուրքիան, Փաքիստանը, Աֆղանիստանը… Հապա՞ հարաւամերիկեան 

http://www.azadkhosk.com/

երկիրները, որոնք «Լատին Ամերիկայի երկիրներ» կը կոչուին, քանի լատինականութիւն 

կը  դաւանին: 

Գանք մեր հայրենիքին. ի՞նչ է վիճակը այստեղ, կրօնքը տեղ ունի՞ քաղաքականութեան մէջ, 

երբ վերջին 5 տարիներուն համարեա խզուած է իշխանութեան կապը եկեղեցւոյ հետ… 

Առաջին քրիստոնեայ ազգն ենք ըսելով կը հպարտանանք այսպէ՞ս, Ապրիլ 24-ին 

Ծիծեռնակաբերդ պետական այրերն ու Մայր եկեղեցիի այրերը անջատ-անջատ կը 

բարձրանան… Ո՞ւր է տեղը քրիստոնէութեան, երբ անկախութենէն ետքի նախագահներէն 

երկուքը՝ Ռ. Քոչարեանն ու այս նորը՝ Վ. Խաչատուրեանը չեն խաչակնքեր (հասկնալի է, 

թողոքական չեն) չեն խաչակնքեր, քանի որ քրիստոնեայ չեն. ի՞նչ են, չեմ գիտեր: Մեր 

բանակին մէջ կայ կրօնաւոր զինուորներու ջոկատ մը, բացառիկ տպաւորիչ, կան խաչակիր 

զինուորներ, ճակատ մեկնելէ առաջ օրհնութիւն ու հաղորդութիւն ստացող: 

Միւս կողմէ, երկրին մէջ կան հեթանոսներ, արեւապաշտներ, սատանայապաշտներ, 

Եհովայի վկաներ ու այլ աղանդներ: Այս փոքր երկիրը իր այս տարատեսակ 

խայտաբղետութեամբ  երբեւիցէ միասնական կրնա՞յ ըլլալ: 

Չկարծուի թէ ես իտէալական կրօնամոլ մըն եմ, բնաւ երբեք, սակայն այս յառաջացած 

տարիքիս գիտեմ լաւը վատէն զանազանել: 

Եթէ կ՛ուզէք կարծիքս, մեր սահմանադրութեան մէջ յիշուելու է, որ երկրին նախագահը հայ 

քրիստոնեայ ըլլալու է, որպէսզի օրին մէկը եւրոպականացման, ժողովրդավարութեան ու 

սանձարձակ ազատութեան սիրոյն Հայաստանի այլադաւան քաղաքացի մը չհասնի 

նախագահական աթոռին: Եթէ Եւրոպայի հոգը չէ, մեր հոգն է. Հայաստանը  Հայ 

քրիստոնեայո՛վ պիտի կառավարուի: 

ՅԱԿՈԲ ՄԻՔԱՅԷԼԵԱՆ 

«ԱԶԳ» 

ՌՈՒՍԱՍՏԱՆԻ ՀԵՂԻՆԱԿՈՒԹԵԱՆ ԱՆԿՈՒՄԸ ՀԱՐԱՒԱՅԻՆ 

ԿՈՎԿԱՍԻ ՄԷՋ  

Ուշագրաւ դէպքեր իրարու յաջորդեցին Ապրիլ 24-ի 

ոգեկոչումներուն. Ազերպայճանի սահմանազօրքը 

Լաչինի միջանցքի Հակարի կամուրջին վրայ 

սահմանակէտ տեղադրելէ ետք, յատուկ 

արարողութեամբ, Շուշիի մօտ, միջանցքը խափանող 

«բնապահ»-ներուն հետ հանդիպումի լուրը տարածեց, 

ուր կը յայտարարուէր, որ անոնք առժամաբար կը դադրեցնեն իրենց ցուցարարական 

արարքները։  

Նոյն միջոցին ազերպայճանական բանակը ինք գրաւեց «բնապահ»-ներուն դիրքերը։ 

Այսպէսով, Լաչինի միջանցքի երկու ծայրերը ազերական յատուկ սահմանապահ զօրքերու 

հսկողութեան տակ անցան։ Ազերպայճանի այս քայլը մեղմօրէն դատապարտուեցաւ 

Արեւմուտքի կողմէ։ ԱՄՆ-ու Արտաքին գործոց նախարար Պլինքըն գրեց հետեւեալը՝ 

«Լաչինի միջանցքին վրայ ազերպայճանական անցակէտի տեղադրումը կը վնասէ 

խաղաղութեան գործընթացին մէջ վստահութիւն հաստատելու ջանքերուն»։ Իսկ 

Ռուսաստան կրկնեց նոյն՝ «կնճիռին լուծում փնտռելու» յանկերգը։  

Ասոր զուգահեռ ռուս խաղաղապահներուն հրամանատարի փոփոխութիւնը տեղի ունեցաւ, 

պաշտօնի կոչուեցաւ դիրքով աւելի բարձր զինուորական մը՝ գնդապետ զօր. Ալեքսանտր 

Լենցով, որ եղած է ցամաքային զօրքերու հրամանատարի տեղակալ, օդային յատուկ 

գործողութիւններու զօրքերու հրամանատարի տեղակալ։ 2020 Յուլիսէն եղած է 

Պաշտպանութեան նախարարի խորհրդական։ Այս փոփոխութիւնը, ցարդ, տեղւոյն վրայ, ոչ 

մէկ շօշափելի արդիւնք տուած է։ 

 Հայաստանի վարչապետին հակազդեցութիւնը աւելի խիստ էր. «Ռուսաստանի 

Դաշնութեան խաղաղապահ զօրախումբը պէտք է վերահսկողութեան տակ պահի Լաչինի 

միջանցքը եւ այսպիսով ապահովի միջանցքի բնականոն գործունէութիւնը։ Այսինքն, բացի 

ՌԴ-ից ոեւէ մէկը Լաչինի միջանցքում վերահսկողութիւն չպէտք է իրականացնի։ 

Ադրբեջանն էլ չպէտք է խոչընդոտի միջանցքով ազատ երթեւեկութիւնը։ Սա ճշգրիտ այն է, 

ինչ նախատեսուած է 2020 թ. Նոյեմբերի 9-ի եռակողմ յայտարարութեամբ»։  

Մինչ Ռուսաստանի Արտաքին գործոց նախարարութեան բանբեր Մարիա Զախարովա կը 

յայտարարէր Մոսկուայի մէջ եռակողմ հանդիպումի շուրջ կողմերու միջեւ 

համաձայնութեան լուրը, անդին, շրջանցելով մոսկովեան հանդիպումը, Ազերպայճանի 

Արտաքին գործոց նախարարութիւնը առաջինը եղաւ յայտնելու ԱՄՆ-ու Արտաքին գործոց 

նախարար Պլինքընի նախաձեռնութեամբ Ուաշինկթընի մէջ Ազերպայճանի եւ Հայաստանի 

Արտաքին գործոց նախարարներու եռակողմ հանդիպումին մասին, որ սկսաւ Մայիս 1-ին 

եւ որ ըստ երեւոյթին կրնայ տեւել մի քանի օր, որու ընթացքին պիտի ճշդուի խաղաղութեան 

պայմանագրի ճանապարհային քարտէսը։ Այս փոփոխութիւնը շատ մեծ հարուած մըն է 

Ռուսաստանի դիւանագիտութեան եւ փաստը՝ անոր հեղինակութեան անկումին Կովկասի 

մէջ։  

Ֆրանսայի Արտաքին գործոց նախարարուհի տիկին Քաթրին Գոլոնա ալ տարածաշրջան 

այցելեց։ Ինչպէս արեւմըտեան երկիրներու բարձրաստիճան բոլոր ներկայացուցիչներունը, 

անոր հակազդեցութիւնն ալ Լաչինի միջանցքի փակումին առնչութեամբ որեւէ գործնական 

արդիւնք չտուաւ։ Տիկին Գոլոնա նշեց, որ Եւրոպայի Քաղաքական համայնքի յաջորդ՝ Բ. 

վեհաժողովին, որ տեղի պիտի ունենայ Յունիս 1-ին Մոլտովայի մայրաքաղաք Քիշնեւի մէջ, 

կը սպասուի Հայաստանի ու Ազերպայճանի ղեկավարներու հանդիպումը, որուն ձեւաչափը 

յստակացման ընթացքի մէջ է՝ Շառլ Միշէլի եւ Էմանիւէլ Մաքրոնի՞ մասնակցութեամբ, թէ՞ 

միայն Շառլ Միշէլի։ 

 Բանակցութիւններուն՝ արեւմտեան տարբերակի գերակայութեան պայմաններուն մէջ, 

Երեւանի կեդրոնը Նեմեսիս յուշակոթողի բացման առթիւ, Թուրքիա անակնկալ կերպով 

փակեց իր օդային տարածքը հայկական Flyone Armenia ընկերութեան դէպի Եւրոպա 

թռիչքներուն համար։ Թուրքիա, իր անսակարկ աջակցութիւնը արտայայտեց 

Ազերպայճանին, ապա երկու պետութիւններու նախագահներուն՝ Էրտողանի եւ Ալիեւի 

կողմէ բացումը կատարուեցաւ Պոլսոյ մէջ կայացած TEKNOFEST-ին, որ Թուրքիոյ՝ 

Անջրպետային եւ արհեստագիտութեան գլխաւոր փառատօնն է։ Այդ առթիւ Ալիեւ 

յայտարարեց Ազերպաճանի մէջ «Պայրաքթար» անօդաչու սարքերու գործատունի մը 

հիմնադրութեան լուրը։  

Հայաստանի իշխանութիւնները միջազգային ատեաններու մէջ հայ բռնագաղթածներու 

իրաւունքներու հետապնդման աշխատանք կը տանին։ Նախապատրաստական փուլին, 

Ապրիլ 29-ին, «Կ. Դեմիրճեան» մարզահամերգային համալիրին մէջ կազմակերպուեցաւ 

«Ադրբեջանական յարձակման հին եւ նոր փախստականները. անցեալը, ներկան, ապագան» 

համաժողովը, որուն մասնակիցները հռչակագիր մը որդեգրեցին, որ կ՚ամփոփէ 

Ազերպայճանի քաղաքական հալածանքին ենթակայ հայ գաղթականութեան 

պատմութիւնը, իրաւունքներն ու պահանջները: 

Մայիս 3, 2023 

ԺԻՐԱՅՐ ՉՈԼԱՔԵԱՆ 

ՆՈՐ ՅԱՌԱՋ 

ՎՍՏԱՀԻԼ ԱՍՏՈՒԾՈ՞Յ, ԹԷ՝  ՍԵՓԱԿԱՆ ՈՒԺԻՆ 

 ԱՒՕ ՊՕՂՈՍԵԱՆ 

Սպանացիները ամերիկեան ցամաքամասը յայտնաբերեցին եւ այնտեղ գաղութներ 

հիմնեցին աւելի կանուխ` քան Անգլիացիները, որոնք միայն 1607ին հիմնեցին իրենց 

առաջին բնակավայրը՝ այժմու Վիրճինիա նահանգի Ճէյմզթաուն քաղաքին մէջ, այսինքն 

Քրիսթոֆ Քոլոմպոսի կողմէ Հիսպանիոլա կղզիին վրայ, 1493ին հիմնուած եւ Իզապէլա 

կոչուած բնակավայրէն գրեթէ մէկ դար ետք: 

Շուտով, կղզիի բնիկներուն կրած ոսկեայ զարդեղէնէն՝ 

ապարանջաններ, վզնոցներ, օղեր եւ այլ իրեր, ի յայտ 

եկաւ, որ կղզին հարուստ էր ոսկիի հանքերով: 

Սպանացիները յայտնաբերած էին ոսկիի աշխարհը՝ Էլ 

Տորատոն (El Dorado): Կը մնար որ թալանէին եւ անով 

հարստանային եւ հարստացնէին արքունի գանձարանը: 

Այսպէս սկսաւ թէ՛ այս կղզիին եւ թէ հետագային յաջորդ արշաւախումբերու կողմէ մայր 

ցամաքամասին վրայ բնիկ ժողովուրդներու ստրկացումը:  

http://www.azadkhosk.com/

1516ին, սպանական արշաւախումբի մը հրամանատարը՝ Խուան Տիազ տէ Սոլիս, 

նաւարկեց Հարաւային Ամերիկայի արեւելեան ծովափին վրայ գտնուող լայն գետախորշի 

մը մէջ եւ ափ ելլելով ու տեսնելով բնիկներու արծաթեայ իրերը՝ գետը կոչեց Ռիօ Տէ Լա 

Փլաթա (Rio de la Plata), որ կը նշանակէ արծաթեայ գետ: Գետաբերանի ափի մը 

ժողովուրդը՝ Քարուա (Charrua), ներկայիս Ուրուկուէյի, իսկ միւս ափինը Քերանտիները 

(Querandi), ներկայիս՝ Արժանթինի բնիկները, որսորդութեամբ ապրող ցեղախումբեր էին. 

դիմադրեցին փոքր արշաւախումբին եւ սպաննեցին Սոլիսը: Յաջորդեցին Մենտոզայի 

առաջնորդութեամբ այլ արշաւախումբեր, որոնք հիմնեցին Պուէնոս Այրեսը: Եկուորները, 

զինուած այդ ժամանակուան համար արդիական զէնքերով՝ հակառակ իրենց փոքրաթիւ 

ըլլալուն, նուաճեցին երկիրը եւ բնակչութիւնը վերածեցին ձրի աշխատուժի: Աւելին՝ անոնց 

ցեղախումբերու առաջնորդները եւ «թագաւորները» ձերբակալելով եւ չարչարանքի 

ենթարկելով՝ պարտադրեցին ազատութեան փոխարէն իրենց հետեւորդներուն ստիպել 

ամբողջ սենեակներ լեցնել ոսկեայ զարդերով: 

Հիւսիսային Ամերիկայի Ճէյմզթաունի հիմնադիր անգլիացիներն ալ նոյն նպատակը ունէին: 

Գալ եւ տեղի հարստութիւնը յափշտակել տեղաբնակներու ձեռքէն, սակայն, ի 

տարբերութիւն իրենց սպանացի մրցակիցներուն՝ անոնք չգտան ոսկեայ եւ արծաթեայ 

զարդերով պճնուած ժողովուրդ, այլ փայտեայ զարդերով աղքատ, որսորդութեամբ իրենց 

սնունդը ապահովող ցեղախումբեր (hunter gatherers): Անգլիացիներուն կը մնար 

գիւղատնտեսութեամբ պահել իրենց գոյութիւնը, որուն համար անհրաժեշտ էր գիտելիք: 

Պէտք էր Անգլիայէն եւ այլ գաղութներէ նոր խումբեր եւ աշխատող ձեռքեր բերել եւ ոչ միայն 

զինուորներ: Պէտք էր վստահիլ սեփական կարողութեան եւ հնարամտութեան վրայ: Շատ 

չանցած, Անգլիոյ մէջ սկսաւ ճարտարարուեստական յեղափոխութիւն, որուն իբրեւ 

արդիւնք, նորարարական մտայղացումները հասան նաեւ Ամերիկա: Նոր զանգուածներ 

պէտք էին այդ ճարտարարուեստին ընձեռած տնտեսական մեքենան շարժուն պահելու 

համար:  

Երկիրը ընդարձակ էր եւ զարգանալու լայն դաշտ կար, ժողովրդավար հասարակարգի մը 

տակ մարդը ազատ էր բոլոր կաշկանդումներէն: Ամերիկայի հետագայ առաջընթացը 

յայտնի է մարդկութեան։ Այսօր, անիկա աշխարհի գրեթէ անմրցակից գերպետութիւնն է, 

իսկ Հարաւային Ամերիկայի երկիրներուն մեծամասնութիւնը աղքատ եւ թերզարգացած է՝ 

ծայրայեղ փտածութեան ճիրաններուն մէջ գալարուող եւ գործազրկութեան բարձր 

չափանիշներով անկայուն տնտեսութիւններով: Բռնատիրական կարգերը իրենց բուն 

իմաստով մինչեւ շատ մօտիկ անցեալը իրականութիւն էին եւ տակաւին կը յամենան կարգ 

մը երկիրներու մէջ: 

http://www.azadkhosk.com/

Ատլանտեան ովկիանոսի միւս ափին Ափրիկեան ցամաքամասն է, որ հարուստ է ամէն 

տեսակի հանածոներով եւ ընդերքով, սակայն բռնատիրական կարգերը հիմնական 

պատճառներէն մէկն է, որ տնտեսութիւնները աղքատ կը պահէ: Պատկեր մը տալու համար, 

հոն տիրող բռնատիրութեան պատճառով փտածութեան աստիճանէն, բաւարար է յիշել 

Զիմպապուէյի նախագահ Մուկապէի պատմութիւնը: 2000ին տեղի ունեցաւ ազգային 

վիճակահանութեան առաջին խաղը, եւ նախագահ Մուկապէն շահեցաւ առաջին պարգեւը՝ 

Z $100,000: 

Ծանօթ են նաեւ միջինարեւելեան եւ արաբական երկիրներուն բնական հարստութիւնները 

եւ անոնց ժողովուրդներուն մեծ մասին տնտեսական ոչ-նախանձելի վիճակը, որուն 

արդիւնքն էր »Արաբական գարունը«: Արաբական երկիրներէն առաջինը, որուն առաջնորդը 

երեւակայութիւնը ունեցաւ նաւթի հարստութեան հասոյթը ներդրելու զբօսաշրջութեան, 

ճարտարարուեստի, քաղաքաշինութեան եւ առեւտուրի մէջ, Տուպայն էր: Անոր յաջորդեցին 

Էմիրութիւններու միւս երկիրները եւ վերջինը՝ Սէուտական Արաբիան, որ այսօր մեծ 

թափով սկսած է թագաւորութիւնը դարձնելու առաջնակարգ, զարգացած եւ շրջանային 

հզօր պետութիւն մը: 

Մեր տարածաշրջանը Ռուսիոյ ազդեցութեան գօտիին մէջ գտնուելուն պատճառով, արդի 

աշխարհի բոլոր մակարդակներով, զարգացման պատմութեան մէջ մնացած է անշուք, 

որովհետեւ ինք՝ Ռուսիա, հակառակ մեծ կայսրութիւն ըլլալուն, բռնապետական 

վարչակարգերով ղեկավարուած է միշտ, հետեւաբար ժողովրդային զանգուածները մնացած 

են յետամնաց եւ աղքատ՝ զուրկ արեւմտեան աշխարհին հետ քայլ պահելու կարելիութենէն: 

Այս իրողութիւնը ի յայտ եկաւ, երբ Սովետական Միութիւնը փուլ եկաւ եւ անոր մաս 

կազմող հանրապետութիւնները անկախութեան տիրացան: Կը թուէր, թէ վերջապէս այդ 

հանրապետութիւններու ժողովուրդները շունչ պիտի քաշէին եւ սկսէին իրենց հետագայ 

զարգացման ընթացքը իրենց ձեռքը վերցնել: Այդպէս չեղաւ: Արգելափակող պարիսպներու 

քանդումէն ետք, բնազդային առաջին մղումով, շատեր փախուստ տուին շրջանէն (բոլոր 

հանրապետութիւններու պարագային), նոր իշխող վերնախաւերը, կարգ ու կանոն 

հաստատելէ ետք դարձան նոր բռնատէրներ կամ կիսաբռնատէրներ եւ երբեք զարմանալի 

չէր, որ Զիմպապուէի նախագահին օրինակով, այդ վերնախաւերու անհատները դարձան 

Մուկապիէն աւելի մեծահարուստներ: Իսկ ժողովրդավար համակարգը բնականաբար 

նախընտրելի պիտի չըլլար անոնց համար: 

Հայաստան յետ-սովետական այս իրավիճակին մէջ կը գտնուէր եւ միայն վերջերս բաւական 

համարձակ քայլերով դէպի ժողովրդավարութիւն կ՛ընթանայ, առանց զանց առնելու այդ 

ճանապարհին բազմաթիւ խարխափումներ եւ սխալներ: Մեր դրացի Ատրպէյճանի 

պարագային, հոն կը յամենայ նորին մեծութիւն բռնատիրական վարչակարգը իր բոլոր 

դրսեւորումներով եւ ճիշդ Հարաւային Ամերիկայի օրինակով, իշխող վերնախաւը տիրացած 

է երկրի նաւթային հարստութեան, իսկ ժողովուրդը մնացած է նոյն կենսամակարդակով, 

որքան շրջանի միւս պետութիւններու բնակիչները: 

Հայաստանի զարգացման եւ յառաջդիմութեան համար կը մնայ ժողովրդավարութեան 

ուղին շարունակել եւ կատարագործել: Ընդերքի հարստութիւնը ամէն ինչ չէ, գիտութիւնն է 

որ կրնայ յաղթահարել ամէն դժուարութիւն: Աշխարհի երեսին կան երկիրներ, որոնք 

առանց այդ հարստութիւններուն շատ աւելի զարգացած են եւ հարուստ՝ քան Ռուսիա, 

Ատրպէյճան եւ հաւանաբար Սէուտական Արաբիա, վկայ՝ Զուիցերիան, Ֆինլանտան, 

Սինկափուրը, Աւստրիան եւ այլ երկիրներ: Մարդը պէտք է ազատ ըլլայ ստեղծագործելու եւ 

զարգանալու. այդ մէկը կ՛իրականանայ միայն արդար եւ ժողովրդավար համակարգերու 

մէջ: 

Հայերս ունինք կարելիութիւնը զարգացած պետութիւն դառնալու, եթէ համախմբուինք 

այդպիսի երկիր ունենալու տեսլականին շուրջ: Աշխարհը կը սիրէ եւ կը զօրակցի ուժեղին, 

թոյլերուն ճակատագիրը վստահելով Աստուծոյ: 

17/4/2023 

ԳՐԱԿԱՆ-ՄՇԱԿՈՒԹԱՅԻՆ 

ՓՈՒՆՋ ՄԸ ՔԵՐԹՈՒԱԾՆԵՐ՝  ԵՐԱՆ ԳՈՒՅՈՒՄՃԵԱՆԷՆ 

 

 
ՄԱՅԻՍԵԱՆ 

Մայիսեան բոյրե՛ր, Մայիսեան թոյրե՛ր, 

Բալասանեցէք աշխարհի վէրքերն, 

Ծաղկանց հրաշքը փռեցէք ցնծուն, 

Ժպիտներն անոնց արեւահամբոյր... 

 

Մայիսեան երկի՛նք ջինջ, փիրուզափայլ, 

Արեւ ճառագէ հիւանդ սիրտերուն, 

Անոր վառ լոյսով՝ անոնք ջերմանան, 

Փարին աշխարհին նորոգ ցնծութեամբ... 

 

Մայիսեան դաշտե՛ր, անդե՛ր ծաղկաւէտ, 

Հոգիս կարօտ է ձեր գիրկին լուսէ, 

Յանձնուիմ դարձեալ ձեր խօլ տարերքին 

Ու պարմանանամ ձեր հրաշքով արբշիռ... 

1/5/2020 

....................... 

 

ԵՐԿՆԱՌԱՔ ԲԱՌԵՐՈՒՍ 

Մերթ անձրեւի պէս յորդառատ տեղացիք դուք, բառե՛ր անգին, 

Երկնի համն ու բոյրը բերիք ծարաւ հոգւոյս, ծարաւ սրտիս, 

Երկնի զուլալ ու բիւրեղեայ հիւթը բերիք պապակ շուրթիս, 

Հոգիս կարծես երկի՛նք դարձաւ ձեր տեղումով լուսածաղիկ... 

 

Մերթ զլացաք դուք անձրեւել զերթ երկինքը մառախլապատ, 

Ու յոյզերս մընացին լուռ ու բանտուած սրտիս մէջ փակ, 

Ելք չգտան, կապարացան, սպասելով պահին հըրաշք, 

Երբ երկունքը դառնայ ծնունդ ձեր բառերուն սիրածորան... 

 

Եւ ես գիտցայ որ արարման համար պիտ' արժանի ըլլա՛մ, 

Մաքրելով միշտ սիրտս, հոգիս տիղմէն, ժանգէն առօրէական, 

Որ սափորին մէջ իմ սրտին տեղա՛ք, տեղա՛ք վարդաբուրեան, 

Զերթ երկնառաք անձրեւ ու շող կա՛թ-կա՛թ ցաթէք սիրավարար... 

20/3/2019 

....................... 

 

ԱՆՅԱՂԹ ՈԳԻՈՎ 

Եւ դուն դիմացար, ժողովուրդ հայոց, 

Անմար եռանդով, աննկուն կամքով, 

Քու վերապրելու խորին խորհուրդով, 

Քու Մեծասքանչով ու սուրբ հաւատքով... 

Կերտեցիր փառքը լոյսիդ սխրանքին, 

Քու արարչական էութեան ոյժին, 

Բարւոյն, ազնիւին վեհ յաղթանակին, 

Որ շողշողաց միշտ՝ հոգւոյդ երկնքին... 

Ու թէեւ խոցուած ու արիւնաքամ, 

Ծառացար հզօր, աշտարակուեցար՝ 

Նենգ ոսոխին դէմ, որ դեռ կը սպառնար 

Քեզ ի սպառ ջնջել բեմէն պատմութեան... 

Հրացայտ ոգիդ ժայթքեց հո՛ւր, լաւա՛, 

Դարձաւ հզօր բռո՛ւնցք թշնամւոյն դիմաց, 

Սարդարապատի, Բաշ-Ապարանի՝ 

Մահու եւ կենաց մարտերուն մէջ բիրտ, 

Տարաւ յաղթանակ հըրաշանման, 

Խըլեց ոսոխէն հողն իր սրտաչափ, 

Սրտի չափ փոքրիկ ու սրտի չափ թանկ, 

Կերտեց պետութիւն՝ երաշխիք վաղուան 

Որ դեռ պիտ' մեծնայ ու հզօրանայ, 

Դառնայ միացեալ, անկախ Հայաստան, 

Մեր Մեծ Երազին անսասան վկան... 

Եւ ազգս ամբողջ դեռ պիտի դրոշմէ 

Իր խօսքը հատու դարի ճակատին՝ 

Լոյսին եւ բարւոյն յաղթանակ վսեմ, 

Իր արարչագործ խորհուրդով խորին, 

Մնայ ճամբորդը յաւերժի ճամբին... 

23/4/2020 

....................... 

 

ԱԶԳԻՍ ՅԱՒԵՐԺԱԿԱՆ 

Անդունդներէն վեր խոյացող ճախրանքը կայ 

իմ հոգւոյս մէջ, 

Խաւարամած գիշերէն ետք, լուսաբացը 

ճաճանչահեւ... 

 

Ձմեռն ու ցուրտը թօթափած, իմ մէջ գարուն 

կայ բողբոջած, 

Գետերու բորբ շառաչը կայ երակներուս 

մէջ հնամեայ... 

 

Մահերէն ետք Մեծ Եղեռնի, յարութեան շունչ 

կայ հրաշափառ, 

Որ աւիշով մը կենսայորդ երակներուս 

նոր կեանք կու տայ... 

 

Բայց չարին դէմ, անիրաւին, անդունդներուս 

սարսափը կայ, 

Ուր թաւալգլոր ան պիտ' իյնայ, իր սեւ թոյնով 

ի չիք դառնայ... 

 

Ուղեւորն եմ ես անյոգնում դէպի Լոյսը 

ճշմարտութեան, 

Ու չկայ վերջ իմ ուղիիս, դէպ' յաւերժը 

անեզրական... 

28/5/2022 

....................... 

 

ՄՕՐՍ ՀԵՏ 

Տարիներու մշուշին մէջ յիշատակդ միշտ անթառամ 

Կ'արեւանայ սիրապայծառ, ճաճանչներով կարօտավառ... 

 

Սէրդ կարծես միշտ բոցարծարծ զիս ջերմացնէ լուսագորով, 

Երբ տաղտկալի գորշ առօրեան զիս կը կլանէ իր յորձանքով... 

 

Ապաւէնդ կը զգամ, անգի՛ն, քար սիրտերու սառնութեան մէջ, 

Քնքուշ խօսքդ սիրտս շոյէ հրեշտակներու փետուրին պէս... 

 

Յոգնած աչքէդ, խորշոմներէդ սէ՛ր կը ցաթի ու չի հատնիր, 

Լոյս հայեացքդ յոյս ճառագէ կեանքի մթին շառաւիղին... 

 

Վտիտ ու նուրբ մարմինիդ մէջ, անկոտրում կամք մը կը ցցուի, 

Մրրիկներուն դէմ ծառանայ ու յաղթական կ'աշտարակուի... 

 

Բուռ մը սրտիդ մէջ խտանայ անչափ ներո՛ւմ, սէ՛ր, կարեկցա՛նք, 

Կարծես տիեզե՛րք մը ան ըլլայ Աստուածային սիրով առկայծ... 

 

Ու խիղճ մ'արթուն միշտ կը տրոփէ զարկով մը բորբ, սիրագորով, 

Կը բարձրանայ դէպի երկինք, դառնայ աղօթք մը մշտախօս: 

 

Ժամանակը կը չքանայ ՄԵԾ ՍԻՐՈՅԴ դէմ տիեզերաչափ, 

Ժամանակէն վեր ու անդին ԱՐԵԳԱԿ է յաւերժագնայ: 

21/10/2021 

....................... 

 

ԿԸ ՀԱՒԱՏԱՄ 

Կը հաւատամ, 

Դուն պիտ' գտնես երակներուդ մէջ հնամեայ 

Ոյժդ ներքին, որ չլքեց քեզ վիհին մէջ, 

Գեհենայի՛ն այն անդունդին խաւարատես, 

Որ պիտ' լափէր քեզ իր բոցերուն մէջ ի սպառ, 

Քեզ պիտ' ջնջէր որպէս ազգ մը Աստուածապաշտ 

Եւ լոկ մոխիր պիտի թողուր քու հետքերէդ: 

Կը հաւատամ 

Կամքիդ Հայկեան ապառաժեայ ու անսասան, 

Քու ոգիիդ որ հուր ցայտէ երբ պահը գայ, 

Հոգիիդ վեհ զերթ բարձունքդ Արարատեան, 

Ազատութեան շունչիդ հզօր, Արմենական, 

Որ վիթխարի կ'աշտարակուի, կ'առիւծանայ 

Ոսոխին դէմ զերթ Վահագնը Վիշապաքաղ: 

Կը հաւատամ, 

Գիշերէդ ետք նոր բացուելիք արշալոյսիդ, 

Ձմեռէդ ետք նոր գարունիդ ընձիւղումին, 

Եղեռնէն ետք քու հրաշազօր վերյառնումիդ, 

Միաբռունցք, միահամուռ Սարդար' պատիդ, 

Որով նոր կեանք ստեղծեցիր նախնեաց հողիդ 

Եւ վէրքերէդ նորոգ երգեր արարեցիր... 

Կը հաւատամ 

Գոյութեանդ խոր խորհուրդին Արարչածին, 

Այբ-բեն-գիմէդ շողարձակող արեգակին, 

Որ պիտ' պատռէ սեւ ամպերը խաւարածին, 

Իր ճաճանչներն պիտի սփռէ լայն աշխարհին, 

Պիտ' ճառագէ նոր արշալոյս Վահագնածին, 

Հագած ալուան կապոյտ, կարմիր ու ծիրանի: 

 

Եւ թմբիրէն նոր արթնցող մարդը դժխեմ 

Պիտի հագնի վառ շողերը արեւահեւ, 

Պիտ' օրհներգէ լոյսը, սէրը երկնապարգեւ, 

Արարատէդ արեւացող կեանքը լուսէ: 

22/9/2021 

....................... 

 

ՀԱՅԱՍՏԱՆԻՍ 

Իմ թախիծն ես, այլեւ խինդը, 

Իմ կարօտն ես ու քնքշանքը, 

Իմ մորմոքն ես, տառապանքը, 

Ապրելու տենդն ու տենչանքը... 

 

Հոգւոյս երկինքն ես արեւ'վառ, 

Ափերն անոր գեղածիծաղ, 

Մերթ ալ՝ երկինք մառախլապատ, 

Տագնապ, խռովք ես ամպամած... 

 

Յոյսի, լոյսի օրրան մըն ես՝ 

Օտարութեան բաւիղին մէջ, 

Բերկրանքի շող ու ճառագայթ՝ 

Մղկտանքիս մէջ ցաւատանջ... 

 

Նաւահանգիստ ես ու անդորր 

Մրիկներուս մէջ ալեկոծ, 

Մայրական տաք սիրտ սիրազեղ, 

Որուն փարիմ ես սիրատենչ... 

 

Իմ աղօթքն ես, հառաչանքը, 

Սրտիս տրոփիւնն ու տուայտանքը, 

Իմ իղձերս, երազանքս, 

Իմ հեքիաթս, անուրջներս... 

 

Ու դեռ իմաստն ես իմ կեանքիս, 

Զիս տուն կանչող օճախս վառ, 

Առանց որուն ես կ'որբանամ, 

Կ'ամայանան սիրտս, հոգիս: 

28/4/2023 

AN ISLAND WITHIN AN ISLAND 

(«Կղզի մը կղզիի մէջ») 

By  Alexander-Michael Hadjilyra 

 

Մելգոնեան Կրթական Հաստատութեան (այսուհետեւ՝ ՄԿՀ) Քալիֆորնիայի Սանուց 

Միութիւնը Հինգշաբթի, 13 Ապրիլ 2023-ին,  կազմակերպած էր Մայր հաստատութեան 

նուիրուած բացառիկ պատկերազարդ հատորի մը շնորհանդէսը։ Հեղինակն է կիպրացի, 

հայութեան բարեկամ մտաւորական, Կիպրոսի Կրթական նախարարութեան մէջ 

մարզանքի եւ երիտասարդութեան գծով աշխատակից Ալեքսանդր-Միքայէլ Հաճիլիրան։ Ան 

յաճախ գրած է Կիպրահայ գաղութին համայնքային, կրթական, պատմութեան եւ այլ 

նիւթերու մասին։ Այս պատուական մտաւորականին շնորհիւ, կիպրացի ժողովուրդը աւելի 

լաւ ճանչցած է հայ համայնքն ու անոր դերը կղզիին պատմութեան մէջ։ Հատորը գրուած է 

անգլերէն լեզուով եւ կը կոչուի “An island within an island” («Կղզի մը կղզիի մէջ»)։ Հեղինակը 

արհեստավարժօրէն ցոյց տուած է թէ ՄԿՀ-ը կղզիացած չէ ապրած իր գոյութեան առաջին 

մէկ օրէն, այլ մաս կազմած այս բարեկամ երկրի ու ժողովուրդի պատմական 

հոլովոյթներուն։ 

 

Շքեղ այս հրատարակութեան իրականացումը կը 

պարտինք Մելգոնեան Սանուց եւ Բարեկամներ 

Ընկերակցութեան ատենապետ՝ ՄԿՀ շրջանաւարտ 

Ռաֆֆի Ցնծալեանի ջանքերուն։ Հաստակազմ գիրքը 

կը բաղկանայ 137 էջերէ, հարուստ է գունաւոր եւ սեւ-

ճերմակ նկարներով, վաւերաթուղթերով, 

փաստագրական նկարներով ու վկայութիւններով, 

որոնք կը ներկայացնեն այս բացառիկ 

հաստատութեան անցած փառաւոր ճամբան՝ 

հիմնադրութեան օրէն մինչեւ այն դժխեմ օրը, երբ 

անհեռատեսօրէն եւ կամայականօրէն փակել տուին 

մեր «Անմահ լուսոյ տաճարը»։ 

 

Գիրքը կը բաղկանայ 21 գլուխներէ, 

ծանօթագրութիւններէ եւ ժամանակագրութենէ։ Ա. Հաճիլիրաս գլուխ առ գլուխ կը 

նկարագրէ հիմնադրութեան հետ առնչուող մանրամասնութիւնները, շինարարութիւնը, 

առաջին սաներու (որբ) ժամանումը, ծառերու տնկումը, կարեւոր անձերու այցելութիւններն 

ու անոնց ձգած տպաւորութիւնները։ Այլ խօսքով՝ այս Հաստատութեան վայել 

հրատարակութիւն մըն է հրամցուածը, «որ արժանի է գրոց յիշատակի» եւ հայութեան 

երախտագիտութեան՝ յոյս ունենալով որ հրատարակութեան լոյս ընծայումէն ետք, ՀԲԸՄ-ի 

ներկայիս ղեկավարութիւնը կ՚ունենայ մտափոխութիւն մը... 

Շնորհանդէսը սկսաւ ժրաջան ատենապետի բացման եւ բարի գալուստի խօսքով՝ յետ ՄԿՀ 

քայլերգի կատարման։ Ահաւասիկ միջոցառում մը, որուն ներկաներուն միջին տարիքը 50 

էր...։ Պրն. Ռ. Ցնծալեան, որ անձամբ հսկած ու հետեւած է հրատարակութեան, ներկայացուց 

գիրքին լոյս ընծայման մանրամասնութիւնները եւ նուիրատուներուն անունները։  

 

Հաստատութեան սանուհիներէն Սինթիա Գէորգեան 

ընթերցեց հեղինակի՝ Ա. Հաճիլիրայի ուղարկած ողջոյնի 

նամակը, որ կը սկսէր այս տողերով. 

«Կիպրոսի Հայ համայնքի պատմութեան հետ 

առնչուելու առաջին իսկ մէկ օրէն՝  

Մելգոնեան Կրթական Հաստատութիւնը եղած է իմ 

ուշադրութեանս կեդրոնը։  Երբ ես դեռ 2008-ի Մարտին 

սկսայ ուսումնասիրել, Մելգոնեանն արդէն փակուած էր, սակայն անոր յիշողութիւնն ու 

արձագանգները յարատեւօրէն մնացին սքանչելի»: 

 

Ապա, դարձեալ, մեր սանուհիներէն Արմինէ Տատուրեան կարդաց ՄԿՀ-ի պատմութեան 

ժամանակագրութիւնը՝ պատրաստուած հեղինակին կողմէ։  

 

Գրքի ներկայացումը ըրաւ Հաստատութեան արժանի սաներէն, հայերէնի երկարամեայ 

ուսուցիչ, խմբագիր եւ լրագրող Պրն. Հրաչ Սեփեթճեան, որուն սա տողերը յուզեցին զիս. 

 

- Եթէ Մելգոնեանը վերջին տասնութ տարիներուն բաց պահէր իր դռները, առնուազն տասը 

հոգի պիտի ունենայինք այսօր հայոց լեզուի ու գրականութեան, մշակոյթի ու պատմութեան 

ուսուցիչ, խմբագիր կամ ազգային-քաղաքական-հասարակական գործիչ:  

Տասնվեց տարի ՀԲԸՄ-ի Մանուկեան-Տեմիրճեան վարժարանին մէջ դասաւանդող Պրն. Հ. 

Սեփեթճեան նշեց նաեւ իր երախտագիտութիւնը՝ յիշեցնելով թէ հայ գաղութները տակաւին 

ակնկալութիւններ ունին համահայկական այս միութենէն։ 

- Հարկ է արժանին մատուցել Հայկական Բարեգործական Ընդհանուր Միութեան այն բոլոր 

ղեկավարութիւններուն, ըսաւ ան,- որոնք վեց տասնամեակ ոտքի պահեցին 

սփիւռքահայութեան ամենակարեւոր գիշերօթիկ վարժարանը: Այդ նոյն 

կազմակերպութեան պարտքն էր եւ է՛ կանգուն պահել Մելգոնեան Կրթական 

Հաստատութիւնը:  

 Տեղին հաստատում մը, որ կը յուսամ որ կը հասնի մեր ազգային գործիչներու, եկեղեցւոյ եւ 

լայն հասարակութեան ականջներուն։ 

Կ՚ողջունեմ ծափահարելով գրախօսողի սա միտքը եւ կը մաղթեմ որ իրականանայ իր եւ մեր 

ցանկութիւնը։ 

-Հայաստանի ապագան կերտողները Մելգոնեանէ՛ն պէտք է անցնին, պատրա՛ստ 

աշխարհի ներկայիս ամէն տեսակի խաղերուն: Մելգոնեանի շուրջ խմբել սփիւռքի 

սերուցքը, հանճարեղ ու տաղանդաւոր աշակերտներ, Հայաստանէն եւ աշխարհի չորս 

կողմերէն եւ աշխատիլ ծրագրաւորուած ու նպատակասլաց:  

http://www.azadkhosk.com/

Սրտաբուխ կոչով մը հանդէս եկայ նաեւ ես, որպէս 1978-1991 տարիներու հայոց լեզուի, 

գրականութեան, պատմութեան եւ մշակոյթի պատմութեան ուսուցիչ, նաեւ Մելգոնեացիի 

հայր։ Խօսքիս մէջ անդրադարձայ ՄԿՀ-ի մօտալուտ 100-ամեակի մասին՝ ըսելով թէ ամէն 

ջանք  պէտք է թափել արծարծելու համար վերաբացման խնդիրը, որովհետեւ ՄԿՀ-ի 

«մատեանը չէ գոցուած շատերուս համար»։ Հետեւաբար, կոչս ուղղելով ըսի թէ բոլորս 

միասնաբար պէտք է մեր կարելին ընենք որ չքնանայ այս հարցը եւ 100-ամեակը 

ճակատաբաց  դիմաւորենք Մելգոնեան զոյգ շէնքերու միջեւ անտէր մնացած 

Բարերարներու դամբանին առջեւ։ 

Շնորհանդէսի վերջաւորութեան վաճառուեցան գիրքերը եւ տեղի ունեցաւ հաճելի 

հիւրասիրութիւն մը ու մելգոնեանական յուշերով յատկանշուով հաճելի պահ մը։ 

Մինաս Գոճայեան, Լոս Անճելըս 

ՊՐԻՍՄԱԿԷՍ 

ԶԷՅԹՈՒՆ ԽԱՆ 

Մարուշ Երամեան 

Հալէպի Նոր Գիւղի Կիւլպէնկեան մայրանոցին 

դիմացով, երկու թաղ վեր Զէյթուն Խանն էր: 

Կիսափուլ կամ կիսաշէն դղեակ մը, ուր 

բազմաթիւ ընտանիքներ կ'ապրէին, ամէն մէկը 

մէկ սենեակ առած: Յետոյ հասկցայ, որ այդ 

կիսաշէն կառոյցը դէպի Իրաք գացող 

շոգեկառքին կայարանը պիտի ըլլար, բայց 

շինութիւնը կիսատ մնացեր է, որովհետեւ շոգեկառքին գիծը ա՛յդ կողմէն չէ անցեր, կարծեմ 

դէպի Պաղտատ, չեմ գիտեր: 

Քիչ մը թափառիլը սակայն համացանցին մէջ օգուտ տուաւ եւ յիշողութիւնս արթնցաւ, 

լսողական յիշողութիւնս, երբ կը լսէի մօրս եւ մօրաքոյրներուս զրոյցները, առանց շատ բան 

հասկնալու անոնցմէ. պարզապէս Մուսուլ բառը յիշեցի ... 

Ուրեմն 1903 Թուականին կը սկսին աշխատանքները շոգեկառքի գիծի մը, գերմանական 

մեծագոյն դրամատան՝ Deutsche Bank-ին ծախսով եւ գերմանական-օսմանական ծրագիրով, 

սկսելով Գերմանիայէն եւ անցնելով Թուրքիա-Սուրիա-Իրաքէն հասնելու համար մինչեւ 

Պարսկաստան, ուր Գերմանիան կ'ուզէր նաւահանգիստ ունենալ: Համաշխարհային Ա. 

Պատերազմը սակայն արգելք եղեր է որ գիծերը ամբողջանան: Ահա՛ թէ ինչու Զէյթուն Խանի 

դղեակին շինութիւնը,- ներողութիւն՝ կայարանին պիտի ըսէի,- կէս մնացեր է ... 

Կիսաշէն այդ մեծ կառոյցը երեւակայութիւնս մինչեւ ծայր կը լարէր. ինծի համար 

իշխանական դղեակ մըն էր ատիկա իր մեծ դարպասով, որուն վրայ կը կամարուէր գեղեցիկ 

պատշգամ մը, որ բազրիք չունէր: Կը նախընտրէի երեւակայութեամբ հոն ապրիլ, քան 

Զէյթուն Խանի պզտիկներուն հետ այդ անբազրիք պատշգամին վրայ խաղալ: Ինչպէ՞ս չեն 

վախնար, կը զարմանայի ամէն անգամ որ իրենք խումբով հոն կը խաղային: 

- Այսօր դպրոց չկայ, թող երթայ մերիններուն հետ խաղայ, ի՞նչ պիտի ընէ հոս մնայ,- 

Մայրանոցին նըրսերը, որոնք գրեթէ բոլորն ալ Զէյթուն Խան կը բնակէին, կը համոզէին 

մայրս, որ ի վերջոյ կը համոզուէր ու կը ղրկէր զիս պահակին՝ Պարոն Պետրոսին հետ: 

http://www.azadkhosk.com/

Ա՜խ այդ Պարոն Պետրոսը, որ հոգէառ հրեշտակի կերպարանք առեր էր ինծի համար այն 

օրէն, երբ «Հինգ վայրկեան ետեւի թաղը երթամ» մտածեր էի եւ իր աչքին տակէն փախած, 

հասեր էի Մայրանոցին ետեւի անել թաղը, ուրկէ եկող տղոց խաղի աղմուկին չէի դիմացած 

եւ գացեր էի իրենց խաղին մասնակցելու: 

Գացեր էի եւ ինքզինքս մոռցած, մնացեր էի չեմ գիտեր որքան, երբ յանկարծ Պարոն 

Պետրոսը ցցուեցաւ աչքիս առջեւ եւ առանց բառ մ'իսկ ըսելու, քաշեց ձեռքէս եւ մէկ շունչով 

հասցուց Մայրանոց, ուր ... պատիժը զիս կը սպասէր. ինչպէ՞ս առանց հրամանի դուրս ելեր 

էի ... 

Հաւանաբար Պարոն Պետրոսը ինք եւս յանդիմանուեր էր՝ «Աչքդ ո՞ւր էր, չտեսա՞ր դուրս 

ելլելը ...», ըսած ըլլալու էր մայրս: 

Մայրանոցին դիմացի նեղ թաղէն կը բարձրանայինք զառիվերը, քրտնելով, պարոն 

Պետրոսին ձեռքէն բռնած, հազիւ քայլերս յարմարցնելով իր քայլերուն, աւելի՝ վազելով, 

յոգնելով ... յետոյ, մէկ անգամէն կ'երեւէր երկյարկանի մեծ կառոյցը, բլուրի մը վրայ նստած: 

Անմիջապէս կը մոռնայի յոգնութիւնս եւ հազիւ մտած դարպասէն ներս, կը սկսէր հեքիաթը: 

Իրապէս ալ հեքիաթ էր ժամանակը Զէյթուն Խանի մէջ, որովհետեւ հակառակ անոր, որ 

բոլոր հոն ապրողները հազիւ իրենց օրապահիկը հանող մարդիկ էին, բայց այլ 

ուրախութիւն մը կար այնտեղ. կարծես մարդիկ ամէն օր կ'արթննային ուրախացած, որ 

արթնցեր են, փառք կու տային Աստուծոյ, եւ մոռցած ի՛նչ որ տեսեր էին գաղթի 

ճամբաներուն վրայ, կ'ապրէին իրենց բաշխուած այս երկրորդ կեանքը. անոնցմէ շատ-

շատերուն հարազատները ինկեր էին անապատի ճամբաներուն վրայ: Գոնէ անապատը 

ծաղկէր այդքան թափուած արիւնով ... ո՜չ, կը մնար չոր, կը մնար բիրտ եւ աններող: 

Բլուրին վրայ կեցած երկյարկանի Զէյթուն Խանին չորս կողմը հող էր, մարախի գոյն հող, որ 

ձմեռուան անձրեւներուն կը դառնար ցեխ: 

Հերթապահ նըրսերը կու գային, Մայրանոցի մեծ դրան առջեւ կը հանէին իրենց ցեխոտ 

կօշիկները եւ ... շիտակ բաղնիք, լուալու եւ ձգելու որ չորնան: Երբ կ'աւարտէր իրենց 

հերթապահութիւնը, մէկ գանգատ կ'ունենային՝ «Նորէն ցեխերուն մէջ պիտի լողանք» 

կ'ըսէին: 

Իսկ ամառները դղեակին շուրջ միշտ փոշիի ամպ մը կար բարձրացած, կարծես շրջապատի 

անտառները մշուշի մէջ ըլլային: Ոչ անտառ կար, ոչ մշուշ, մանր տղաքն էին միայն, որ 

գոռում-գոչումով կը խաղային եւ փոշին երկինք կը բարձրանար: 

Հակառակ բոլոր դժուարութիւններուն նորգիւղցիները, ես ալ իրենց հետ, շատ հպարտ էինք 

մեր Զէյթուն Խանի դղեակով: 

Ամառուան զով իրիկուններուն, իւրաքանչիւր կին կ'առնէր իր պզտիկ աթոռը եւ կը նստէր 

Զէյթուն Խանի պատին տակ. մէկը ձմերուկի կուտերը բոված-բերած կ'ըլլար, ուրիշ մը 

բովուած սիսեռ,- լէպլէպի,- կը բերէր եւ պատմութիւններն ու սրամտութիւնները կը հոսէին, 

առուակի պէս զովացնելով մարդոց կիզիչ առօրեան եւ ցօղելով անոնց յոգնութիւնը: 

Կեանքը պարզ էր, մարդիկ գոհ էին իրենց օրերէն, իսկ օրերը բարի էին մարդոց հանդէպ: 

Ի՞նչ եղաւ, ի՞նչը ինչպէ՞ս փոխուեցաւ ... 

Տարիներ ետք գրագէտ բարեկամ մը, որ Հալէպ այցելեր էր, ուզեց Զէյթուն Խան երթալ: 

Յանձն առի զինք հոն ալ տանիլ, Հալէպի այլ տեսարժան վայրերուն շարքին, ներքուստ 

խորապէս ուրախանալով, որ տարիներ ետք կրկին պիտի տեսնեմ այն կառոյցը, որուն շուրջ 

այնքա՜ն աղուոր երազներ կը հիւսէի, այնքա՜ն ուրախ պահեր անցուցեր էի եւ այնքան թարմ 

մնացեր էր միտքիս մէջ, որպէս մէկ կարեւոր մասը մանկութեանս: 

Ճիշդ գիտցածիս պէս մտայ Մայրանոցին դիմացի նեղ թաղը. շատ արագ կը քալէի, կ'ուզէի 

կրկին ապրիլ ուրախութիւնը նեղ թաղէն դուրս բացուող դղեակի տեսքին, որ 

վեհապանծօրէն կը նստէր փոքրիկ բլուրին վրայ: 

Հասայ թաղին ծայրը ... բայց ոչ մէկ դղեակ կամ դղեականման կառոյց կ'երեւէր. փոքր, 

թափթփած խանութներու շարք մըն էր միայն: Յետոյ փոքր անցք մը նշմարեցի. ա՛յդ ըլլալու 

էր կ'երեւի: 

Մտանք հիւրերուն հետ. աչքերով փնտռեցի շքեղ պատշգամը, որ բազրիք չունէր: 

Նման բան չկար. իրար կռթնած, իրարու յենած տնակներ էին. ո՛վ ինչ գտեր էր, չորս պատ 

կազմեր էր ու վրան ալ ծածք մը՝ տախտակներէ, թիթեղէ, թէ ... 

Յուսախաբութենէս պիտի լայի. ի՞նչ եղեր էր. կառոյցին շուրջի բաց, հողոտ տարածութիւնն 

իսկ չէր երեւեր ... 

Այդ օրն էր որ կարծես մանկութիւնս կորսնցուց իր մէկ դրուագը՝ Զէյթուն Խանի իմ դղեակս: 

Յետոյ եկաւ պատերազմը, անոր յաջորդեց երկրաշարժը. ի՞նչ եղան արդեօք այդ խարխուլ 

տուները, ո՞ւր գացին հոն բնակողները, որոնց մէջ ա՛լ հայեր չկային, մեծամասնութիւնը 

քիւրտեր էին, ինչպէս ըսեր էին ինծի: 

Բայց կը մնայ միտքիս մէջ Զէյթուն Խանը իր կիսաշէն գեղեցիկ կառոյցով, մանկութեանս 

շքեղ դղեակը, ամրօրէն նստած յուշերուս բլուրին վրայ: 

http://www.kantsasar.com/news/43025-2/ 

 

ՅՈՒՇԱՏԵՏՐԷՍ ՓՐՑՈՒԱԾ ԷՋԵՐ 

ՇՐՋԱՊՏՈՅՏ ՄԸ ՊՈԼՍՈՅ ՄԷՋ 

«Պոլսոյ ոգի՛ն, խուսափուկ, անքննելի՛, սխրալի՛» Վահան Թէքէեան 

Ապրիլ 2007:  Վաղուց փայփայուած երազ մը 

իրականութիւն կը դառնար:  Տեսնել Պոլիսը, այցելել 

այն վայրերը, ուր նահատակ մը, հերոս մը, հայ հոգի 

մըն է դեգերեր, հայութեամբ շնչեր է ու տառապեր, 

ստեղծագործեր է, իր լուսէ հետքերը թողեր, 

անմահացեր է... 

Լառնագայէն մեր օդանաւը թռիչք կ'առնէ դէպի 

Աղեքսանդրուպոլիս, անկէ ուղղուելու դէպի Պոլիս:  Շուրջ տասներկու հոգի ենք, բոլորս ալ 

կիպրահայեր, իսկ այս շրջապտոյտը նախաձեռնած է Մելգոնեանցի սիրուած դաստիարակ-

հերթապահ, ուսուցչուհի եւ արենուշապետ Տիկ. Հերմինէ Պեքարեանը: 

Աղեքսանդրուպոլիսէն հանրակառքով կ'ուղեւորուինք դէպի Պոլիս, անցնելով պատմական 

Ռոտոսթոյէն, Մարմարայի գեղածիծաղ ափերուն վրայ փռուած, յուշարարը երբեմնի այն 

հայաշատ քաղաքին, որուն մասին իր հչակաւոր վէպը գրած է Սեւտա Սեւան...Քաղաք՝  որ 

ներկուեցաւ հայուն արեամբ Եղեռնի դժոխային օրերուն...Արդարեւ, Սեւտա Սեւան, 

պուլկարահայ գրողը, իր առաջին գրական երկը նուիրած է Ռոտոսթօ ապրած իր նախնեաց 

պատմութեան: 

Հեռուն արդէն Պոլսոյ համայնապատկերն է...Մզկիթներու սրագագաթ աշտարակները, 

պալատներու եւ ապարանքներու ուրուագիծերը, եկեղեցիներու գմբէթներն ու 

կանաչապատ բլուրները՝  վաղ առաւօտեան մշուշին մէջ պարուրուած, հեքիաթային 

http://www.azadkhosk.com/

աշխարհ մը կը պարզեն մեր տեսադաշտին դիմաց: «Պոլսոյ ոգին խուսափուկ, անքննելի՛, 

սխրալի՛», պիտի գոչէր մեծանուն բանաստեղծ Վահան Թէքէեան:  Այստեղ կարծես Արեւելքը 

կը հանդիպի Արեւմուտքին եւ կը միաձուլուի անոր հետ:  Ահա թէ ինչո՞ւ այնքան 

իւրայատուկ է ոճը քաղաքին ու անոր ճարտարապետութեան:  Ոճ մը՝ այս, որուն 

կերտումին մէջ նշանակալից եղած է հայ ժողովուրդի ստեղծագործական ճարտարութիւնը: 

Պատմութենէն մեզի յայտնի է, արդարեւ, որ երբ Սելճուքներուն յաջորդեցին Օսմանցիները, 

Մեհմէտ Բ. Կայսրը, քաջ գիտնալով իր պապերուն պատմութիւնը, լաւ ճանչնալով հայ 

ժողովուրդի հանճարամտութիւնը, բազմահազար հայեր բերել տուած է Փոքր Ասիայէն, 

կառուցելու համար իր մայրաքաղաքը, հիմնելէ ետք հայոց պատրիարքարանը 1461-ին:  

Հմուտ գիտնական եւ հատորներու հեղինակ՝  Բարսեղ Թուղլաճեան,կը վկայէ որ 17-րդ 

դարէն սկսեալ կը հանդիպինք հայանուն շինարարներու:  Իսկ Ենիչերիական 

կազմակերպութեան մէջ ալ գտնուած են հայ ծագումով ճարտարապետներ, որոնցմէ 

Սինանը առանձինն կերտած է 16-րդ դարի Օսմանեան ճարտարապետութեան կոթողները: 

Մեր շրջապտոյտի յաջորդ օրն իսկ, այցելելով Տոլմա Պահչէի հոյակերտ պալատը, որ 

Պալեան մեծագործ ճարտարապետներու  ստեղծագործական սխրանքը կը համարուի ըլլալ, 

մենք սեփական աչքերով ականատես վկան կը դառնանք այս հպարտառիթ 

իրականութեան:  Ըստ Բարսեղ Թուղլաճեանի փաստացի տուեալներուն, Պալեան 

ընտանիքի ինն անդամներ՝  ըլլալով տաղանդաւոր ճարտարապետներ, իրերայաջորդ 

կերպով իրենց անջնջելի կնիքն են դրոշմած կայսրութեան մայրաքաղաքի մէկ ու կէս 

դարեան ճարտարապետական արուեստին վրայ:  Հերթական կարգով, անոնք եղած են՝  

Պալի Խալֆան, Գրիգոր Ամիրան, Սենեքերիմ Ամիրան, Կարապետ Ամիրան, Նիկողոս Պէյը, 

Յակոբ Պէյը, Սարգիս Պէյը, Սիմոն Պէյը եւ Լեւոն Պէյը: 

Տոլմա Պահչէի հիասքանչ պալատը՝  Վոսփորի ափին, այնպիսի սքանչելիք մըն է, որուն 

ամբողջական հմայքն ու արտակարգ գեղեցկութիւնը ընկալելու համար, անհրաժեշտ է 

սեփական աչքով տեսնել զայն:  Գերազանցօրէն այստեղ է որ արեւելեան զարդարուեստի 

ուրուագիծերը այնքան ներդաշնակօրէն կը միաձուլուին արեւմտեան զարդարուեստի 

ուրուագիծերուն հետ, ստեղծելով առանձնայատուկ ոճ մը, որ ակնապարար է ու հոգեզմայլ: 

Մէկ կողմէ, ազգային հպարտութեան զգացումներով կը դիտեմ այս շքեղափայլ 

ապարանքին քառասուն սրահները մէկ առ մէկ, միւս կողմէ, սակայն, խոր ափսոսանք կը 

զգամ որ հայ հանճարը, շատ յաճախ, իր մտքի, ոգիի ու բազուկի հրաշալիքները երկներ է 

Մայր հայրենիքէն հեռու, օտար ափերու վրայ... 

Միտքս արագ կը սլանայ մեր անցեալի ոչ վաղ խորքերը, պարագրկելու համար Պոլսոյ 

տեղն ու դերը մեր պատմութեան մէջ, յատկապէս արեւմտահայութեան պատմութեան մէջ:  

Պոլիսը իրաւամբ ալ եղած է հայ հոգեմտաւոր կեանքի կարեւորագոյն կեդրոններէն մէկը:  

Արդարեւ, երբ Ֆաթիհ սուլթան Մեհմէտը կը գրաւէր Պոլիսը 1453-ին, շուրջ 125,000 յոյներ կը 

բնակէին այնտեղ Բիւզանդական կայսրութենէն: Թուրք սուլթաններ քաջալերեցին հայ 

գաղութի կազմութիւնն ու բազմացումը հակակշռելու համար յոյն գաղութի ազդեցութիւնը:  

Այսպէս, 1461-ին, սուլթանական հրովարտակով՝  Պրուսայի հայոց Առաջնորդը՝  

Յովակիմեան եպիսկոպոս, Պատրիարք կը կարգուէր Պոլսոյ մէջ:  Պոլսոյ հայոց 

պատրիարքութիւնը կը դառնար վարչական հեղինակութիւն մը, միաժամանակ՝  կապ մը 

կեդրոնի եւ գաւառներու հայութեան միջեւ:  1863-ին, գործադրութեան կը դրուէր Ազգային 

Սահմանադրութիւնը, որ մեր ներքին կեանքին մէջ կը մտցընէր ժողովրդավարական 

ըմբռնումներ ու գործելակերպ: 19-րդ դարի կէսերուն, Պոլիս կը դառնար հայ ազգային 

հոգեմտաւոր վերածնունդի կեդրոններէն մէկը, ուր կը գործէին շուրջ 50 դպրոցներ՝  աւելի 

քան 4,000 աշակերտներով:  Կրթական այս ցանցը եւ մամուլը կը սատարէին մաքուր եւ 

կոկիկ արեւմտահայերէնի ձեւաւորման ու տարածման գործին, թարգմանական ու 

ինքնագիր հայ գրականութեան ստեղծումին:  1850-1885 թուականներուն, Զարթօնքի 

Սերունդը զարկ կու տար ազգային գիտակցութեան արթնացման ու հզօրացման:  

Թատերական շարժում, գեղարուեստ, դպրոցներ, մամուլ, գրականութիւն, ինչպէս նաեւ 

վաճառականութիւն կը սատարէին հայ ժողովուրդի ազգային զարթօնքին ու վերելքին:  

Այստեղ է որ պիտի ապրէին ու ստեղծագործէին մեր Մեծերէն՝  Պետրոս Դուրեանն ու 

Միսաք Մեծարենցը, Դանիէլ Վարուժանն ու Սիամանթոն, Ռուբէն Սեւակն ու Եղիա 

Տէմիրճիպաշեանը, Գրիգոր Զոհրապն ու Գրիգոր Օտեանը, Յակոբ Պարոնեանն ու Զապէլ 

Եսայեանը, Կոմիտասն ու Խրիմեան Հայրիկը եւ շատ-շատ ուրիշներ... 

Այստեղ, Պոլսոյ մէջ է որ մէկ գիշերուան մէջ, պիտի ձերբակալուէին ու աքսորուէին ազգի 

գլուխը նկատուող հարիւրաւոր հայ մտաւորականներ ու արուեստագէտներ դէպի Այաշ ու 

Չանկըրը, այնտեղ կնքելու համար իրենց ողբերգական մահկանացուն՝  անթաղ ու 

անշիրիմ..., Պոլիսը դարձնելով մասնաւորաբար տխուր յուշարարը մեր պատմութեան 

սեւագոյն թուականին՝  1915-ի Ապրիլ 24-ին: 

Գիտակցութիւնս՝  պարագրկելով այս ամէնը, լեղի կը խառնէր ճամբորդութեան առթած 

բերկրանքի ու խանդավառութեան բաժակիս... 

Կը տեղեկանամ որ այսօր շուրջ 80,0000-ի կը հասնի հայութեան թիւը, կը գործեն 19 

հայկական վարժարաններ, 33 հայկական եկեղեցիներ:  Իսկ հայ մամուլը ներկայացուած է 

գլխաւորաբար երեք թերթերով՝  Մարմարա, Ժամանակ եւ Ակօս: 

Ամբողջ առաւօտ մը կը տրամադրենք Ս. Փրկիչ Հայոց Հիւանդանոցի այցելութեան:  

Ազգային-բարեսիրական այս հոյակապ համալիրը հիմնուած է 1832-ին, Յարութիւն Ամիրա 

Պէզճեանի ջանքերուն շնորհիւ, սուլթան Մահմուտ Բ-ի հրովարտակով:  Անիկա ծառայած է 

նաեւ որպէս ծերանոց, բուժարան, յիմարանոց, որբանոց, վարժարան եւ վարժապետանոց՝  

Թուրքիոյ մէջ ապրող հայութեան համար:   

Ընդհանուր քարտուղարուհի Տիկ. Սիլվա Թրիքեան մեզ սիրով կ'ընդունի եւ մէկ առ մէկ կը 

ծանօթացնէ այս Հաստատութեան բոլոր բաժիններուն, սկսելով թանգարանէն, որ բացուեր է 

երկու տարի առաջ միայն:  Անոր հիմնադիր-բարերարը՝  Պրն. Պետրոս Շիրինօղլուն, 

բարեհամբոյր, պատուական անձնաւորութիւն մըն է, որուն հետ ծանօթանալու եւ զրուցելու 

պատիւը կ'ունենանք:  Արդարեւ, թանգարանը կարելի եղած է կեանքի կոչել շնորհիւ այս 

մեծ բարերարին նուիրատուութեանց ու անձնդիր ճիգերուն:  Այստեղ ցուցադրուած են 

եկեղեցական սպասներ, իրեղէններ, հանդերձանքներ... 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (135) Մայիս 2023 

 

47/56 

Մեր ուշադրութիւնը յատկապէս կը գրաւեն դիմանկարները այն պատմական 

անձնաւորութեանց, որոնք Հիւանդանոցին անցեալին մէջ նախախնամական դեր ունեցած 

են, ինչպէս նաեւ մեծ ծառայութիւն մատուցած են Օսմանեան կայսրութեան:  Անոնցմէ են՝  

Հիւանդանոցի հիմնադիր Գազազ Արթին Ամիրա Պէզճեան, Միքայէլ Փիշմիշ Ամիրա, 

Կարապետ Ամիրա Պալեան, Պօղոս Ամիրա Տատեան, Յովհաննէս Ամիրա Տատեան, Տոքթ. 

Սէրվիչէն, Գալուստ Կիւլպէնկեան, աղա Կարապետ եւ Գրիգոր Մելգոնեաններ..:  Խնամքով 

ցուցադրուած են նմանապէս կարեւոր փաստաթուղթեր, պատմական լուսանկարներ, 

Օսմանեան զինանշանը որ կը շնորհուէր առանձնայատուկ անձանց ու հաստատութեանց:  

Թանգարանին ուշագրաւ նմուշներէն են ճաբոնական թանկարժէք վառարանը, Քիւթահիայի 

ու Իզնիքի յախճապակիներու հարուստ հաւաքածոն, իւղաներկ պաստառներ, որոնց մէջ՝  

Այվազովսքիէն հրաշալի ծովանկար մը: 

Մէկ առ մէկ կ'այցելենք Ս. Փրկիչ Հիւանդանոցի բոլոր մասնաբաժինները, որոնք տպաւորիչ 

են իրենց մաքուր, բարեկարգ, կոկիկ վիճակով, գերարդիական, թեքնիք սարքերով, որոնք կը 

ստեղծեն լաւագոյն պայմանները մեր ազգայիններուն առողջապահական ու յարակից 

կարիքները հոգալու համար:  Ֆիզիքական բարենպաստ պայմաններէն վեր ու անդին, զիս 

կը տպաւորէ մասնաւորաբար բարոյական ու ոգեղէն այն մթնոլորտը որ Համալիրը կ'ընծայէ 

հայութեան ազգային ջերմ օճախն ու տունը, հայկականութեամբ տրոփող փոքրիկ 

Հայաստան մը, որ իր հոգատար երդիքին տակ կը համախմբէ Թուրքիոյ հայ ազգայինները, 

մարդասիրական սփոփանք ու կորով բաշխելու անխտիր բոլորին: 

Խիստ հարցաքննութենէ մը ետք միայն, կարելի կ'ըլլայ այցելել Պոլսոյ Պատրիարքարանը, 

ուր դարեր շարունակ իրերայաջորդ պատրիարքներ վառ են պահեր հայ հոգեւոր-

մշակութային աւանդութիւններն ու արժէքները եւ իրենց բարձր հեղինակութեամբ ջանացեր 

են իմաստութեամբ վարել ազգային կեանքը:  

Ակնածանքով կ'այցելենք հիմնովին վերանորոգուած գորգապատ ու բարեզարդ սրահներն 

ու սենեակները, ուր ամբողջ մթնոլորտը յագեցած է հայոց պատմութեան, հայ մշակոյթի ու 

արուեստի շունչով:  Ակնառու են այստեղ Այվազովսքիի երկու մեծադիր իւղանկարները, 

ինչպէս նաեւ Մելգոնեան բարերար եղբայրներու դիմանկարները:  

Հոս եւս, ինչպէս ամէնուր, թրքական մահիկն ու Քեմալ Աթաթիւրքի դիմապատկերը զիս 

կ'առնեն իրենց բռնակալ ու բռնադատ ներկայութեան ճնշման տակ, կը սեղմեն սիրտս, 

իրենց աքցանին մէջ կ'առնեն հայու ըմբոստացնող հոգիս, ոգիս... 

Այնուհետեւ, կ'այցելենք Գումգափուի Մայր եկեղեցին՝  Ս. Մարիամը եւ անոր խորհրդաւոր 

ու խնկաբոյր կամարներուն տակ մոմ կը վառենք ի յիշատակ մեր բիւր ննջեցելոց, որոնք 

մանաւանդ ինկան իրենց հայու հոգին անխաթար պահելու համար եւ աղօթք կը մրմնջենք 

վասն ապրողաց ու գալիք սերունդներուն... 

Կարճ բայց յուզախառն ապրումներով ուխտայցի կ'երթանք Պալըգլըյի հայոց 

գերեզմանատունը, ուր մեր մեռելները՝  նոր ու հին, կարծես լուռ պատգամ մը ունին մեզի 

փոխանցելիք...Պատգամ՝  որ անխօս է, բայց խորունկ, անբառ է, բայց պերճիմաստ... 

Թարմ է դեռ հողաթումբը մեր վերջին նահատակին՝  Հրանդ Տինքին, որուն խօսքերը 

դրոշմուած կը մնան յիշողութեանս ծալքերուն մէջ. «Մենք անոնցմէ ենք որոնք իրենց 

ապրած դժոխքը կ'ուզեն դրախտի վերածել»...Եւ Թուրքիոյ խորհրդարանի ամպիոնէն 

բարձրաձայնած դառն ճշմարտութիւնը. «Սա Ցեղասպանութիւն է, դուք ժողովուրդը իր 

հողէն կտրեցիք, իր արմատներէն կտրեցիք...»: Քիչ մը անդին, վաղամեռիկ հանճարեղ 

բանաստեղծին՝  Միսաք Մեծարեցին շիրիմն է, այն պատանի հանճարին որ աղօթքի պէս 

աղերսեց առ Աստուած. «Տո՛ւր ինծի Տէր ուրախութիւնն անանձնական, Զայն իբր անձրեւ 

ցօղեմ ամէն դաշտի վրայ, Զայն իբր արեւ բաշխեմ ամէն հորիզոնի...», «Դաշտի ճամբու մը 

վրան կամ ստորոտը լերան, Ուղեւորին ժամանման սպասող հիւղն ըլլայի», «Շողա՛, շողա՛, 

բարի արեւ, Հիւանդ եմ...»: Եւ բառե՛ր ու խօսքե՛ր, տողե՛ր, անմահ տողե՛ր ինձ կ'այցելեն, 

թռիչք կ'առնեն մթնոլորտին մէջ, թիթեռի պէս կը հանգչին մեր սիրտերուն ու հոգիներուն 

վրայ... 

Խոնաւցած աչքերով մուտք կը գործենք Մատուռէն ներս, եւ միասնաբար Տէրունական 

աղօթքը կ'երգենք յանուն անոնց հոգիներուն, որոնք կը ննջեն յաւիտենական Լոյսին մէջ... 

Քանի մը վայրկեան միայն ունինք շրջելու Շիշլիի գերեզմանատան մէջ, ուր այնքան 

թանկագին անուններ կը կարդամ հայ մտաւորականներու, արուեստագէտներու, 

գրողներու...Հոս են շիրիմները՝  Հայկանուշ Մառքի, Զապէլ Ասատուրի, Զահրատի, Յակոբ 

Մնձուրիի, Սալերիի...Եւ ի՛նչ հոգեպարար մթնոլորտ մը կը տիրէ ամբողջ գերեզմանատան 

մէջ:  Անդրանիկ Ծառուկեան պիտի արձանագրէր. « Այստեղ է մեծութիւնը, այստեղ՝  հոգիի 

անաղարտութիւնը, սրտի ազնուութիւնը, այստեղ՝  Հայութիւնը:  Ըսէ՛ ինծի թէ ինչպէ՞ս կը 

պահես մեռելներդ, եւ ըսեմ թէ ի՞նչ մարդ ես, ի՞նչ ազգ»: 

Արեւմտահայութեան այս ոստանը՝  Պոլիսը, դեռ այնքան բան ունէր հրամցնելիք մեզի, 

որպէս հայ հոգիի ու մտքի դարաւոր գանձարան եւ մէկշաբաթեայ այցը շատ կարճատեւ էր 

տեսնելու բոլոր տեսարժան վայրերը...Բայց ես գոնէ զգացի այն ոգին որ կը սաւառնէր 

մթնոլորտին մէջ, այն հեւքը որ կը տրոփէր անոր հայակերտ կոթողներէն, ցաւի այն մրմուռը 

որ կը ծորէր բոլոր այն վայրերէն, ուր հայ բանաստեղծ մը, հայ ստեղծագործող մը, հայ 

շինարար մը, հայ բանուոր մը, հայ նահատակ մը անցաւ, հայ հոգի մը թրթռաց, հայ 

պանդուխտ մը իր կարօտի երգը երգեց...  

ԵՐԱՆ ԳՈՒՅՈՒՄՃԵԱՆ 

ԱՊՐԻԼ-ՄԱՅԻՍ 2007, ՆՈՐԱՑՈՒԱԾ ԱՊՐԻԼ 2023-ԻՆ   

ԵՐԵՒԱՆԻ ՃԱՄԲԱՆ Կ՚ԱՆՑՆԻ ՀԱԼԷՊԷՆ 

1976-ԻՆ ՀԱՅԱՍՏԱՆԻ Գրողների Միութեան եօթներորդ համագումարն էր։ Լիբանանէն 

մէկական գրող հրաւիրուած էր երեք սերունդներէն– Անդրանիկ Ծառուկեան, Պեպօ 

Սիմոնեան եւ ես։ Պատասխանեցի թէ երբ երկիրս պատերազմի մէջ թաթխուած, հայ 

համայնքը վտանգի մէջ է, ես ինքզինքիս իրաւունք չեմ տար գրականութեան մասին 

բարբառելու։ 

Յաջորդ տարի Վահագն Դաւթեանը լուր ղրկեց , «Հիմա 

մէջտեղերը հանդարտած է, եկուր որ այստեղ հատընտիր 

մը հրատարակենք քեզմէ։» 

Լիբանանի դեսպանատունը փակ էր, վիզա ձեռք ձգել 

կարելի չէր։ «Դուն Սուրիա գնա այնտեղէն կը ստանաս. 

հրաւիրագիրդ մենք կը ղրկենք դեսպանատուն։»  

Հասայ Հալէպ։ Մօրս մտերիմ ընկերուհին ջերմագին 

ընդունեց զիս։ Յաջորդ օր հարցուցի դեսպանատան, 

հրաւիրագիր չկար։ Հեռաձայնեցի Երեւան։ «Կուգա՜յ, քիչ 

մը ժամանակ կ՚առնէ»։ Այդ ժամանակն ալ իր ժամանակը 

առաւ, օրերը իրարու վրայ բարդուեցան։ Մինչ այդ 

Լիբանանի ահուդողէն ելլես եւ լուսաջերմ Հալէպի 

աղմուկն ու կենսուրախ իրարանցումը տեսնես՝ ուզես-չուզես կը վարակուիս։ Այնքան 

ջերմութիւն, իսկական բարեկամութիւն, խորք ու պարզութիւն կար իրենց 

յարաբերութիւններուն մէջ. չեմ կրնար ըսել թէ տրտմահար նստած էի։ Շատ լաւ 

բարեկամներ կային, օրերս դատարկ չանցան, բայց հարցը կախուած մնաց։ Վիզային 

անթացուպ տուէք, ըսի, յայտնի է որ կը կաղայ։ 

Մինչ այդ՝ բան մը պատահեցաւ. չպատմել չըլլար։ Հիւրընկալուհիս քանի մը օրով Լաթաքիա 

պիտի երթար, խնդրեց որ իր ամուսինին ճաշը ես պատրաստեմ։ Միտքս մուճատտարայի 

վրայ կեդրոնացաւ, մանաւանդ որ պարոն Նուպարը ըսաւ թէ շա՜տ կը սիրէ։ Ուրեմն խոշոր 

կաթսայի մը մէջ, իմ գիտցած բաղադրատոմսովս պատրաստեցի, (մենք բազմանդամ 

ընտանիք ենք, թուաբանութիւն պիտի չընեմ հիմա)։ Անոր կէսին չափ ալ սոխ տապկեցի. 

սոխը եթէ կրակէն տաքնայ ու տաքնայ անուշ բնաւորութիւն կ՚ունենայ։ Սոխութիւնը կը 

մոռնայ. ո՞վ չի գնահատեր բարեփոխում։  

Գաղտնիքս գործադրեցի եւ ահաւասիկ հսկայ կաթսայ մը լեցուն մուճատտարա, ոսպերը 

փալփլուն աչուկներ, բրինձները փըրըլ-փըրըլ սպիտակ։ Պարոն Նուպարը շատ հաւնեցաւ 

(կը խուսափիմ մականուն տալէ, չեմ գիտեր ինչու։ Ամէնքն ալ մահացած են. եւ մանաւանդ 

փափկանկատ, հիանալի ընտանիք էին)։  

Առաջին օրը Պարոն Նուպար գովասանքով համտեսեց ճաշը եւ սալատը։ Գիշերը՝ ճաշը եւ 

թանը։ Առտուն՝ Ճաշը փոքր պնակի մէջ, զաաթարով հաց լոլիկ-մոլիկ։ Կէսօր եղաւ հասաւ 

Ճաշը, երկար վարունգներով։ Իրիկունը Ճաշը եւ թուզ։ Յաջորդ առտու ձիթապտուղ 

փնտռեցի չգտայ – այնքան կոկիկ ու կարգապահ էր տիկինը։ Անկիւն մը գաղտուկ կկզած 

ըլլալու էր՝ չտեսայ։ Լէպնի գտայ. ուրեմն երկու դգալ Ճաշ (անպայման), չորս դգալ լէպնի 

ձէթով, կարմիր պղպեղով, անանուխով։ Բարեկամներ խոռոված շինած էին, ըսի որ քիչ մը 

կ՚ուզեմ տանիլ հիւրընկալիս։ Կէսօրին խոռովածը հասաւ, աներես Ճաշը հետը։ Պարոն 

Նուպար չհարցուց անգամ թէ ուրկէ հասած է խոռովածը։ Մինչ այդ ես դիմացը նստած 

լեռնէն ձորէն կը պատմեմ ու կը պատմեմ, որպէսզի միտքը չկեդրոնանայ առյաւէտ 

յայտնուող Ճաշին վրայ։ Գիշեր եկաւ ի՞նչ եղաւ - նազլու-տուզլը Ճաշը հասաւ, 

ընկերակցութեամբ խնձորի մը ։ «Սննդարար է» շեշտեցի։ Վեց զաւակ ունեցող մարդուն 

բացատրեցի թէ օրական խնձոր մը բժիշկը տունէն հեռու կը պահէ։ Փառք Աստուծոյ, ամէն 

բանի բացատրութիւն ունէի, որ միայն ինծի կը ծառայէր։  

Տիկին Զմրուխտը վերադարձաւ. « քա՛ աղջիկ, հերիֆիս երեք օր նոյն ճաշը կերցուցեր ես։» 

«է, ինքը ըսաւ որ շատ կը սիրէ։ Դեռ քիչ մը կայ, եթէ կ՚ուզես համին նայիլ» շարունակեցի, 

իբրեւ թէ չեմ հասկնար ըսել ուզածը։  

Բայց ինք ըսելիքը ըսա՛ւ. «մամադ ինչ հիւներլի է, ինչե՜ր կը շինէ, մսեղէնը, բանջարեղէնը, 

անուշեղէնը. Ամմմէն ինչ համով։ Մատներդ հետը կ՚ուտես։»  

«Ես ալ կը շինեմ տոլմա սարմա պէօրէկ մանթը. այստեղի շուկաները չեմ գիտէր։»  

«Ըսէիր սպասուհիին, կը բերէր։» 

«Այդքան հեռուները չգացի։ Ամառ է, հոս ամէն մարդ պատշգամները անկողիննին կը փռեն 

կը պառկին կոր, տաք ճաշը ի՛նչ պիտի ընեն»։  

«Զաւալլը մարդուս ես երեսունութ տարիէ՝ երկու օր իսկ ետեւ-ետեւի նոյն ճաշը չեմ տուած»։  

«Ի՜նչ բախտաւոր է ամուսինդ։ Աշխարհի մէջ ամէն օր միլիոնաւոր մարդիկ, պզտիկներ 

անօթի կը պառկին, կտոր մր հաց չունին. Անո՛նք են զաւալլըն։ »  

«Ոսպը գիտե՞ս ինչ երկաթ կը պարունակէ, բրինձն ալ՝ պողպատ» պիտի ըսէի ես՝ 

ոսպասէրս, բայց բերանս կղպեցի։ Մանաւանդ որ գաղտնիք մը ունէի, ինծի յատկացուած 

սենեակին մէջ Ատրինէ Տատրեանին «Չորրորդ մը կը փնտռուի» վէպը գտած՝ գիշեր ցերեկ 

կը կարդայի երբ ձեռքերուս մէջ մուճատտարայի պնակ յայտնուելու ժամանակը հասած չէր։ 

Սա հրաւիրագիր-վիզան ո՞ւր մնաց։ Հաւատալով որ պիտի ներկայանայ՝ Լիբանանէն դուրս 

ելայ։ Վիզային անունը կար ինքը չկար. Ղրկուած է հասած չէ։ Ճամբա՞ն կորսնցուց արդեօք, 

անթիք համարուեցաւ գողցուեցա՞ւ, պոյֆրէնտ մը գտաւ հե՞տը գնաց , լրտեսութիւն ընե՞լը 

բռնեց, թէ ոչ՝ առաքելութիւնը մէկդի դրած՝ նախ քիչ մը ուրիշ երկիրներ պտըտիմ մտածեց։ 

Ինքզինքին հանգամանգ տուաւ. «Հետաքրքրական է կեանքս. բոլոր օդակայաններու բոլոր 

պաշտօնեաները երբեմն կը կասկածին ինձմէ։ Մէյ մը ինծի կը նային, մէյ մը՝ տիրոջս դէմքին։ 

Կը հարցաքննեն զայն, զիս կրնան անվաւեր հռչակել։ Հիմակուանը քսանութ տարեկան կին 

մըն է եղեր, որ Հայաստան պիտի երթայ։ Բայց ուրիշ ճամբով պիտի երթայ ես միշտ պէտք եմ 

իրեն։ Պատերազմ է բան մը բնականոն չընթանար. Ինծի՝ հայտէ գնա կ՚ըսեն, չե՜մ երթար. 

հասնելու ժամս ե՛ս կ՚որոշեմ»։  

Եթէ հրաւիրագիրը ճամբայ ելեր է ինչո՞ւ չէ հասած մէկ ամիսէ։ Վիզաս վիզը ծռած՝ անկիւն 

մը կկզած է կ՚երեւի։ է։ Ճիշդը կ՚ուզե՞ս – տեղ մը, մէկը պատասխանատուութեան 

գիտակցութիւն չունի։ 

Նոյն գիշեր ժամը իննին դուռը զարնուեցաւ, բացինք։ Մուգ քոսթիւնով ճերմակ փողկապով 

մարդ մը « լսեցի թէ վեհանոյշը հոս է» ըսաւ։ Նայեցայ որ մեկենա՜սս է – Պրն Արմէնակ 

Օհանեանը։ Երբ լսեր է որ վիզայի դժուարութիւն ունիմ, մինչեւ Հալէպ եկեր է որ զիս տանի 

Դամասկոս եւ անմիջապէս վիզաս ապահովէ։  

Առտու կանուխ ժամը հինգին ճամբայ ելանք Առաջնորդ Սրբազան Հայրը Պարոն 

Օհանեանը եւ վիզայազուրկ-վիզայատենչ Վեհանոյշը։ 

Ճամբան տուն մը իջանք որուն պատշգամը աջ կողմին վրայ երկարած ու երկարած էր։ 

Վարդաթիթեռ շղարշներով անուշիկ ժպիտով տանտիրուհին (որուն Էօժենի անունը կը 

վայելցնեմ հիմա) ֆուլ հրամցուց մեզի առտուան եօթնուկէսին։ 

Դամասկոսի հրապարակն ենք։ Պատկառելի դեսպանատուն մը չէր. Պրն. Օհանեանը «հոս 

սպասէ» ըսաւ ինծի երկու աթոռով սպասասրահին մէջ։ Ինք մէկ դուռէն մտաւ, քառորդ ժամ 

չանցած միւս դուռէն ելաւ, վիզաս ձեռքը։ Բացատրեց թէ տեղւոյն հիւպատոսներու 

տիկիններուն զարդեղէնները ինք կը հայթայթէր։ գոհարավաճառատուն ունէր քաղաքին 

ճիշդ կեդրոնը։ Հիւպատոսները, դեսպանները իր մէկ խօսքը երկու չէին ընէր։ 

Երկու օր պէտք է մնայի որովհետեւ առանձին ճամբորդութիւնը խոհեմութիւն չէր։  

Հիմա Պրն Օհանեան ստանձնեց ուրիշ պատասխանատուութիւն մը – ազնուագոյն հոգի 

ունէր, քաղաքավարութիւնը հետը ծնած էր։ Երբ լսեց թէ տապկուած գորտ կը սիրեմ, 

Պարատա գետին գորտերը էն համովն են ըսաւ, քշեցինք Պարատա։ Իսկապէս, 

գորտասէրներուն կը յանձնարարեմ Պարատայի պարարտ գորտերը։  

Ընթրիքի պահուն կը պնդէր որ մսեղէն պատուիրեմ։ Չէ, ի՛նք կը պատուիրէր. «Դուն Երեւան 

պիտի երթաս, միս պէտք է ուտես, պէտք է զօրանաս։» Երկու օր գորտ-կով-ոչխար-հաւ։ 

Հայաստանը՝ հոն, շրջուն շտեմարանը՝ հոս։ 

Աստուած լոյսերու մէջ պահէ իր հոգին։ Այսպիսի հաւատաւորներ ինչպիսի՜ խնամք կը 

տանէին գրականութեան սեմէն նոր ներս մտնողնեուն։ Մենք յոյսն էինք, իրենց լոյսը՝ յոյսը 

պայծառացնող։ Պատերազմ էր, վախ ու կորուստ էր։ Հոգիները մռայլ էին, բայց ցեղակիցի մը 

հոգածութիւնը հոգին պայծառ կը պահէր։ Երկինքը վճիտ։ Օրը դիւրաբեկ, կեանքը 

դիմացկուն։ 

Էյ Հալէպ, Հալէ՜պ։ Արեւելեան հող ու աւազ, գաղթ ու երազ։ Կարմիր լուրեր, կապոյտ ուխտ 

ու կանաչ խոստում։ Ձեռներեց ու ժրաջան գաղթականներ ոգի ի բռին, անապատը 

վերածեցին երկիրի։ Սրբալոյս եկեղեցիներով ու վարժարաններով, տնօրէններով եւ 

ուսուցիչներով, ակումբներով ու միութիւններով՝, դարմանատուներով, մամուլով ու 

արուեստի ոլորտներով, արուեստանոցներով ու արհեստանոցներով։ Սուրիոյ քաղաքական 

ու մշակութային խաւերէն ներս իրենց ներդրումը կատարող հայեր քաղաքագէտ-

տնտեսագէտ-մասնագէտ։ Արհեստանոցներու ամբողջ ցանց մը։ Հայ ենք, պատուաւոր ենք, 

պատիւ կը բերենք։ 

Բերիոյ գաղութ։ Տեղահանուած ու վիրաւոր կեանքին վա՛յր ու կազդոյր տուիր։ Բարիքներ 

ունէիր անծայր ու ինքնակալ արեւ։ Ինքնակամ հողդ այնքան անսասան, սէրդ հալալ, 

կեանքդ ղուրպան, քեզի ի՞նչ պատահեցաւ։ 

Գիտեմ հեռուներէն կախարդը եկաւ։ Պատռեց ճեղքեց պատրուակներ հնարեց, խաղաղ ու 

բարգաւաճ գաղութը տարտղնեց։ Վերջերս ուրիշ վհուկ մը հասաւ ահադղիրդ. 

Ահագնագոռգոռ ցուպը զարկաւ գետինը ճեղքեց։ Նորէն փլատակ տեսանք։ Նորէն ոտքի 

ելանք պարտասուն ու մտատանջ, հրաբորբոք, հրաբողոք։ 

Չէ՜, այլեւս ըսելու է դարբիններուն որ պատրաստեն երկաթէ շերեփներ. Հարիսա ուտելէն 

վազ անցանք. ժամանակ չկայ։ Երկաթէ շերեփներ պէտք է ճօճենք։  

Հոս չաւարտիր պատմութիւնը։ Դեռ պիտի պատմեմ թէ ինչպէս երեք հոգի, անվեհեր, 

հասանք Երեւան։ 

Սակայն Մնաք Բարի չըսած՝ հարցում ունիմ.- 

Դեռ պատշգամները անկողիններ կը փռուի՞ն։ Սմբուկը, աճուրը, դդումը, պիպեռը, պամիան 

պարանին վրայ շարուած կը սպասե՞ն արեւու լոգանքին, ձմրան շոգիին։ Եւ վերջին 

հարցումս՝ դեռ մուճատտարա կը շինուի՞։ 

*** 

Վեհանոյշ Թեքեան 

Ապրիլ 2023 

ԱԿՆԹԱՐԹՆԵՐ 

Ի ՍԿԶԲԱՆԷ ԷՐ ԲԱՆՆ...Ի՛նչ իմաստալից 

արտայայտութիւն՝ գերագոյն մատեանին մէջ 

արձանագրուած...Բանը կամ խոհ արտայայտող խօսքը 

այնքան ազդեցիկ կրնայ ըլլալ արդարեւ՝ մանաւանդ 

միտքերը յեղաշրջելու առումով: Ի զուր չէ որ գրողներ, 

հրապարակագիրներ շատ անգամ ահաբեկման 

կ'ենթարկուին: Ֆրանսայի Նաբոլէոն Պոնաբարթը, որ 

մեծ աշխարհակալ էր, ըսած է ատենին, թէ՝ իրեն աւելի 

շատ վախ կը պատճառեն երեք թերթ, քան 300,000-նոց 

բանակ մը..: Իսկ Գէորգ Էմին կը գրէր. «Գրիչդ զգոյշ գործածիր, երբ խառն է դարը, Նոյն 

արճիճից են ձուլւում գնդակն ու տառը»...Երանի կարենանք ճիշդ գնահատել խօսքին, 

գիրին, գիրքին ու մամուլին դերը հայ կեանքէն ներս, քանզի անոնց դաստիարակիչ դերը 

էական ու բախտորոշ է մեր ժողովուրդին համար... 

.................. 

 «ԱԶԱՏՈՒԹԻՒՆ» բառը գուցէ ամէնէն շատ հոլովուած բառն է, որ կայ...Երբեւէ հարց կու 

տա՞նք, սակայն, թէ մարդ կրնա՞յ ԱԶԱՏ ըլլալ իրօք, եթէ իր ուշքն ու միտքը՝ հարստութիւն 

դիզելն ու բարեկեցիկ ապրիլն է...,եթէ շարունակաբար եւ մտասեւեռաբար հետամուտ է ան՝ 

շահոյթ եւ գերշահոյթ ապահովելու, աւելին ու աւելին ունենալու նպատակին, յընթացս 

կորսնցնելով իր հոգին, իր ինքնութիւնը..:  Իսկ առանց  հոգիի, ի՞նչ ազատութիւն, քանզի 

հոգի առաւել է քան զմարմին, ինչպէս հաստատագրուած է մեծագոյն մատեանին մէջ:  

.................... 

Ես միշտ անարդարուածին, անիրաւուածին, ճնշուածին կողքին եմ, ինչ որ ալ ըլլան անոր 

ցեղն ու մորթին գոյնը, ընկերային դասակարգը, տարիքն ու այլ հանգամանքները, քանզի 

մարդկային արժանաւորութիւնս է որ կը նուաստանայ անոր տառապանքին մէջ... 

................... 

Երանի՛ կարենայինք կեանքի ԲԱՆԱՍՏԵՂԾԱԿԱՆՈՒԹԻՒՆԸ միայն խորապրիլ, ըմբոշխնել 

բնութեան, տիեզերքի հրաշք-գեղեցկութիւնները, վեհանալ, ազնուանալ, առանց մտնելու 

քաղաքական կեանքի անբարոյական նենգութիւններուն մէջ, ուր ամէն ինչ հաշիւ է, շահ ու 

առեւտուր, ոյժի ցուցադրութիւն, ոյժի իրաւունք, իշխանատենչութիւն եւ նման 

բաներ...Կրնա՞յ մարդ էակը անվրդով ապրիլ իր կեանքը եւ անձնատուր ըլլալ միայն 

ՍԻՐՈՅ, ԳԵՂԵՑԿՈՒԹԵԱՆ, ՎԵՀՈՒԹԵԱՆ, ՆՈՒԻՐՈՒՄԻ վսեմագոյն 

առաքինութիւններուն...: Եթէ քաղաքականութեամբ չզբաղիս, կ'ըսէ առածը, 

քաղաքականութիւնը կը զբաղի քեզմով...Այո՛, քանզի մարդ էակը քաղաքական անասուն 

մըն է, ինչպէս ըսած է հելլէն փիլիսոփան՝ Արիստոտէլը: Եւ փախուստ չկայ 

քաղաքականութենէն, ուր դժբախտաբար հանդիսադրուած են մարդուն յոռեգոյն կիրքերը... 

...................... 

Երջանկութիւնը պատրանք է լոկ, անհասանելի կապոյտ թռչուն...Մարդ էակը չի գար 

աշխարհ երջանիկ ըլլալու, երջանիկ ապրելու համար, այլ՝ խաւարի մէջ մոմ մը վառելու, 

բարի արարք մը կատարելու, իր բաժին պարտականութիւնը կատարելու, խղճի պարտքը 

տալու համար...Եթէ խուլ մնանք խղճի ձայնին, տիեզերքի ուժերը, կարծէք միաւորուած, մեզ 

կը պատժեն անխնայ, իսկ պատիժը հազար ու մէկ ձեւեր ունի... 

...................... 

Կեանքը միայն ուտել-խմել-զուարճանալ չէ... 

Կեանքը միայն նիւթի, շահի համար առեւտուր չէ... 

Կեանքը էապէս ԱՐԺԷՔՆԵՐ ստեղծելու, ԱՐԺԷՔՆԵՐ պահպանելու, ԱՐԺԷՔՆԵՐՈՎ 

սնուելու համար է... 

Իսկ այդ ԱՐԺԷՔՆԵՐԸ գերազանցօրէն հոգեմտաւոր են, բարոյական են, ազգային-

համամարդկային են... 

....................... 

Հայ ազգային ոգիի արթնացումը լոյսի յաղթանակ է... 

Հայ ազգային ոգիի զարթօնքը կեանքի յաղթանակ է... 

Հայ ազգային ոգիի վերածնունդը բարիի, սիրոյ ճառագայթումն է... 

Հայ ազգային ոգիի յառնումը մարդկայնութեան փրկութիւնն է, քանզի չի կրնար ըլլալ 

անդիմագիծ, անազգ փերեզակներու խառնամբոխ... 

....................... 

Ճշմարիտ յեղափոխութիւնը չի միտիր սոսկ իշխանափոխութեան, քանզի անձերու 

փոփոխութիւնը՝ երկրի ղեկին, ԷԱԿԱՆ ոչինչ պիտի փոխէ, եթէ մենք պիտի շարունակենք 

ապրիլ միեւնոյն արժէքներով, նիւթապաշտ, ընչաքաղց, շահամոլ եւ հոգեզուրկ կեանքով, 

յափշտակութեան վարք ու բարքով...Մեզի անհրաժեշտ է համակարգային փոփոխութիւն, 

ուր մեր պետականութեան հիմքերու հիմքը դառնան՝ հայ ազգային հոգեւոր-մշակութային-

բարոյական ԱՐԺԷՔՆԵՐԸ, ԱԶԳԱՅԻՆ ՀԱՄԱՀԱՅԿԱԿԱՆ ԳԱՂԱՓԱՐԸ, որոնց վրայ 

բարձրանալու է պետականութեան շէնք-կառոյցը...Մեզի ՀՈԳԻԻ ԵՒ ՈԳԻԻ 

ՅԵՂԱՓՈԽՈՒԹԻՒՆ Է անհրաժեշտ:  

....................... 

Միմիայն ՃՇՄԱՐՏՈՒԹԻՒՆՆ է որ կ'ազատագրէ անհատը, հասարակութիւնը, ազգը...Իսկ 

մենք չենք ուզեր տեսնել ճշմարտութիւնը, ջայլամի պէս կ'ուզենք կոծկել զայն, 

ինքնախաբէութեամբ զբաղիլ...Չենք ուզեր դէմ առ դէմ գալ ճշմարտութեան, 

պատասխանատու զգալ անոր համար: Եւ դարէ դար կը կրկնենք նոյն սխալները նոյն 

ոլորապտոյտին մէջ, կը մնանք ինքնախաբէութեան նոյն ծուղակին մէջ, քանզի ոչ ոք կ'ուզէ 

ընդունիլ դառն ճշմարտութիւնը, ոչ ոք կ'ուզէ հաշուետու ըլլալ գործուած սխալներուն...Եւ 

պատրուակներ կը յօրինենք զանոնք չընդունելու, չբարձրաձայնելու համար...Այս չէ՞ 

արդեօք պատճառներէն ամէնէն վճռորոշը մեր ներկայ հաւաքական սխալներուն եւս: 

....................... 

ՍԷՐԸ, անանձնական սէրը, հրաշքներ կրնայ գործել...Անիկա մեզ կը մղէ ինքնամոռացման, 

ինքնանուիրումի, վեհագոյն սխրանքներու...Ունի՞նք այդ ՍԷՐԸ՝ իրարու հանդէպ, ազգի ու 

հայրենիքի, մեր շրջապատի հանդէպ: Մեր օրերուն, ահաւոր կերպով նուազած է ան, ՍԷՐԸ 

մաքուր, անհաշիւ, անշահախնդիր, որուն էական բացակայութենէն ծնունդ կ'առնեն ամէն 

անհանդուրժողութիւն եւ թշնամանք, կռիւ ու պատերազմ, կեղեքում եւ հարստահարում, 

անիրաւութիւն եւ անգթութիւն...Ազգի ու հայրենիքի ճշմարիտ սէրն է եղած սկզբնաղբիւրը 

մեր բոլոր յաղթանակներուն՝ ոգիի եւ մշակոյթի ասպարէզին մէջ, ինչպէս եւ պատերազմի 

դաշտին վրայ՝ ընդդէմ թշնամեաց եւ ի պաշտպանութիւն մեր սուրբ հողին, մեր ինքնութեան, 

մեր արժէքներուն... 

Որպէս նորօրեայ այլեւ մշտապէս այժմէական աղօթք կը հնչէ Մեծարենցի անմահական 

աղերսանքը առ Աստուած՝ «Տո՛ւր ինծի Տէր ուրախութիւնն անանձնական, Զայն իբր անձրեւ 

ցօղեմ ամէն դաշտի վրայ, Զայն իբր արեւ բաշխեմ ամէն հորիզոնի»... 

ԵՐԱՆ ԳՈՒՅՈՒՄՃԵԱՆ 

ՔԱՌԵԱԿՆԵՐ 

 
 

Սրտիս փոքրիկ սափորին մէջ, 

Ի՛նչ կրակներ մոխիր դարձան, 

Բայց հոգիս դեռ կ'որոնէ յար 

Անթեղուած բոց մը անոնց մէջ... 

........... 

Մարդիկ կրնան առժամաբար միտքը բանտել, 

Սանձել հոգին խուցի մը նեղ պատերուն մէջ, 

Բայց ո՞վ կրնայ լոյսի ճախրանքը կասեցնել, 

Կամ խափանել անոր ճաճանչը լուսեղէն: 

............... 

Ճշմարտութի՛ւն, քեզ փնտռելով իմաստնացայ, 

Ճշմարտութի՛ւն, քեզ կառչելով ազատուեցայ, 

Ճշմարտութի՛ւն, քեզ խօսելով ազնուացայ, 

Ճշմարտութի՛ւն, քեզ պաշտելով ես մարդացայ: 

............... 

Միշտ հաւատացինք մեր իրաւունքին, 

Մեր արդարութեան լոյս յաղթանակին, 

Բայց աշխարհն ցաւօք մեզ միշտ յիշեցուց 

Որ ոյժը՛ միայն ծնի իրաւուն 

.................. 

Խենդերն են սուրբ ու սրբազան, 

Որք կը պահեն ազգ ու երկիր 

Սիրտովն իրենց ջահավառեալ, 

Հոգիով մեծ արեւակիր... 

................. 

Պարզ մարդուն մէջ գերմարդը կայ, 

Զարթնու յանկարծ վսեմափայլ 

Դժուար պահուն այն վճռական, 

Մարդն ընծայէ հերոս անմահ... 

.................. 

 

Նուրբ սահմանին մահու-կենաց, 

Կը հասկնաս հրաշքը կեանքին, 

Որ բարակիկ թելով միայն 

Քեզ կը կապէ ողջ աշխարհին... 

................ 

Խանդավառ սիրտս միշտ նոյնը մնաց, 

Դասեր չքաղեց ու չխելօքցաւ, 

Դեռ կը թռվռայ ճիշդ մանկան նման, 

Փոքրիկ նշոյլէն արեւ կը դառնայ:  

.................. 

Ճշմարիտը զիս միշտ գերեց, 

Ճշմարիտը հոգիս դիւթեց, 

Դարձայ անոր մունետիկը, 

Ընծայեցի ճակտիս փառքը: 

................ 

Հազարներու մէջ գուցէ գտնուին 

Մէկ-երկու հոգի որ լիասիրտ կ'ապրին, 

Ապրելու արուեստն ճիշդ կը հասկնան 

Եւ մեզ կը թողուն պայծառ յիշատակ... 

............... 

Շատեր կոյր մնացին գիրիս ճաճանչին, 

Շատեր խուլ մնացին իմ հառաչանքին, 

Իրենց նեղ ես-ի խուցին մէջ բանտուած, 

Եղան ինքնագոհ, ինքնաբաւարար... 

......... 

Հին ու նոր չունի երգը հարազատ, 

Թէ ըլլայ բխումն հոգւոյն ու սրտին, 

Հոգին ու սիրտը չունին ժամանակ, 

Ըլլալով ցոլքը համակ տիեզերքին... 

............ 

Գարնան կեանքով թող արթննայ եւ վարարի ողջ աշխարհը, 

Յաւէտ լռեն հրթիռները եւ մահասփիւռ հրազէնները, 

Ձնծաղիկներ, վարդ ու շուշան թող ողողեն պարտէզները 

Եւ օրհներգեն սէրը, կեանքը, հըրաշափառ նոր զարթօնքը: 

............... 

Թէ արդար է սիրտդ, գործդ, գնա՛ յառաջ, 

Թէկուզ ոտքդ դպչի քարին, ծակող փուշին, 

Մի՛ երկնչիր թէկուզ մընաս մեն ու մենակ, 

Աստուած կ'օրհնէ ճանապարհդ, տեղ կը հասնիս: 

ԵՐԱՆ 

 

Շռայլ եղայ այլոց հանդէպ, բարի խօսքով, արարքով ալ, 

Գնահատեցի արարումը բառով, գիծով ստեղծուած, 

Մարդիկ սակայն ժլատ եղան արարումիս իմ տքնաջան 

Ու դարձուցին երեսն իրենց որ բարի խօսք մը զլանան: 

................ 

Ազնիւ է ան որ միշտ գիտէ ճշմարիտը լոկ խնկարկել, 

Անկախ շահէն, դիրքէն պատիր, բոլո՛ր-բոլո՛ր հաշիւներէն, 

Ու գլխագիր ՄԱՐԴ կը մնայ կեանքի մոլոր բաւիղներուն, 

Չի ընկրկիր նիւթին, դիրքին, շահին լարած ծուղակներուն: 

............. 

Իմ իտէալը չէր համահունչ պատեհապաշտ մարդոց նկուն, 

Որոնք ծռին փառքի, շահի եւ սին ոյժի աստուածներուն, 

Եթէ պէտք է դիւրաւ ստեն, հագնին դիմակներ պէսպիսուն, 

Պատիւն իրենց ոտնակոխեն, նստին «փառք»ի աթոռներուն: 

.................. 

Շիթ մը բարութիւն հրաշքներ կը գործէ, 

Կաթիլ մը գորով սիրտեր ջերմացնէ 

Բուռ մը կարեկցանք բիրտ քարը ճեղքէ, 

Նշոյլ մը սէրը աշխարհ կը փրկէ: 

.............. 

Հայը հայուն թէ չըմբռնէ 

Չսրտակցի հոգենուէր 

Զայն իր եղբայրն չհամարէ 

Յայնժամ դադրինք ազգ ըլլալէ... 

.................. 

Թէ կարենաս բառով, տողով հոգիդ պեղել 

Ու այնտեղէն լոյսի կայծ մը պայթեցընել, 

Բռնկում մը յուշի, յոյզի, խորունկ խոհի, 

Բանաստեղծ ես ճակատագրով անմեկնելի: 

 

ԵՐԱՆ ԳՈՒՅՈՒՄՃԵԱՆ 

http://www.azadkhosk.com/

